
        
            
                
            
        

    
	МАО ДҮНЬ

	 

	ҮНЭГЭН ХАРАНХУЙД - 2

	(Роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1957 онд эрхлэн хэвлүүлсэн “ҮНЭГЭН ХАРАНХУЙД” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОЛОО

	Гурван өдрийн дараа бил ээ. Өглөөнөөс эхлэн өчүүхэн ч салхигүй байв. Тэнгэр цагаан үүлсээр бүрхэгдэж алтан шар нарны гэрэл үүлсийн завсраар цухалзана. Хэсэг тэмээлзгэнэ модон дээгүүр эргэлдэн нисэж, заримдаа цонхны ногоон төмөр тор луу ойртоход, тэнд байсан ялаанууд цочин нисэж, явах замаа олж ядан цонх руу мөргөнө. 

	Нарийн шаагаар цонхолсон тасалгаа нь Ү эзний үзэсгэлэнт жижиг танхим ажээ. Ү Сүньфү цорын ганцаараа тэр дотор нааш цааш алхална. Түүний царай зүс нь өнөөдрийн тэнгэрийн өнгөнөөс төдий л ялгагдахааргүй ажээ. Тэр алхлан явж байснаа гэнэт зогсож ханан дахь том цаг руу хараад аман дотроо:

	— Арван нэгэн цаг боллоо. Яагаад өдий болтол ярьдаггүй юм бэ? гэж утсаар Чжао Байтао, Дү Жүзай хоёрын ярихыг тэсэж ядан хүлээх ажээ. Тэдний мөнгөн хонжворын хожих, хожигдох нь өнөөдөр шийдвэрлэгдэх байлаа. Өчигдрөөс эхлэн засгийн газрын цэрэг Лүнхайн фронт дээр амжилт гаргаж байгаа тухай мэдээнүүд зах зээлээр дүүрэн таржээ. Өчигдрийн сонин дээр дайны амжилтын тухай том үсгээр бичигдсэн мэдээнүүд гарч ирэхэд мөнгөн хонжворт оролцсон хүмүүс баярлалдан чих чихэндээ жиг жуг сэмхэн шивнэлдэж, чих дүлийрэм шуугиан дэгдсэн бил ээ. Гэвч Чжао Байтао тэд дөнгөж хоёр сая юанийг гаргасан бөгөөд мөнгөний ханш буурсан тул уржигдрын байдалтай харьцуулбал нэлээд орлоготой байв. Бие, биеэсээ өрсөлдөж, их эзэд тэр өдрийн байдлаа шийдэж байдаг тул Ү Сүньфү тэд, энэ арван хоёр цагийн дотор арга хэмжээ авах хэрэгтэй байлаа. Хонжвор таслах өдөр юу юугүй тулж ирлээ. 

	Ү Сүньфү хөмсгөө зангидан гадагш тэнгэр өөд харж зогссоноо “Юу л болбол юу болог!” гэсэн байртай муухан инээмсэглэн бага танхимаас гарч бичгийн тасалгаанд оронгуут Тү Вэйиогоос үйлдвэрийн байдлыг мэдэхээр харилцуураа авав. Өнөөдөр энэ фронт дээрээ дийлэх, дийлдэх нь мөн л түүний сүүлчийн мөчид хүрээд байв. 

	Харилцуурыг авах үед бичгийн тасалгааны хаалга нээгдэж, жаахан сахалт Фэйгийн шарангадуу царай харагдаж зөвшөөрөл эрсэн байртай зогсож байв. Ү Сүньфү харилцуураа буцаан тавьж;

	— Шяошэн! Хурдан ор! За юу болов? Ямар мэдээтэй ирэв? гэж асуув. 

	Жаахан сахалт Фэй үг дуугүй орж ирэнгүүт хаалгаа аяархан хаагаад, өлмий дээрээ зөөлөн гишгэлэн доош харсаар түүнд ойртон ирэнгүүт дүлгэнэсэн нам дуугаар:

	— Баахан базаахгүй юм болсон. Дээрэмчид ухарсан боловч дэлгүүрүүд бүгд хаалттай байгаа. Мужаас явуулсан цэрэг сяньд очиж байрласан. Сууринд очихоос айж байгаа юм байх! гэв. 

	— Тэр дээрэмчид, цэргүүд хамаа юу байсан юм! Тэгээд хэчнээн хохирол гараа вэ? Тэр талаар чи яриач! гэж Ү Сүньфү дургүй нь хүрч тасалгаа нь харанхуй юм шиг санагдахад ширээний гэрлийг асаав. Цахилгаан гэрлийн шар туяа Ү Сүньфүгийн нүүрэн дээр тусахад түүний царай бага зэрэг цагааран цайвартаж хурц харцны дээрх хоёр хар хөмсөг нь зангиран хөдөлж байв. 

	— Хохирол нь одоогоор тодорхойгүй байна. Байрыг нь харахад багагүй бололтой. Шунчан дайвар худалдаа, Туаньюань банк, тосны завод, цахилгаан үйлдвэр. 

	— Түй! Бүгдийг нь дээрэмдүүлээ юү? — Тэгвэл юуг нь ярих гээ вэ? Тэгвэл чи надад хохирлын нэг нарийн данс авчраа шив дээ? Чи тэнд хоносон байтал ердөө ийм хэдэн үгтэй ирээ юү? Энэ гурав хоногт чи юу хийв ээ? гэж Ү Сүньфү ширээ шаан маш ууртайгаар хэлэв. Түүний ингэж уурлаж байгаа нь эд хогшлоо сүйтгүүлсэндээ ч биш, тэр ийм хоёр, гуравхан зуун мянгад хөмсгөө зангидахгүй ажиллагаатай, үнэнч бишид нь ийнхүү уурлажээ. Түүнчлэн нутагтаа чухам юу юу үлдсэнийг Ү Сүньфү мэдэх их хүсэлтэй байснаас гадна намрын баяраар тийм болхи аж ахуйтан байхгүйг их хичээж байсан юм санж. 

	Жаахан сахалтыг цааш нь үг дуугарахгүй болохоор дахин лавлаж асуусан нь:

	— Бидний зээлдүүлсэн мөнгөнөөс барагцаалахад хэдэн хувийг нь эргүүлэн авч болох байна?

	— Жаран хувийг нь. Суурин ч онцын сүйдсэн юмгүй. Ганцхан л будаа, гурил, бөс барааны дэлгүүрүүд хоослуулсан. Өөр газрууд онц хохироогүй. Бидний зээлүүлсэн мөнгөнөөс жаран хувийг нь эргүүлж авах боломжтой. Сяньд бол ямар ч аюул гараагүй. 

	— Чи үүнийгээ яагаад түрүүн хэлээгүй юм бэ? гэж Ү Сүньфү түүний яриаг мөн таслан асууж нэлээд тайван байдалтай болж муухан инээмсэглэв. 

	Түүнд, үйлдвэр дээр гарсан ажил хаялт, мөнгөн худалдааны зөрөлдөөн, орон нутагт болсон үймээн, мөн жараад хувийн үлдэгдэлтэй байгаа зэрэг, мэдэхийг их хүсэж байсан хэдэн чухал асуудал нь тодорхой боллоо. Эдгээрээс нийтдээ жар, далаад мянган юанийг гаргаж болох нөхцөлтэй болохыг илэрхийлж байгаа бөгөөд хэдийгээр тоо нь цөөн боловч цэргийн их жанжин дайны чухал бодлогыг явуулж байгаа мэт Ү Сүньфү хэрхэн ямар аргаар довтлон эхлэх аргаа бодож эхэллээ. 

	— Цахилгаан үйлдвэрт нэг мотор эвдэрсэн гэж жаахан сахалт Фэй мөн доошоо харан хэлэв. Гэвч түүнийг ярьж байх завсар цонхны гаднаас хурц гэрэлтэй цахилгаан цахилж, тэнгэр чанга дуугарахад байшин доргиж донслох шиг болов. Ширүүн бороо асгаж эхэллээ. Жаахан сахалтын аяархан дуу энэ их шуугианд таслагдав. Гэтэл энэ үед нэг хүн бичгийн тасалгаанд орж ирсэн бөгөөд тэр нь Дү Жүзай байжээ. 

	— Яасан их дуутай бороо вэ? Гай болж утаснууд ч бас ажилладаггүй! Сүньфү чиний утас эвдрээ юү? гэж ярьсаар Дү Жүзай зөөлөн сандал дээр суунгуут санаа алдан том алчуур гарган хөлсөө арчив. Энэ нь түүний ямар нэг бэрхшээлт байдалд учирсан тэмдэг бөгөөд тэр нь чухамдаа хөлсөө арчиж байгаа хэрэг ч биш ажээ. 

	Ү Сүньфү түүнийг хараад мөнгөн хонжвор дээр амжилт гаргасангүйг ойлгож, инээмсэглэх дүр үзүүлэн тайван суух ажээ. Хожсон эсэх нь нэг хоёр минутын дараа тодорхой болох тул алсын бодлого ч тэр ийнхүү тайвширчээ. Тэр эргэж жаахан сахалт Фэй рүү хандан, 

	— Шяошэн, чи одоо суурин руу яв. Тэнд байгаа мөнгөө бүгдийг нь аваад ир!Цахилгаан станцад нэг мотор эвдэрсэн гэв үү? Би маргааш хүн явуулж засаж болох эсэхийг нь үзүүлнэ. — Чи өнөөдөр орой сууринд оч. Дан моторт хөлгөөсөө нэгийг нь авч арван гурван цагийн өмнө хөдлөх хэрэгтэй. За, өөр юмгүй. Одоо яв! гэхэд

	— За гээд жаахан сахалт Фэй уруудуу царайтай гарч одов. Тэр онгоцноос буугаад нэг цаг ч болоогүй, нуруугаа тэнийлгэх өчүүхэн ч зав гараагүй байтал бас дахин үргэлж холбилзож байдаг хөлөг онгоц дээрээ гарах болсноос гадна өдий төдий буу зэвсэгтэй тариачид сууриныг тойрон бүслээд байгаа учир тийш очих төдий л их хүсэлтэй биш байв. Гэвч Ү Сүньфү маш их уур хилэнтэй байсан тул тэр, үг дуугарч чадалгүй ийнхүү дотроо бухимдсаар гарч одсон нь тэрээ!

	Түүний гарсны дараа Ү Сүньфү, Дү Жүзай нар мөнгөн хонжворын тухай ярилцаж эхэллээ. 

	Хүчит цахилгаан, дуут тэнгэр, ширүүн борооны нүсэр чимээнд тэр хоёрын ярилцах нь бараг сонсогдохгүй байв. Дү Жүзайгийн урамгүйхэн ярвайхыг хараад Ү Сүньфү инээмсэглэн чанга дуугаар;

	— За юу болов? Бас л бууралт болов уу? Чөтгөр тэднийг ав! гэв. 

	— Хэрэг явдал гэдэг чинь жигтэйхэн юм болоод байна. Би ер нь ийм сонин явдал ер үзээгүй. Ёстой харанхуй шөнө шиг л болжээ. 

	— Бидний гар дахь бэл маань одоо хэчнээн байна?

	— Дөрөв, таван сая бий. Бид үүнийгээ оруулбал бүх явдал өөрчлөгдөнө. Оруулахгүй гээд ч ямар арга байх вэ дээ. 

	— Хамаагүй бүгдийг нь оруулъя. Тэгэхэд биднээс давах хүн гарахгүй

	— Яагаад! Чи өөрсдийнхөө оруулсан гурван зуун мянга мартаа юу?

	— Хаанаас мартах вэ? Хүн бүр наян мянга гэж бодоод энэ мөнгийг цэргийн хэрэгцээнд тусалсан юм гэж бодоход болно гэж Ү Сүньфү хүйтнээр хэлээд босож нааш цааш алхлав. 

	Энэ үед тэнгэрийн дуу намдаж, бороо салхи ихдэн, хашаан доторх мод шуугин найгаж байхад Дү Жүзай чимээгүй болов. Энэ их чимээ нь нөгөө мөнгөн худалдааны зээл дээрх их шуугианы дунд явж байгаа мэт санагдуулахад тэндхийн хөлсний эвгүй эхүүн үнэр ч үнэртэх шиг болов. Гэвч Чжао Байтао тэдний хийсэн нууц ажиллагаа бөгөөд тэр нь өөрсдийг нь шатаахад хүрч, хүнд байдалд оруулсан мэт санагдахад Дү Жүзай толгой сэгсрэн, санаа алдаж:

	— Би ер ойлгохгүй юм. Хонжворт оролцоогүй өдий олон хүн яагаад одоо хүртэл оролцохгүй байна вэ? Маргааш хонжвор таслах гэж байхад өнөөдөр оролцохоос буцаж байгаа хүн ч гарч байна. 

	— Тэр буцалтууд чинь лав Чжао Байтаогийн хатгалга даа гэж Ү Сүньфү гэнэт эргэн Дү Жүзай өөд хараад баруун гараараа ширээ шаав. Дү Жүзай цочсон байртай босож, 

	— Нээрэн. Тэр ч магад шүү. Ямар муухай хэрэг вэ. 

	— Би энэ удаа аргагүй осолджээ. Ха, ха гэж Ү Сүньфү чанга инээв. 

	Дү Жүзай нэг янжуур асаан, маш аяархан:

	— Хэрэв тэгсэн бол Чжао Байтао ч их ясгүй хүн юм. Бид ч түүнийг амраахгүй дээ. Хэрхэн ямар болох нь орой л тодорхой болно. Тэгэхэд л мэдэж дээ!

	— Ганцхан тийм л горьдлого байна. 

	— Горьдлого бишээ. Бас ч ухаан байна шүү. Би одоо Шан өвгөнтэй уулзана. Үдийн хоолноос хойш мөнгөн худалдааны зээл дээр очиж тэндхийн байдлыг харъя гээд Дү Жүзайг босож явахад Ү Сүньфү түүнийг гаргаж өглөө. 

	Их танхимын довжоон дээр хүрч машинд суухын өмнө эргэж Ү Сүньфүг хөтлөн бага танхимд ороод:

	— Жаахан сахалт Фэй юү гэж байна? Их сүйдээ юү?

	— Бас л тодорхой мэдэгдэхгүй байна. 

	— Чи сая түүнийг одоохон суурин руу яв гээгүй юү?

	— Түүнийг бүх үлдсэн хөрөнгөө Шанхайд аваад ир гэсэн юм. Би бүх хүчээ хуримтлуулж байгаад тэр дайвар худалдааны газартай нийлж нэг үзье гэж бодож байна гэж инээмсэглэхэд түүний царай дахь уйтгар аяндаа ариллаа. Дү Жүзай хэсэг бодлого болсноо;

	— Тэгвэл Жү Иньчиүгийн талаар идэвхтэй оролдлого явуулна биз дээ? гэхэд Ү Сүньфү үг дуугүй түүн рүү харна. 

	— Үйлдвэр байгуулах талаар надад туршлага алга. Гэвч байдлыг ажиглаад байхад тайвшран суух нөхцөл алга. Түүнчлэн Жү Иньчиү ч гэсэн тийм тэнэг хүн биш шүү. Түүний үйлдвэрт таван зуун мянган юанийн машин тоноглол байгааг тэр өөрөө мэдэхгүй байгаа юм. Гэвч түүний нь гурван зуун мянган юаниар авъя гэхэд тэр юунд зөвшөөрөх вэ дээ! Тэр ч бас яггүй хүн шүү. Түүний гараас ямар нэг юм салган авна гэхэд их л зүдрэх бий. Чжао Байтао саяхан түүнийг өөртэйгөө нийлье гэж байна гэж цухуйлгаж байсан. Машин, техникээ бариулаад зуун мянган юань зээлэх бодлоготой юм ярьсан гэнэ гээд, Дү Жүзай тамхиныхаа ишийг чулуудаж босон, цонхны дэргэд очиж гадагш харав. 

	Цонхны сараалжин төмөр лүү борооны ус урсаж тэнгэр бага зэрэг цэлмэж байв. 

	Жү Иньчиү тэгээд түүний нь зөвшөөрөө юү? гэж Сүньфүг асуухад;

	— Тэр тухай бодож байгаа биз дээ! Одоогоор Чжао Байтао бидэнтэй нийлэх болсон учир миний нүүрэн дээр жаахан нэрэлхэж байна бил ээ. Хэрэв өөрт нь хохиролтой бол тэр яасан ч зөвшөөрөхгүй. 

	— Дү Жүзай! Чжао Байтаог татгалзвал бидэнд хэрэгтэй юм. 

	— Ганц энэ талаар чамтай ярилцмаар байна. Одоо утасны үйлдэхүүн хямд байгаа болохоор гайгүй байх гэж Ү Сүньфү бодож байна. Хэрэв Жү Иньчиү, Чжао Байтаогоос мөнгө зээлбэл бид түүнд зээлүүлсэн зуун тавин мянган юаниа эргүүлж авна даа. 

	— Болохгүй. Дү Жүзай минь тэгж ер болохгүй гэж сандран босов. Энэ үед үүлсийн цаанаас нар цухуйж цонхны сараалж дээр тогтсон усны бөмбөлөг дээр түүний гэрэл тусч өнгийн солонго татуулан, жижиг тасалгааны дотор зогсож байгаа Ү Сүньфүгийн нүүр дээр шар туяа татуулав. Бороо шожигнон орсоор байв. Ү Сүньфүгийн нам дуугаар ярьж байгаа нь борооны дуунд бараг дуулдахгүй шахам байлаа. 

	— Бид бүх хүчээрээ Жү Иньчиүгийн хүр хорхойн үрийг хавчин гаргах хэрэгтэй. Хүр хорхойн үр нь одоохон бидний аманд орж ирэх гэж байхад аманд орсон олзыг хэлээрээ түлхэж яаж болох вэ? Дү Жүзай, тэгж хариуцлагагүй ажиллаж болохгүй. Харин Чжао Байтао татгалзвал их ашигтай юм сан. Бид Жү Иньчиүтэй байгуулсан гэрээний үндсэн дээр сард наана хэлэхэд 5, 5 хувийн хүү оруулах нөхцөлтэй байна. Иймээс Чжао Байтаог л аргалж үз! гэхэд Дү Жүзай, Ү Сүньфү өөд хэсэг харснаа татаж байсан янжуураа амнаасаа авч санаа алдаад;

	— За яах вэ. Дахин нэг оролдоод үзье. Одоо мөнгөн хонжвор хамгийг шийдвэрлэх асуудал дээрээ тулаад байгаа учир хамгийн гол нь даруйхан явж Шан Жунли өвгөнтэй уулзах хэрэгтэй байна.

	 

	* * *

	 

	Бороо намдсан боловч өтгөн манан татсан учир тэнгэр улам ч харанхуй болов. Ү Сүньфүгийн зүрхэнд хэсэг хар чулуу шигдсэн юм шиг болжээ. Мөнгөн хонжворын ханш хэдэн арван мянга дахин өөрчлөгдөж байгаа учир түүний горьдлого мөн л тасраагүй байв. Өчигдөр, өнөөдрийн байдлаар үзэхэд мөнгөн хонжвороос өдий төдий ухралт гарч байгаа нь их сонин санагдав. Гэвч энэ нь нэг нууц задарснаас болов уу! гэж бодож байснаас гадна угийн Чжао Байтаог итгэдэггүй Ү Сүньфү түүнийгээ бас л баримталсаар байлаа. Одоо мөнгөн хонжвор дээрээ хүч гаргая гэхээр Чжао Байтаог хохироож эвгүй юм болно оо доо гэж бодол болон тасалгаа дотуур нааш цааш алхална. 

	Цаг нэгэнт арван нэг хагас өнгөрсөн боловч хэлэлцсэн ёсоор үйлдвэр дээрээс Тү Вэйио утсаар ярихгүй байлаа. Ү Сүньфү мөнгөн хонжворын тухай Чжао Байтаотой хэлэлцэх чухал ажилтай байсан боловч үйлдвэр дээр чухам юу болж байгаа бол гэхээс сэтгэл нь үймэрнэ. 

	Тэр, харилцуураа авч Гао Шэнтэй ярилцах гэсэн боловч утас нь ажиллахгүй байсан учир уур нь хүрч, шууд гарч машиндаа сууж үйлдвэр өөдөө явлаа. 

	Шиврээ бороо орж, харанхуй манан хөшиглөсөн тул тавин тохойн цаана байгаа юм харагдахааргүй ажээ. Өндөр өндөр байшингуудын зөвхөн дээд орой болон цонхоор харагдах цахилгаан гэрэл шар шувууны нүд шиг гялалзаж, агаарт хөндий тогтсон юм шиг харагдаж байлаа. Энэ манан будан улам ойртон тунарахад машины шил бурзайн цантаж, гудамжаар яваа хүмүүс олон янзын дүрсээр харагдаж хачин бүртэлзэнэ. 

	Ү Сүньфү хажуу тийш налан, хөлөө ачин сууж, хааяа гадагшаа харан хүчтэй амьсгаадан явна. 

	Машин, үйлдвэр лүү орж, утас ээрэх цехийн хажуугаар өнгөрөхөд цахилгаан гэрэл цонхоор нь гэрэлтэж, ээрэх машины түчигнэх дуу сонсогдов. Урагшлах тутам юу болж байгаа бол гэхээс сэтгэл нь хөдлөх боловч туршлагатай эзний нүд, чих нь ажилчдын ажилдаа хэрхэн орж байгааг ойлгож явав. Гэвч, энэ үед хэдийгээр хуучин хэвийн байдлаар сонсож үзэж явсан боловч түүний толгойд нь хар бууж, дотор нь үе үе харанхуйлна. 

	Машин зогсонгуут бие хамгаалагч Гуань машины хаалгыг онгойлгож, Мо Ганчэн, Тү Вэйио нар түүнийг тосон ирэв. Ү Сүньфү аажуухнаар машинаас буухад түүний зэвхий ширүүн царай нь Мо Ганчэнийг сүрдүүлэв. Ү Сүньфү, Мо Ганчэн рүү хүйтнээр харснаа Тү Вэйио руу харж дараа нь шууд албан тасалгаа руугаа явж орлоо. Ү Сүньфүг дуугараагүй байтал энэ залуу хүйтэвтэр царайгаар түрүүлж ярьж эхэллээ. 

	— Эрхэм эзэнтний ярьдаг утас эвдрээд ярьж болдоггүй, арван минутын өмнө ярьсан чинь эзэнтэн наашаа гарчээ. Түүнийг засахдаа удаашруулсан нь даанч харамсалтай. 

	Ү Сүньфү хөмсгөө зангидан зориуд инээмсэглэв. Тү Вэйиогийн энэ үгийг сонсоод яасан их илүү зантай юм бэ? гэж Мо Ганчэн дотроо уцаарлажээ. Түүнчлэн энэ омог бардам, өөртөө итгэсэн залуу, Сүньфү ярилцсан ёсоороо утсаар ярихыг хүлээж гэртээ байхгүй, ингэж санд мэнд давхиж ирдэг нь доод хүмүүсээ итгэдэггүй юм уу даа. Хэрэв “хүнийг итгэдэггүй бол хүнээр бүү юм хийлэг” гэсэн байртай байх нь Ү Сүньфүд тодорхой байсан боловч түүний нь аман дээрээ гаргаж хэлсэнгүй, мөн инээмсэглэн, нэлээд тайван байдлаар:

	— Одоохон арван хоёр цаг боллоо шүү дээ? Цэргийн жанжин маань ялалт гаргасан байх гэж итгээд тэдгээр олзлогсдын өмнө үг хэлэх гэж ирлээ. 

	— Тэр чинь бас л жаахан эрт байна даа гэж Тү Вэйио тайвнаар хариулав. 

	— Юу гэнэ ээ? Цехийн хажуугаар гарахад сонсогдсон тэр их дуу чинь машины дуу биш, мөн л урьд өдрийнхтэй адил байгаа хэрэг үү?

	— Эрхэм эзэнтэн өөрөө очоод үзвэл тодорхой харж мэдэх бол уу? гэж Тү Вэйио аажуухан бөгөөд аяархнаар хайнгадуу хэлэхэд:

	Ү Сүньфү дургүйцсэн байртай хамраараа хн гэснээ Тү Вэйио руу ширүүнээр харав. 

	Гэвч Тү Вэйио цээжээ түхийлгэн, хэвийн инээмсэглэсэн байдлаар:

	— Эрхэм эзэнтнээс лавлахад хуучин хэлж байсан “найрамдлаар шийдвэрлэх” хэвээрээ биз дээ? гэж асуужээ. 

	— Хэвээрээ, гэвч миний итгэл хязгаартай шүү!

	— Тиймээ! — Өнөөдрөөр тасалбар болгоно гэж уржигдар та хэлсэн. Гэвч эмэгтэй ажилчид мөн амьд хүмүүс, тэд бодлоготой, сэтгэлтэй улс, ялангуяа тэдний бодлого нь их замбараагүй, гал шиг халуун сэтгэлтэй хүмүүс байгаа юм. Жишээ нь: Тэд арван хоёрдугаар машин дээр ажилладаг Яо Жиньфэнг уржигдар их л итгэж байсан. Гэтэл өнөөдөр түүнийг урвагч, ажилчдын хүчийг худалдагч гэж үзэн ядаж байна. Ү эзэнтэн та санаж байгаа байх. Яо Жиньфэн гэж өндөр туранхай биетэй, жижиг дугариг царайтай, сайн ажвал ов товхон цоохор, гуч гаруй насны, үйлдвэрт ажиллаад гурван жил зургаан сар болж байгаа эмэгтэй бий. Саяны ажил зогсолтын үүсвэрийг гаргасан хүн байгаа юм. 

	— Би түүнийг санаж байна. Түүн дээр баахан арга хэмжээ авч зөөлрүүлье гэж ч бодож байгаа. 

	— Ингээд тэр, өнөөдөр бүр нэртэй урвагч болон хэрэггүй болоод байна. Бидний хэдэн өдрийн урьд гаргасан хүч ингэж талаар болжээ гэхэд Ү Сүньфү үг дуугүй мөн л хамраар хн гэсээр зогсож байв. 

	— Бид энэ ажлыг маш нууцаар хийсэн. Бидний энэ ажлыг гурав, дөрөвхөн хүн мэдэж байгаа. Яо Жиньфэн тэднийхээ нүүрэн дээр ёстой үнэнч юм шиг ажиллаж байсан. Тэд, хэчнээн зүүдлээд ч өөрсдийн удирдагч нь бидний талд байгаа гэдгийг мэдэх ёсгүй. Иймээс бидний дунд аргагүй нэг үймүүлэн хутгагч хүн байна. 

	— Хэ! Тийм явдал байсаар байтал чи яагаад шалгасангүй вэ?

	— Би шалгасан. Есдүгээр номерын мастер Сяе Баожү бидний нууц задалж төлөвлөгөөг эвдсэн байна. 

	— Юу гэнэ ээ? Есдүгээр номерын мастер гэнэ ээ? Тэр, ажилчдыг зусардах гэж бодоо юу? Тэр чинь галзуурчээ!

	— Энэ бүгд ганцхан атаа хорслоос болжээ. Сяе Баожү түүнд атаархсан тул одоо тэр хоёр бүр дайсан бололцоод байна. 

	— Чи очиж тэр хоёрыг дуудаад ир! гэж Ү Сүньфу босон харайнгуут чангаар тушаахад Тү Вэйио хуучин хэвээр суусаар байв. Ү Сүньфүг тайвширсны дараа энэ утгагүй тушаалаа өөрчлөх болно гэдгийг мэдэж байсан учир эзнийхээ уурыг тайтгарсны дараа ярилцахаар хүлээн суугаа нь энээ. 

	Ү Сүньфү түүн өөд ширүүнээр харж хэсэг зогссоноо бага зэрэг тайвшран хуучин байрандаа шүд зуун сууж бараг амандаа:

	— Үймээн дэгдээдэг эмэгтэй ажилчдаас хамгийн жигшүүртэй юм алга. Миний хоолыг идэх дургүй байгаа юм бол уу? — Тү Вэйио! Тэр Сяе Баожүг ажлаас хал! гэж Мо Ганчэнд хэлээрэй. 

	— Түүнээс өөр сайн арга байгаа юм биш үү? Ү эзэнтэн. 

	— Чамд ямар санал байна вэ? гэж Ү Сүньфү тайвнаар асуув. 

	— Намрын баяраар ажилчдыг шагнах тэр өдөр Яо Жиньфэнийг ажлаас хөөж, Сяе Баожүг шалгагч болгон дэвшүүлэхээр тушаал гаргавал зүйтэй юм гэж Тү Вэйио өөрийн үгэнд их л итгэлтэйгээр хэлэхэд Ү Сүньфү түүн тийш харснаа дээш харж хэсэг зуур бодоод гэнэт инээн;

	— Чи энэ эсэргүүцэх төлөвлөгөөндөө амжилт гарна гэж итгэж байна уу?

	— Итгэж байна. Би өглөөний найман цагаас эхлэн түүнийг урхиндаа оруулж авахаар өдий төдий аргыг хэрэглэлээ. Одоо арай жаахан горьдлоготой болоод байна. Намрын баярын өдөр нэг өдрийн хөлсөөр шагнана гэдгийг эзэнтэн аль эрт зөвшөөрсөн, харин одоо Яо Жиньфэнийг ажлаас хөөж, Сяе Баожүг шалгагч болгон дэвшүүлэхийг зөвшөөрвөл ажилд амжилт гарч ажилчдын ажил зогсоох хөдөлгөөн зогсох бололцоотой байна. Бид ажилчдын дотор нэг багана босгож авбал түүнийг одоо хялбар алдахгүй. 

	Энэ үед гэнэт яндан дуугарч, бүх байшинг доргиулахад, Ү Сүньфү цочиж царай нь барсхийв. Ажилчид хөдөлгөөн гаргахдаа үргэлж дуугаргадаг яндан биш үү? гэж бодсоноо одоо үдийн хоолны цаг шүү дээ гэж санаанд нь ороход сэтгэл нь уужирч Тү Вэйиогийн арга зүйтэй мэт санагдав. 

	— Өнөөдөр үдээс хойш ажилчдын хөдөлгөөнийг зогсоож болно. Энэ ажилд идэвхтэй тусалсан хэдэн хүнд ямар шан олговол зохих талаар Ү эзэнтэн тогтоож өгнө үү гэж Тү Вэйио нэг хуудас бичгийг Ү Сүньфүд өгөхөд Ү Сүньфү тэр бичгийг ширвэн хараад хөмсгөө зангидан:

	— Үйлдвэрчний эвлэлийн байгууллагын Чянь Баошэн, Гүй Чанлинь нарт бас тусгай шагнал хэрэгтэй гэж үү?

	— Тийм ээ. Тэдний эрмэлзэл өөр байснаас хоёр хуваагдаж байсан юм. Гэвч тэд одоо нэг зорилготой болж Ү эзэнтний төлөө ажиллаж байгаа. 

	— Нэг зорилготой гэнэ ээ? Надаас мөнгө авахаараа нэг зорилготой болдог. Үйлдвэрчний эвлэлийн байгууллагатай тэмцэх болохоор хоёр зорилготой болдог. Мөн ажилчид хөдөлгөөн гаргаад байхад яагаад тэдэнтэй тэмцэхгүй байсан юм бэ? Ажилчдаас ингэж удаан хугацааны тэмцэл гаргасны нэг шалтгаан бол тэр хоёр нохойн нэг зорилгогүй байснаас болсон хэрэг. Тэд нэг зорилгогүй байж надад ажил хийж өгнөө! Нэг зорилгогүй байж ажилчдын эсрэг тэмцэнэ ээ. Хол байна даа. 

	— Тэр хоёр сүүлийн хоёр гурав хоногийн дотор найрамдалтай болж, ялангуяа Чянь Баошэн намайг дэвшсэн гэдгийг сонсоод Гүй Чанлиньтэй нэлээд эвтэй болсон. 

	— Тэд чинь надад үнэн сэтгэлээсээ ажил хийж өгөх гэж байгаа юм биш, цаасан шувуу шиг л салхины аясаар дэрвэж байгаа нь тэр. Надад мөнгө байна. Гэхдээ эдэн шиг новшнуудад өгөхгүй гээд уул цаасыг шүүрэн авч тэр хоёрын нэрийг хар бэхээр дарж нэрсийн жагсаалтын доод талд “Батлав” гэсэн үгийг бичээд Тү Вэйиод эргүүлж өгөхөд цонхны гаднаас шагайж байсан эмэгтэй ажилчид ямар нэг золгүй явдал боллоо доо гэж бодоцгоож тэр, даруй хуучин хэвийн байдалд орж:

	— Маргаашийн дотор энэ хэргийг шийдвэрлэсэн байх хэрэгтэй. Миний найдвар өнөөдөр тасалбар болно гэж Тү Вэйиод хэлээд шууд гарч одлоо. Энэ хоёр үг нь маш сүртэй байсан учир хаалганы гадна зогсож байсан албан хаагчид ч хүртэл нэлээд сүрдэв ээ. Эд, юү гэж маргаж байгаа юм бол гэж тэднийг гайхаж байхад Ү Сүньфү машиндаа сууж нэгэнт холдон явжээ. 

	Тү Вэйио, тэр даруй Мо Ганчэнээс дооших албаны чухал хүмүүстэй энэ асуудлыг хэлэлцэхээр тэднийг цуглуулав. Тэдний дотор Гүй Чанлинь оролцов. Ажилчдын хөдөлгөөнийг маргааш тасалбар болгоно. Ү эзэнтний итгэл хамгийн сүүлчийн алхамдаа хүрээд байна гэдэг мэдээ үйлдвэрийн бүх цех, тасгуудаар тарлаа. 

	Шалгагч болон мастерууд Ү эзэнтнийг хатуу арга хэмжээндээ шилжээсэй, тэгвэл Тү Вэйиогийн “бодлого” нурахад хүрнэ гэж үзэцгээж байлаа. Тү Вэйиогийн “бодлогыг” тэд хэдийгээр илэрхий эсэргүүцдэггүй боловч хүн бүхэн дотроо дургүйцдэг ажээ. 

	Чянь Баошэн, Гүй Чанлинь нарт Ү Сүньфүгийн дургүй байгааг Тү Вэйио тодорхой ойлгосон тул жинхэнэ асуудалдаа орж ярьж эхэллээ. 

	Ү эзэнтэн сая гурван асуудлыг зааварласан:

	Намрын баяраар нэг өдрийн шагнал олгоно. Яо Жиньфэнийг ажлаас хөөж, Сяе Баожүг шалгагчаар дэвшүүлэн ажиллуул! гэсэн гэхэд тэд бүгд гайхсан байртай бүлтийн харцгаав. 

	— Ямар, ус руу нохойг хаяж байгаа биш дээ? Энэ чинь! Ү эзэнтний энэ ч арай ёсгүй хэрэг байна. Сяе Баожү ямар гавьяа бүтээсэндээ дэвшиж байгаа юм бэ? гэж Гүй Чанлинь их л уур нь хүрсэн байртай хэлэв. 

	— Яо Жиньфэн, үнэхээр атаархан жөтөөрхжээ. Гэвч Тү Вэйио гуай та Ү эзэнтэй түүний тухай ярилцмаар байна. Тэгэхгүй бол та, түүнд ямар нүүрээрээ чамайг ажлаас хөөнө, Сяе Баожүг дэвшүүлнэ гэж хэлэх вэ? гэж хоёрдугаар номерын мастер мөн дургүйцсэн байртай хэлэв. Тэр нь Ү Сүньфүг ер эсэргүүцдэггүй байтлаа, Тү Вэйиог үзэн яддаг ажээ. 

	Тү Вэйио хариу дугаралгүй тайвнаар инээмсэглэнэ. 

	— Намайг Чянь Баошэнтэй муудалцлаа гэж Ү эзэнтний уурлаж байгаа нь зөв юм биз. Гэхдээ тэр чинь миний дайсан шүү дээ. Бид олноороо л үйлдвэрчний эвлэлийн байгууллагын хоолыг идэх ёстой. Гэтэл Чянь Баошэнийг ганцаараа идэх гээд байхад би түүнтэй тэмцэхгүй яах вэ. Ү эзэнтэн үйлдвэрчний эвлэлийн байгууллагын доторх маргааныг анхаарахгүй, ганцхан үйлдвэрийн доторх үймээнийг зогсоох гэж оролдож байна. Тэгээд юунд нь Сяе Баожүг дэвшүүлж байгаа хэрэг вэ? Тэр чинь одоо Чянь Баошэний заавраар надтай өстөн болоод байгааг хэн мэдэхгүй байх вэ? гэж Гүй Чанлинь их л дургүйцэн ярив. 

	Гэвч тэдний дотор тэр ганцаараа үйлдвэрчний эвлэлийн байгууллагын талаас байгаа. Тэр ганцаараа үйлдвэрчний эвлэлийн байгууллагын хоолыг идэж, бусад нь Ү Сүньфүгийн хоолыг иддэг тул ууртаа баахан дэмий юм ярьчихав уу даа гэж ичингүйргэж мөн Тү Вэйиогийн нүүрэн дээр эзнийг муучилсан нь эвгүй юм болох шиг санагдав. 

	Тү Вэйиог үг дуугүй хүйтнээр инээмсэглэн суухад Мо Ганчэн хажуугаас нь:

	— Ү эзэнтний юү гэвэл бид түүнийг гүйцэтгэх болно. Гэвч ажилчдын хөдөлгөөнийг яаж дуусгах гэж байна вэ? Тү эзэнтэн минь!

	— Энэ тухай одоо бид ярилцъя гээд Тү Вэйио шалгагч цоохор Ли, нэг мастер эмэгтэй хоёр луу харав. Цаад хоёр нь түүний өөдөөс эгц харж суусан тул Тү Вэйио инээмсэглэсэн царайгаар:

	— Яо Жиньфэн, Сяе Баожү нарын тухай дараа ярилцъя. Ү эзэнтэн тэдний байдлыг үнэн мөнөөр нь шийдвэрлэнэ. Ү эзэнд үнэнчээр ажилласан хүнийг би батлан дааж болно. Энэ явдлыг Ү эзэнтэн өнөөдөр шийд гэсэн. Хаврын баяраар нэг өдрийн хөлсөөр шагнана. Харин ажилчдын дотор шуугиан дэгдээж байгаа Хэ Сюмэй мэтийн хүмүүс хэрэг гаргаж магад. Би тэдэнтэй хайр найргүй тэмцэнэ. Ли минь, энэ хэргийг чамд даалгая. Түүнийг нэг сайн сүрдүүлчихвэл боллоо. 

	— Түүнийг би зөвшөөрнө. Надад л даалгавал боллоо гэж цоохор Ли өргөн хар хөмсгөө зангидан сүртэйгээр хэлэв. 

	— Цоохор Ли бол Хунмэнгийн1 бүлгийн холбоонд нэлээд дээгүүрт ордог бөгөөд тэднээсээ арван хэдэн хүнийг амархан цуглуулж бусдыг зодох, дээрэмдэх чадалтай байлаа. 

	— Ганцхан сүрдүүлбэл болоо гэнэ ээ? Хэлэхэд ч амар даа! Хэ Сюмэйг зөвхөн сүрдүүлээд дийлнэ гэж бодож байна уу? гэж хоёрдугаар номерын мастер Ван Жинжэнь далдуур эсэргүүцсэн байртай хэлэв. 

	*. 

Цоохор Ли их зантайгаар үг хэлэх гэтэл Тү Вэйио хажуугаас нь:

	— Ван Жинжэний хэлдэг ч учиртай үг шүү. Өвгөн минь чи ямар нэг аргаар түүнд ший үзүүл. Тэр одоо хариад ид хоолоо идэж байгаа. Одоохон яв. Харин их сэрэмжтэй яваарай. Чи хоолоо идээгүй биз дээ? Касснаэс арван юань аваад яв. Ажлаа гүйцэтгээд найзуудаа хооллоорой. — Үүнийг маш нууцаар гүйцэтгэх хэрэгтэй шүү. 

	— Нууцаа хадгална гэнэ ээ? Би ч Чянь Баошэн, Сяе Баожү хоёрыг итгэхгүй байна гэж Гүй Чанлинь ярвалдан хэлэв. 

	Цоохор Ли, Мо Ганчэний гараас мөнгө авч баяртайхан гарч одлоо. Тү Вэйио, Гүй Чанлинь рүү харснаа эргэж 10-р номерын мастер луу хандаж:

	— А-жэнь, чиний ажил чинь юү болж байна вэ?

	— Хэсэг ажилчид Яо Жиньфэгийн цуурхалд итгэж Сяе Баожүг урьд нь хөрөнгөтний талд ажиллаж байсан цуурхагч юм гэж жигшицгээж байна. Хэ Сюмэй тэднийг дэмжиж Яо Жинь-фэгээр толгойлуулах явууллага хийж байна. 

	— За яах вэ! Үдээс хойш Хэ Сюмэй үйлдвэр дээр ирэхгүй. Тэгэхэд чи, Хэ Сюмэйг Мо Ганчэний урилгаар ший үзэх гэж явсан гэж үйлдвэр дотор яриа дэлгээрэй. 

	— Хүүе! Чи чинь бас яагаад намайг үүндээ оруулчхав? Эрхэм дүү минь тэгж болохгүй шүү гэж Мо Ганчэн сандран хэлэхэд Гүй Чанлинь, Ван Жинжэнь, А-жэнь нар бүгд нир хийтэл инээлдэв. 

	Гэвч Тү Вэйио инээсэнгүй, Мо Ганчэний мөрийг алгадаж нөхөрсөг байдлаар:

	— Чи түүнийг урьж ший үзүүлэх нь зүйтэй хэрэг. Чи одоо явж цоохор Литэй уулз. Тэр өдийд Хэ Сюмэйгийн гэр хавилдуу байгаа байх. Чи түүнтэй уулзаж сайн ярилцаад, тэдний хорьж байгаа газраас нь Хэ Сюмэйг очиж ав. Тэгээд түүнийг ший үзье гэж хэл! гэв. 

	— Түүнийг зөвшөөрөхгүй бол яах вэ?

	— Тэгвэл цаг тухайн аргыг хэрэглэ. Жишээ нь: Бид театрт орж байгаад энэ сахилгагүйчүүдийг тарахаар хоёулаа явъя гэхгүй юү! Чамайг настай болохоор тэр яасан ч чиний үгэнд орно. 

	— Энэ явдал чинь Ү эзэнд мэдэгдвэл тоглоом биш болно шүү. 

	— Ү эзний өмнө хариуцлагыг нь би хүлээнэ. Яв, яв. А-жэнь ч гэсэн явж өөрийнхөө ажлыг гүйцэтгэ. Харин сэрэмжтэй ажиллаарай!

	Тасалгаанд Тү Вэйио, Гүй Чанлинь, Ван Жинжэнь гурав үлдэв. Тү Вэйио хүйтнээр инээмсэглэн Гүй Чанлинь рүү харав. Тэр нь дөч гаруй насны догшин царайтай, жартгар жижиг нүдтэй эр ажээ. Тү Вэйиогийн хурц харц аажмаар түүнийг тайван биш байдалд оруулав. 

	Тү Вэйио гэнэт хүйтнээр инээн

	— Гүй Чанлинь! Чи нээрэн тэгж Чян Бао-шэнтэй тэмцдэг юм уу? гэхэд тэр хариу дуугаралгүй биеэ хөдөлгөөд Тү Вэйио руу хорсолтойгоор харав. 

	— Чи бод л доо! Чиний хүч түүнээс юугаараа дутуу байгаа юм бэ?

	— Хн! Юуны чинь хүч вэ? Тэр муу нохой чинь үргэлж бүх захиргааг өөрийн гартаа оруулах гээд байдаг юм байхгүй юу!

	— Тийм үү? Үүнээс болоод л чи түүнтэй тэмцдэг юм уу? Танай Ван Жинь-вэй эзэн чинь бас хол байна даа!

	Гүй Чанлиний царай хувьсхийн итгэмжгүй байдлаар түүн тийш харав. 

	— Чи бүү зов! Энд ганцхан Ван Жинжэнь байна. Та хоёр эртний найз шүү дээ. Чамд үнэнийг ярихад манай Ү эзэнтэн танай Вантай их найз, өөрөөр хэлбэл тэр хоёрын зам нэг. Иймээс чи Ү эзний ажилд сайн тусалбал зүгээр юм биш үү?

	— Хэрэв Ү эзэнтэн цөмийг нь мэддэг юм бол яагаад Яо Жиньфэнийг ажлаас хөөж, Сяе Баожүг дэвшүүлж байгаа хэрэг вэ? Түүнчлэн энэ удаагийн хөдөлгөөнөөр би Ү эзэнтэнд их л тусалсан байх даа! Би үүнийг өөрийн нүүр дээр нь ч хэлмээр байна. 

	— Энэ явдал ч нээрэн жаахан тусгүй юм болж байна шүү. Зарлигийг нь тунхаглахаас өмнө Ү эзэнтэй ярина байгаа Тү эзэнтээн! гэж Ван Жинжэнь хажуугаас нь хэлэв. Миний саяны хэлсэн үг Гүй Чанлиньтэй санаа нийлж, Тү Вэйио өргөмжлөлдөө гэж бодож байтал Тү Вэйиогийн царай хувьсхийн өөрчлөгдөн:

	— Ү эзэнтний урт, богиныг яриад яах вэ. Ү эзэнтэн хэзээ ийм өчүүхэн ажилд оролцож байлаа даа! Энэ бүгд чинь Тү овогт миний гаргаж байгаа санал! Яо Жиньфэнийг ажлаас зайлуулж, Сяе Баожүг дэвшүүлье гэдэг саналыг би гаргасан юм. Ү эзэнтэн толгой дохисон. Тэгээд л гүйцээ шүү дээ

	— Чи чинь яасан тэнэг юм хийдэг юм бэ? гэж Гүй Чанлинь нударгаа зангидан үсрэн босоход Ван Жинжэнь түүний ханцуйнаас татан зогсоов. Түүний том нударга нүүрэнд нь ойртон очсоныг мэдээгүй мэт Тү Вэйио чангаар тас тас хийтэл инээхэд Гүй Чанлинь зангидсан гараа татан авч хорсолтой дуугаар хн гэв. 

	Тү Вэйио ч инээхийг больж, аяндаа түүний царай барайн их л дургүйцсэн байртай:

	— Түй! Муу новш чи яасан тэвчээргүй юм бэ? Сяе Баожүг дэвшихэд ажилчид яалаа гэж хөдөлгөөн гаргах юм бэ? Чи бодооч! Хэрэв тэдний хөдөлгөөн намдахгүй бол харин аяндаа Яо Жиньфэнг хамгаалж эхэлнэ шүү дээ. 

	— Хэрэв Яо Жиньфэн хөөгдвөл яаж түүнийг хамгаалах юм бэ?

	— Гүй Чанлинь! Энэ тухай сүүлд ярьж болохгүй юу? Ү эзэн үнэн зөвийг баримтална гэж чамд дээр хэлсэн шүү. Та нар одоохон очиж ажлаа зохиовол таарна. Миний өмнө ингэж сүр бадруулж байхын хэрэг алга. Чянь Баошэнд бид нэг цохилт өгье. Хэрэв намайг итгэвэл би чамд тусална. Мэдэв үү! За яв! гээд Тү Вэйио нэг ширхэг цаас авч урьдынхаа төлөвлөсөн тушаалаа бичиж эхэллээ. 

	Энэ үед үйлдвэр дотор яндангийн дүнгэнэх дуу гарч, эмэгтэй ажилчид үйлдвэр лүү цувран орж ирсээр байв. Цехүүд дотор ажилчид шуугилдах бөгөөд энэ шуугиан нь хоромхон хугацааны дотор Тү Вэйиогийн төлөвлөсөн төлөвлөгөөний замд ойртон иржээ. 

	 

	* * *

	 

	Ү Сүньфү, үйлдвэрээс гарч банкны нийгэмлэгийн ресторанд очив. Бүтэн сайн өдрөөс бусад өдөрт тэр, үдийнхээ хоолыг энд иддэг бөгөөд нөхөдтэйгөө уулзахад энд их боломжтой байдаг байв. Тэр, баясгалант ярианы дундуур үдийнхээ хоолыг идэж нэг цаг орчим суудаг байлаа. Энэ үзэмжит цэвэрхэн ресторанд өнөөдөр нэлээд уйтгартай орж ирэв. Урьд нь түүнийг орж ирэхэд таньдаг нөхөд нь дуудан угтдаг байсан бол өнөөдөр тэгсэнгүй. Ресторанд долоо, найман хүн байх бөгөөд бүгд танихгүй хүмүүс байв. 

	Эдгээр хоол идэж байгаа хүмүүс таваг, халбагаа хангинуулахын зэрэгцээгээр цаг агаар болон дайны явц, бүжигчин хүүхнүүд, нохой уралдуулах зэргийг ярилцан байв. Цонхны дэргэд хөдөөгийн газрын эзэн бололтой гурван хүн толгой холбон ямар нэг зүйлийг зөвлөн ярилцана. 

	Ү Сүньфү, тэднээс хоёр ширээ алгасан өөрийн байрыг сонгон авлаа. 

	Цонхны гадна өтгөн хар манан татаж, шинэ үеийн үйлдвэр хөгжин байгаа Шанхай хот сөнөж, зөвхөн энэ ресторан ганцаараа үлдсэн юм шиг санагдана. Ү Сүньфү нэг шил коньяк захиалан авч аажмаар хэд балгахад түүний сэтгэл сэргэх шиг боллоо. Хажууд нь суугаа гурван хүний нэг, нэлээд чанга дуугаар:

	— Хэрэв тийм болсон бол эцэст нь хүртэл үзэлцэнэ шүү. Тэр ялалт гэдэг чинь баячуудын тарааж байгаа цуурхал л даа. Чжао гэдэг баян эзнийг мөнгөн хонжворын эрх авлаа гэж чи дуулсан биз. Гэвч хүний хоолойгоор идсэн хоол өөрийн нь ходоодонд орно гэдэгт би итгэхгүй байна гэж ярих нь түүний чихэнд тов тодхон сонсогдоход Ү Сүньфү тэдэн тийш харвал урт эрүүтэй, шингэн ширвэгэр сахалтай хүн харагдав. Нөгөө хоёр нь аягатай какаоноос хааяа нэг балгаж үг дуугүй яриаг нь чагнан сууна. Дараа нь нөгөө хоёр нь ярьж эхэлсэн боловч шивнэлдэн ярьсан тул юу ч дуулдахгүй, байр нь ширвэгэр сахалттай маргалдаж байгаа бололтой байв. 

	Ү Сүньфү цагаа харахад нэг цагт арван минут дутуу байв. Хүмүүс цувран орж ирсээр байх боловч нэг ч таних хүн үзэгдэхгүй байлаа. Тэр хоолоо идэх завсар нөгөө сахалтын яриаг эргэцүүлэн бодож суув. 

	Энэ нь хонжвороо алдаж хоосорсон хүний үг юм. бол уу? гэж бодсон боловч үүнийг Ү Сүньфү тасалж чадсангүй. Гэвч мөнгөн худалдааны зээл дээр хэчнээн их мөргөлдөөн тэмцлүүд явагдаж байгааг тэр тодорхой ойлгож байв. Иймээс энд танилууд маань ирэхгүй байна гэж бодоод хоолныхоо тавгийг биеэс холдуулан босож явах гэтэл хоёр таньдаг хүн орж ирж яваа харагдав. 

	Тэдний нэг нь Хань Мэнсян байх бөгөөд тэр нь мөнгөн хонжворын талаар туршлагатай, Чжао Байтаогийн дотнын нөхөр, нөгөө нь Ли Юйтин байлаа. 

	Хань Мэнсян, Ү Сүньфүг харангуут инээмсэглэж, мэндэлсний дараа:

	— Тэмцэгчдэдээ бууж өгөхгүй гэж Чжао эзэнтэн маань уурлаад хэцүүдэж байна гэв. 

	— Юу гэнэ ээ? Уурлаад аа? гэж Ү Сүньфү цочсон байртай асууснаа тэр даруй биеэ барьж тайван байдалд орсон тул энэ нь түүний анхаарлыг татсангүй. 

	— Тэр, загасны багыг нь авахгүй, томыг нь авна гэнэ ээ! Одоо хоёр цагийн дараа л хэн нь томыг нь, хэн нь багыг нь авахаа үзэж дээ! гэж Хань Мэнсян мөн нам дуугаар хэлээд Ли Юйтин рүү харж инээмсэглэв. 

	Энэ үед тэнд сууж байсан гурван хүний дундаас цагаавтар царайтай, намхан тарган биетэй эр босож Мэнсян ахай гэж дуудан ирэхэд нөгөө сахалт нь үлдсэн нөхөртэйгөө ярьсаар үлдэв. Хань Мэнсян, Ү Сүньфү рүү толгой дохиод түүн тийш очлоо. Үүнээс эхлэн хөгжилтэй ярианууд үүслээ. Ү Сүньфү, Ли Юйтинг урин хоол идүүлж энгийн яриа хүүрнэлдэн суув. Ү Сүньфүгийн царайд архины халамцаар байдал нэлээд тодрон байх бөгөөд гэнэт Чжан Сүөсүөгийн тухай бодол санаанд нь орж: 

	— Чжан Сүөсүө та хоёрын хооронд баахан эвдрэл гараад байна гэж уржигдар Пэйяо ярьж байв уу?

	— Уг нь онц юм болоогүй. Гэвч нүд ирмэхийн завсар тийм хэрэг гарсан гэж Ли Юйтин ичингүйрсэн байдалтай хэлэхэд түүний санаанд тэр өдөр Фан Бовэнь, Ү Жишэний хэлж байсан илүү үгнүүд хүртэл санагдав. Гэвч Ү Сүньфү түүний нь онц анхаарсангүй, жимсний уснаас нэг том балгаад дахин инээмсэглэн:

	— Түүний шударга зан нь эцэгтэйгээ адил, сэргэлэн авхаалжтай нь нас барсан эхтэйгээ адил хүн дээ! Чи түүнтэй ч ижилсэхгүй байсан юм даг гэхэд Ли Юйтин хий л инээмсэглэн тонгойж хөлөө хөдөлгөн сууна. Энэ үед Хань Мэнсяны чангаар инээх дуу гарахын зэрэгцээгээр “Юньчин! Чи энэ жил баахан будаа түрээсэлчихвэл болох юм биш үү?” гэж нөгөө гонзгой урт нүүртэй эрийг асуухад “Энэ жил болохгүй. Газар бүхэнд тариачдын түрээс эсэргүүцсэн хөдөлгөөн гараад байна” гэж нөгөө ширвэгэр сахалтай хүний гунигтайгаар хариулах ямар нэг эх адаггүй яриа сонсогдов. 

	Ү Сүньфү хөмсгөө зангидан архинаасаа нэг балгаж Ли Юйтин рүү хандан:

	— Чи ямар нэг чухал мэдээ сонсов уу, үгүй юү?

	— Нэг том төлөвлөгөө явагдаж, тэр нь чамтай ч хамаатай юм шиг сонсогдсон гэж Ли Юйтин хоол идэж дуусаад амаа арчих завсар хэлэв. 

	— Надтай холбогдолтой их төлөвлөгөө гэнэ ээ?

	Тэр чинь юү байдаг бил ээ? Би ч өөрөө сайн мэдэхгүй байна! гэж Ү Сүньфү мөн тайван бөгөөд баясгалантайгаар хариулаад, Ли Юйтин лав бидний дайвар худалдааны газартай нийлэх гэснийг хэлж байгаа бололтой. Уг нь үүнийг нуух онцын шаардлагагүй байсан боловч ингэж амархан нийтэд зарлагдсан нь Ү Сүньфүг цочоов. Гэтэл Ли Юйтин цааш ярьсан яриа нь түүнийг улам ч цочоов. 

	— Хүүе! Тийм биш шүү. Чи эндүүрч байна. Их төлөвлөгөө гаргагчдын дотор чи байхгүй. Харин тэдэнтэй тэмцэгчдийн дотор нь чи байгаа юм. Дам сонсвол өөрийн чинь холбогдол тийм л байгаа юм байна бил ээ. Би өөрийг чинь аль эрт мэдсэн гэж бодож байгаа шүү!

	— Тийм үү? Би нээрэн мэдэхгүй байна шүү. 

	— Тэдний явуулж байгаа бодлого нь бүтэх эсэхийг бүү мэд! Гэвч тэд иймэрхүү тусгүй бодлого явуулж байгаа юм байна. Тэр банкны эзэд америкийнхны туршлагаар үйлдвэр хөгжүүлэх талаар их хүч гаргаж хөрөнгөө түүнд зориулах гэж байгаа юм байх!

	Ү Сүньфү нүдээ хагас анин толгой сэгсэрч инээмсэглэн суув. 

	— Чи тэднийг хүчгүй гэж бодож байгаа биз дээ. Гэвч тэд чинь хоёр саяыг хожсон болохоор үлдсэн хөрөнгөө мөн гаргана шүү дээ!

	— Үлдсэн хөрөнгөө мөнгөн худалдааны зээл дээр л гаргана биз. Үгүй бол орон нутгийн баялагт зориулна. Тэдэнд энэ хоёроос өөр ямар зам байх вэ? гэж Ү Сүньфү халмагдуу бөгөөд тэдэнд нэлээд зэвүүцсэн байртай хэлэхэд Ли Юйтин ч гэсэн уусан хэдэн хундага архиндаа мөн л нэлээд халсан бололтой хэл нь бага зэрэг орооцолдон:

	— Чи тэднийг хэтэрхий үнэлэхгүй байна. Тэдний бааз суурь нь бүрдээгүй байгаа боловч тэдний энэ төлөвлөгөөг анхаарахгүй өнгөрч болохгүй. Ялангуяа тэдний ард Америкийн капиталистууд байгаа шүү дээ. Дам сонсвол тэдний төлөвлөгөөгөөр анхныхаа мөнгийг засгийн газрын тусламж гэдэг нэрийдлээр мөнгөн хонжвор гаргах юм байх. Энэ бол банкны эздийн үйлдвэрт туслахын эхлэлт шүү дээ. 

	— Засгийн газар, цэргийнхээ зардлыг дийлэхгүй байж бас бүтээн босгох ажлыг ярилцаж байгаа хэрэг үү?

	— Энэ бол зөвхөн түр явагдаж байгаа иргэний дайн. Энэ дайнаар төв засгийн газрын цэрэг ялж, ёстой улсаа нэгтгэх болно гэж горьдож байгаа бөгөөд америкчууд ч гэсэн тийм горьдлоготой байгаа. Энэ горьдлого нь биелэгдэхгүй дээ! Хэрэв биелэгдвэл тэдний төлөвлөгөөг хоосон гэж үзэх үү? Америкийн мөнгөтэй, туршлагатай хүмүүсээр түшиг хийж байгаа төлөвлөгөөг биелэгдэхгүй гэж бодоод дэмий байх аа! Ү Сүньфү минь!

	Банкны эздийг үйлдвэр лүү довтолдог явдал баруун Европт үргэлж тохиолддогийг чи мэднэ. Хятадын ийм “балчир, нялх хоцрогдмол үйлдвэр яаж Америкийн долларын хажуугаар өнгөрч чадах вэ дээ... 

	— Энэ бол Хятадын үндэсний үйлдвэрийн амийг таслах гэж байгаа хэрэг дээ! гэж Ү Сүньфү шүд зуун хэлэв. Тэр хүйтнээр инээмсэглэхийг больж царай нь зэвхийрэн, нүд нь улаанаар эргэлдэж хүн аймаар болов. Ли-Юй-тин түүнийг ингэж уурлана гэж санаагүй учир үг дуугүй болов. Хэсэг зуур чимээгүй байснаа орчин тойрныхоо агаар, зан чанарт бага зэрэг дэвтсэн юм шиг, бараг амандаа:

	— Бодвол болохгүй биз дээ? Америк, дэлхий дээр ганцаараа бусдыг яаж дагуулах вэ! Ялангуяа дорно зүгт түүний хоёр аюулт дайсан нь байна. 

	— Чи Англи Япон хоёрыг хэлж байна уу? Иймээс энэ дайны үр дүн тэдний горьдлогоор болохгүй байх ёстой гэж Ү Сүньфү цонхоор гадагш харан хэлэв. Энэ үед түүний толгойд олон янзын бодлого орж гарч байв. Түүний үндэсний үйлдвэрийн тухай бодлого аяндаа замхарч энэ асуудал руу шилжжээ. 

	Ли Юйтин сая Хятадын үйлдвэрийн базыг дорой гэсэн биш үү? Чадалтай нь буурайгаа залгидаг нь үйлдвэрийн эздийн ёс. Би ч гэсэн өөрөөсөө буурай Жү Иньчиүг аль болохоор залгихыг оролдож байна. Гэвч одоо бусдыг залгих нь хэрэггүй, харин өөрөө залгигдаж магад болоод байна аа даа гэж бодоход түүний орчин тойрон улам ч явцуу болох шиг санагдлаа. 

	Хань Мэнсян их л баясгалантай байх бөгөөд салах ёс гүйцэтгэхээр Ү Сүньфүг дуудахад, тэр цочин харвал нөгөө хажуугийн ширээн дээр сууж байсан гурав цувран гарч явах бөгөөд Юньчин гэгч нөгөө ширвэгэр сахалтай эр тэдний сүүлд аажуухан алхалж явна. 

	— Эд, мөнгөн худалдааны зээл рүү очих нь. Тэнд ч өнөөдөр ёстой дайны талбар шиг байгаа даа! гэж Ли Юйтин тэдний хойноос харж аяархнаар хэлээд Ү Сүньфү рүү харав. 

	— Хоол зөөгч өө! Какао аваад ир! гэж Ү Сүньфү хахир хоолойгоор хэлээд Ли Юйтин рүү хандаж:

	— Тэдгээр их төлөвлөгөө зохиогчдыг хөдөлгөгчид нь Америкийн хөрөнгөтнүүд байж. Хятадын талаас тэгээд ямар хүмүүс байгаа юм бэ дээ? Энд оролцогчид чинь үйлдвэрийн эздийг чонын хонгил руу татан аваачиж байгаа хэрэг дээ!

	— Шан Жунли, Чжао Байтао нар юм байх гэж Ли Юйтин толгойгоо өөд татахгүй какаоноос уун суув. Ү Сүньфүгийн царай аяндаа хувирчээ. Түүнд Чжао Байтаогийн оролцсоныг мэдээд далдуур гүйцэтгэх гэсэн их төлөвлөгөөг эвдэрснийг сая мэдлээ. Тэр, үг дуугүй хий л хамраараа “хн” гэж суув. Гэвч түдсэн ч үгүй харанхуйлан байсан сэтгэл нь тайвширч, зөвхөн уур нь хүрч тэднээс хэрхэн өшөөгөө авах арга сүвэгчилж эхлэв. Одоо ч аргагүй ялагдах хэрэг болжээ. Чухам яаж ялагдахыг бүү мэд! Гэвч тэмцэх фронтоо нээнэ дээ гэж дотроо бодлоо. 

	Ли Юйтинтэй салах ёс гүйцэтгээд гэрийн зүг явлаа. Машин дотор явахад Ү Сүньфүгийн толгойд бодогдох элдэв бодлого нь машины дугуй эргэхийн адил хурдан өөрчлөгдөж байв. Ли Юйтингийн саяын ярьсан зүйл аяндаа түүний санаанд орж ирлээ. Тэр, энэ хэргийг мөн л итгэхгүй, энэ бодвол Чжао Байтао тэдний хоосон санаа, Америкийн хөрөнгөтний биеэ магтсан хэрэг биз. Америкийн нэг эрдэмтнээс, дайны дараагаар Америкийн хөрөнгөтөн ангийн биеэ хоосноор магтах явдал нь зүй бус байдалд хүргэсэн гэж хэлсэн биш үү? Дэлхийн эдийн засгийн кризис Америкийн хөрөнгөтнүүдэд мөн цохилтыг өгсөн. Америкт Дауэс, Юнга нарын төлөвлөгөө байхад хятадад Дауэсын хоёрдугаар төлөвлөгөөг яагаад бий болгож болдоггүй бэ? Хэрэв хятад улс нэгдсэн засагтай сан бол Дауэсын хоёрдугаар төлөвлөгөөг бий болгох нөхцөлтэй байлгүй яах вэ дээ? Тэгээд гурван их гүрнийг дорно зүгт мөргөлдүүлбэл мөн ч зүгээр юм болно оо доо! гэж бодоход Ү Сүньфүгийн инээд хүрэв. 

	Тэр ийнхүү бодож явтал гэртээ хүрч, машин хашааны хаалгаар орон хайр чулуу асгасан хар тосон зам дээгүүр шижигнүүлэн явав. 

	Түүнийг тэрэгнээс буух үед хэсэг ширүүн бороо угтав. Тэнгэр хар үүлсээр хучигдан харанхуй бүрэнхий болжээ. Байшингийн цонхоор цахилгаан гэрлүүд гялтайна. 

	Линь Пэйяо, Линь Пэйшань, Дү Жүзайгийн их хүү Дү Шиньдэ нар зочдын бага танхимд байхад Ү Сүньфү орж хэдэн үг хагас дутуу хэлээд шууд өөрийнхөө бичгийн тасалгаа руу гүйн орлоо. 

	Тэр бичгийнхээ тасалгаанд ороод хэдэн захианд хариу бичлээ. Тэр хамгийн сүүлд Үши гэгч нэхмэлийн үйлдвэрийн нэг найзаас нь ирүүлсэн, утасныхаа ээрүүлийн тоог олшруулахын тулд хувь нийлүүлэн ажиллахыг хүссэн захидалд хариу бичив. Ү Сүньфүгийн бололцоогүй байгаа үед энэ захидал ирсэн учир аргагүй үнэн байдлаа дурдсан хариу бичжээ. 

	Гэвч бичиж дуусаад үзтэл энэ захидал нь хэтэрхий дорой байдалд орсон мэт бичигдсэн байх тул тэр захидлаа урж хаяад дахин бичилгүй өмнөх зочдын тасалгаа руу гүйн орлоо. 

	Энэ тасалгаанд Линь Пэйшань баян хуураар тоглож ер бусын уйтгарт аялгуу сонсогдоно. Цахилгаан гэрэл түүний өмссөн хөх өнгийн дурдан дээл дээр тусч цайвартан цэнхэртэж байв. 

	Ү Сүньфү хаалган дээр хөмсгөө зангидан зогссоноо түүнтэй ярих гэвэл гэнэт түүний ард Линь Пэйяогийн санаа алдах нь сонсогдов. Сүньфү түүн тийш эргэж ширүүнээр харвал түүний хоёр нүд нь улайж, нүднээс нь нулимсны дусал бөмбөрөн унаж байх нь харагджээ. 

	— Хүний амьдрал бол энэ манан будан татсан өдөртэй адил. Энэ уянгат аялгуу үүнийг ёстой сайхан дүрсэлж байна. Ийм бүрхэг бороотой өдөр, ийм нойрмоглон байгаа дэнгийн гэрэлд энэ ая яасан сайхан нийцэж байх юм гэж Дү Шиньдэгийн хэлэхийг сонсоод, түүний уур нь хүрч зүрхийг төмөр савраар базах шиг болоход ууртаа түүнийг хараах гэтэл зарц Гаошэн ирж:

	— Эзэнтээн! үйлдвэр дээрээс утсаар ярья гэж байна гэхэд тэр, эргэн гүйв. Үйлдвэрээс юү гэж ярих гээ юм бол? Сайн юм хэлдэг бол уу? Саар юм хэлдэг бол уу? гэж бодсоор харилцуурыг авахад өөрийн эрхгүй гар нь салганав. Гэвч нэг минутын дараа түүний царайд баярын туяа татан цэвэр тод дуугаар:

	— Чи их сайн ажиллаж! Тэгвэл Гүй Чанлиньд хагас сарын цалинг нэмж олгоё. Маргааш есөн цагт би үйлдвэр дээр өөрийн биеэр очиж үзнэ гэлээ. 

	Үйлдвэрийн доторх ажилчдын хөдөлгөөн зогсож Ү Сүньфү амжилтыг оллоо. Тэр, харилцуураа тавьж дотор нь уужирсан мэт баясгалантай царайгаар инээмсэглэв. 

	Энэ үед бороо арилж нарны тунгалаг гэрэл баруун талын цонхоор ташуулдан тусч байв. 

	Цонхоор гадагш харахад цэцэрлэгийн доторх модны навчис борооны усанд угаагдан, хүний дурыг татам гялалзаж, түүн дээр тогтсон усны бөмбөлөг хэлхээтэй сувд шиг бөнжилзөн байв. 

	Ү Сүньфү гарч, явган хүний замаар цэвэр агаарт аажуухан алхлан явахад ийм сайхан сэрүү татсан цэвэр агаараар урьд нь амьсгалж үзээгүй мэт санагдана. Түүнийг их танхимын үүдэнд ойртон ирж явтал нэг машин дохиогоо дуугаргасаар хашааны хаалгаар орж ирэн их танхимын үүдэнд зогсов. Тэр машинаас Дү Жүзай сандран бууж ирэв. Тэр бол угаас ингэж яарч сандрахыг мэддэггүй хүн бил ээ. 

	— Дү Жүзай! Юу болоов? гэж Ү Сүньфү гайхсан байдалтай асуув. Гэвч түүнийг хариу хэлэхээс өмнө амжилт гарч гэдгийг мэдлээ. Түүний ядарч зүдэрсэн царай дээр баяр баясгалан тодорч байв. Шатаар дээш гарах завсар Дү Жүзай маш аяархан дуугаар:

	— Үдээс хойш мөнгөн хонжвор үнэд орж сүйд болох шахлаа. Хэрэв бид урьд нь хоёр, гурван саяар авсан ч тэдний гараас мулт татах байсан юм байна. Бид арай ихийг гаргаж орхиж! Саянаас эхлэн бодож эхэллээ. 

	— Хамаагүй. Энэ бол бидэнд сайн, сайхан эхэлж байгаа хэрэг. Ирээдүйд бид дахиад хийнэ гэж Ү Сүньфү инээмсэглэн хэлэв. Өглөөнөөс хойш барайн харлаж явсан түүний царай хөгжил баяслаар дүүрлээ. Ү Сүньфү дайсны бүслэлтийг эвдэж, хоёр их фронт дээрээ нэг зэрэг амжилтыг гаргав. Үүнээс үзэхэд Ли Юйтингийн ярьсан нөгөө их төлөвлөгөө нь дэмий яриа байсан нь тодорхой болсон тул энэ их ялалтын туяанд байгаа Ү Сүньфүг өөр айлгах ямар ч хүчгүй боллоо. 

	
НАЙМ

	Энэ удаагийн хонжворын догшин салхи намдаж, сохроор мөнгө гаргаж байсан хүмүүс ширүүн цохилт хүлээлээ. Ү Сүньфүг тэр өдөр банкны нийгэмлэгийн ресторанд хоол идэж байхад хажуугийн ширээн дээр нь сууж байсан гурван хүн нь мөн энэ цохилт хүлээгсдийн тоонд оржээ. Тэдний дотроос нөгөө ширвэгэр сахалтай, тавь орчим насны Фэн Юньчин гэгч нь бусдаасаа илүү хохирчээ. 

	Хагас жилийн өмнө энэ өвгөн өөрийнхөө нутагт баян чинээлэг, тарган цатгалан, амар жимэр амьдарч байлаа. Манж улсын үеэс эхлэн нутагтаа язгууртны эгнээнд багтаж байсан Фэн Юньчин гэгч нь өндөр хүүтэй зээллэгээр нутгийн тариачдыг шулан мөлжиж, газар нутгаа өргөжүүлж байсан бил ээ. 

	Тэр мөнгөн зээллэгийг тариачдад өгөхдөө мөнгөө буцааж авдаггүй, тариачны газраас нь авдаг. Иймээс түүний зээлүүлсэн тав, арван төгрөг нь нэг, хоёр жилийн дараагаар тав, арван му газар болон хувирна. Иймэрхүү явууллага хятадад их өргөн дэлгэр байсан боловч Фэн Юньчин бол нэртэй, “Инээдэг бар” нэртэй “Холын бодлогоч харцага” байсан бөгөөд өндөр хүүтэй зээллэгээрээ тариачдыг мөлжихдөө их овтой, нарийн арга хэрэглэж чаддаг, ёстой аалз шүлсээрээ хорхой шавж барихын адил, тариачдыг өөрийн урхиндаа тун чадамгайгаар оруулан, түрээслэгч болгох буюу төлөх хөрөнгөгүй нэгийг нь боол болгон үхэр мал шиг зарцалдаг ажээ. 

	Цэргийн эрхтэн генерал Чи, Лү2 хоёрын хооронд дайн явагдсан тэр жил Фэн Юньчин, гурван мянган му газартай болсон нь тариачдаас тав, зургаан му-гаар нь булаан, тэдний цус нулимсыг асгаруулан дээрэмдсэн газар байв. Мянга түмэн ядуу боолчуудын нуруун дээр Фэн Юньчин ингэж гэдэс цатгалан сууж, чинээлэг баян амьдрал дунд умбаж байсан аж!

	Чи ба Лүгийн дайны үед хөдөөгийн хэсэг язгууртнууд Шанхайд хүрэлцэн ирж гадаадын түрээслэгчдийн нөлөөнд байлаа. Цэргийн эрхтэн Сүнь Чуаньфан3 өөрийн хилийг давж бусдын газар нутгийг хайр найргүй эзэлж байсан боловч “Инээдэг барс” өөрийн сурвалжит аргаар түүнтэй нөхөрлөн амжсанаар барахгүй “Улс төрийн хэргэмд” дэвшин, тариачдыг “өндөр хүүт” зээллэгээр дээрэмдэх явдлаа улам өргөжүүлж, улам ч хүчтэй болж, хоёрхон жилийн дотор түүний тариалангийн газар мянган му-гаар нэмэгдсэн бил ээ. 

	Фэн Юньчин, энэ үед Лао Жю гэгч тэнгэрийн дагина мэт үзэсгэлэнт залуу эмэгтэйг өөрийн аваал гэргий болгожээ. Тэр ийм үзэсгэлэнт залуу авгайг өөрийн гэргий болгосон тул түүний сэтгэл, амьдрал нь урьд, урьдынхаас хавьгүй илүүгээр сэргэсэн бөгөөд ойр хавиар нь дээрэмчид олширч, тариачдын хөдөлгөөн ширүүсэн Фэн Юньчинг амрын заяа үзүүлэхгүй болсон тул нэгд, дээрэмчид болон тариачдаас холдох, хоёрт, залуу авгайнхаа хүслийг дагаж, бүх хөрөнгө мөнгөө авч гэр бүлээрээ Шанхай хотод нүүн ирсэн юм санж. 

	Ингээд тэр, Шанхайн ажил алба хийдэггүй баячуудын тоонд багтаж өөрийн үндсэн хөрөнгөнөөс зарцуулан амьдарч байсан бөгөөд хэдийгээр хэдэн мянган му газрынхаа түрээсийг идэж болох боловч урьдынхтай адил түрээсний жаран хувийг оруулж авах нөхцөлгүй болжээ. Нутгаас гарахдаа хэдийгээр дал, наян мянган юань бэлэн бэлтэй байсан боловч энэ нь Шанхайн баячуудын эн зэрэгт хүрэхгүй, банканд хадгалуулъя гэхэд хүү нь маш бага байв. Залуу авгайн хар тамхины зардал мөн үүнд багтаж байснаас гадна эхнэрийнхээ сар бүрийн тусгай зардалд мянган юанийг гаргаж байлаа. Завшаан болж засгийн газраас их хэмжээгээр гаргадаг мөнгөн зээллэг болон тасралтгүй үргэлжлэх дотоодын дайны улмаас өсөн нэмэгдсээр бий мөнгөн хонжворын хүүгийн ачаар хожжээ. Гэвч огт санаандгүй байтал ганц удаагийн хонжвороор энэ бүгдээ алдан хоосорлоо. 

	Энэ удаагийн хонжворт оруулсан мөнгийг бодоход цөөнгүй ажээ. Хамгийн наад зах нь баталгаанд барьцаалсан тавин мянган юаниас сохор зоос ч эргэж орсонгүй. Тэрчлэн гурав хоногийн дотор гучин мянган юанийг зуучлагч Хань Мэнсянд төлөх ёстой бөгөөд өчигдөр орой үүнийг нэхэж ирсэн байжээ. 

	Фэн Юньчин өнөө өглөөний арван нэгэн цагаас эхлэн дансаа бодож, чухам хэд дахин бодсоноо ч мэдсэнгүй. Энэ дансаа даруй хоёр цагийн турш бодож, өглөөнийхөө ч хоолыг мартаад, хэрхэх аргаа олж ядан байв. 

	Ялангуяа түүний хамгийн их гутарч байсан нь үүнээс хойш яаж мөнгөн хонжворт хөрөнгө оруулъя даа гэж бодож байлаа. 

	Цонх руу унжуулсан, хэлхмэл хулсан хаалтын завсраар нарны гэрэл тасалгаанд нэвт тусаад зөөлөн салхи хулсан хаалтыг аяархан хөдөлгөхөд, хаалтын зурвас хар сүүдрүүд усны урсгал мэт үелзэнэ. 

	Фэн Юньчин, цонхны дэргэдэх улаан модон ширээний дэргэд сууж, зүүн гарын хурууны салаанд асаасан янжуур хавчуулан, баруун гараар дансны дэвтрийг эргүүлэн сууна. Хулсан хаалтын зурвас хар сүүдэр дансны дэвтэр дээр жирэлзэн хөдлөхөд, түүн дээрх тоонууд сарвалзан хөдөлж байгаа мэт санагдана. 

	Фэн Юньчин гэнэт ихээр уурлан, ширээ шаан босож хойд өрөөний гадна талд байгаа модон орон дээр нүдээ анин хэвтээд сүүрс алдав. Өчигдөр тэр, мөнгөтэй баяны нэг байсан бол өнөөдөр хамгийн гуйланчны нэг болж байдаг мөнгөө алджээ. Энэ нь миний буруу юу? үгүй! Энэ бол миний буруу биш гэж бодоод дахин санаа алдаж аман дотроо: “Би хорин жилийн турш тийм сайн сайхан амьдарч байгаад яагаад ингэж гэнэт балрав аа?” гэж хэчнээн бодсон боловч өөрөө ойлгосонгүй. 

	Түүний сууж байгаа өрөөний дээд давхарт ямар нэг нүсэр чимээ гарахад тэр дав хийтэл цочив. Тэр дуу гарсны дараа удсан ч үгүй зарц нарын байран дахь цахилгаан хонх удтал үргэлжлэн дуугарав. Энэ нь лав залуу авгай нь сэрээд зарц нараа дуудаж байгаа бололтой. Залуу авгай нь өчигдөр мөн л их орой харьж иржээ. Авгайгаа үдэш орой болтол ингэж зугаалан явахад нь төдий л юм боддоггүй байсан боловч одоо бүх мөнгөө алдаж сүйрсэн учир гэнэт уур нь хүрч эхлэв. Ялангуяа авгайгаа ингэж явж байхад нь анхаардаггүй, муу заншилд сургасандаа гэмшиж ер нь ямар учраас орой бүр ганцаараа явдаг юм бэ? гэж хардах сэтгэл төрж эхэллээ. 

	Фан Юньчин, ийш тийш хэд алхалснаа дээд давхарт гарч авгайтайгаа ярилцъя гэж бодсон боловч ганц хоёр алхаад бодол болон зогсов. Ер нь олон эгч, дүүтэй авгай нар хэзээ л олигтой байлаа! гэж бодоод ханандаа байгаа Жү Болүгийн4 зургийг хараад түүний бичсэн “Гэр бүлийг зохиох тухай товч өгүүлэл” гэдэг ном санагдаж улам ч гүн бодлогод орлоо. 

	Туфлийн тог, тог хийх чимээ гарч, хаалга алгуурхнаар нээгдэхэд арван долоо, найман насны эмэгтэй орж ирэв. Тэр нь өргөн хавтгайдуу нүүртэй эмэгтэй байх бөгөөд түүний будмал улаан уруул, дугаригдуу богино эрүү, арзайтал буржийлгаж унжуулсан үс, товойж гарсан хацрын яс зэргийг харахад удтал өвчлөөд босож ирсэн бол уу гэмээр ажээ. 

	Тэр эмэгтэй хар торгон гадар бүхий шар дурдан дотортой урт халат өмсжээ. Түүнийг явахад халат нь урдуураа ярагдаж цаанаас нь урт цагаан шилбэ гялалзан байх бөгөөд халатны захыг цардан хатуулжээ. Фэн Юньчин “Гэр бүл зохион байгуулах товч өгүүллийг” бодон уйтгарлаж байхыг хараад тэр эмэгтэй хаалганы дэргэд инээмсэглэн зогсов. Гэвч тэр, гулжилзан ирж, Фэн Юньчингийн дэргэд зогсоод:

	— Ааваа! Би нэг жаахан юм худалдаж авмаар байна гэж аргадангуй дуугаар хэлэхэд өвгөн эргэж их л гайхсан байртай түүн өөд харав. 

	— Яльгүй юм аа! Дөнгөж зуухан юань байсан ч хүрнэ. Би одоо гадагш явмаар байна... гэж охин нь нэмж хэлээд доошоо харав. Тэгээд гүйн очиж цахилгаан сэнс хөдөлгөөд:

	— Та чинь сэнсээ ажиллуулахгүй яасан юм бэ? Таны нүүр чинь цул хөлс. Энд ирж сэрүүцээч, зуухан юань шүү дээ! Аав минь!

	Фэн Юньчин гунигтайгаар толгой сэгсрээд түүний дэргэд очиж:

	— А-мэй минь! Энэ удаагийн мөнгөн хонжворт аавынхаа сүйрснийг чи мэдэж байна уу? Гучин мянга гаруй юаниа сох алдчихлаа шүү дээ! Хаврын баяр нөгөөдөр болох гэж байна. Тэгэхэд дэлгүүрээс аар саар юм авах мөнгөгүй байна. Би сая “Лаожю-жан” дэлгүүрийн дансыг бодоход тэндээс дөнгөж таван зуухан юань гарах нь бололтой... 

	— Би дөнгөж тавхан хурцас захиалсан шүү дээ. Ааваа!

	— Тэгээд чи өнөөдөр зуун юаниар бас юугаа авах нь вэ? А-мэй, чи надаас илүү мөнгө үрэх юм байна шүү!

	— Харин хойд ээжийг бодвол ч бага байх аа! гэж урвалдан хэлээд гулжилзан очиж эцгийнхээ өмнөх зөөлөн сандал дээр суулаа. Эцгийн царай дээр нь бага зэрэг тэвдсэн байдал үзэгдэхэд эцгийнхээ юунд сандарсныг мэдээд тэр зориуд

	— Хэрэв хэрэглэвэл бүгдээрээ л хэрэглэх ёстой. Яагаад тэр чинь илүү хэрэглэж байх ёстой юм бэ? гэв. 

	— Чи битгий яар! А-мэй! Би хоёр, гурав хоноод чамд өгье. Ямар вэ? гэж хэлээд Фэн Юньчин хүчээр инээх гэж оролдов. 

	Гэвч А-мэй хариу дуугаралгүй, цэцгэн хээтэй дурдан алчуураа гартаа нухчин байснаа эргэж хананд өлгөөтэй байгаа зураг руу харав. Эдгээр зураг нь Жан Дачяний зурсан том бар болон жилийн дөрвөн улирлыг харуулсан европ маягийн зураг бөгөөд алтан шар гуунд хийжээ. Цонхны цаагуур унжуулсан хулсан хаалтын завсраар туссан нарны гэрэл гууны алтан шар өнгөн дээр тусч гялалзуулна. 

	Фэн Юньчин охиноо яаж явуулъя даа гэж бодон түүний харж байгаа зүг рүү харахад нөгөө жилийн дөрвөн улирлыг харуулсан үзэсгэлэнт зураг нүдэнд тусан түүнд өөр нэг явдлыг санагдуулав. 

	Тэднийхийг энэ байшинд нүүж ирэхэд Лао Жюгийн нэг хүж барьсан эгч нь энэ зургийг бэлэглэсэн бөгөөд түүнд хүж барьсан эгч дүү нар олон бий боловч энэ зургийг бэлэглэсэн эгчийн эцэг нь их өглөгч, нэлээд дээгүүр албатай. Фэн Юньчинг Шанхай хотноо амгалан тайван суух явдалд нь их тус хүргэсэн хүн ажээ. Гэтэл хаврын баяр нөгөөдөр болох гэж байхад чин сэтгэлээсээ ах дүү нараа үзэж харж байдагт нь талархаж, энэ их сайн санаат туслагчдаа бэлэг өгөх явдлыг мартжээ. Энэ том явдлыг санаад охиндоо яагаад ч зуун юань өгөх нөхцөлгүйг саналаа. 

	— А-мэй минь! Миний охин, авах юмаа баяраас хойш ав л даа. Чи хараач! Өгвөл зохих хэдэн айлдаа ч бэлэг өгч чадаагүй байна шүү дээ! Аав чинь мөнгөндөө харам муухай ааштай, түүн дээр одоо байдаг мөнгөө алдаж сүйрээд байна. Гэхдээ өнчин ганц муу охин чамайгаа зүрхнээсээ ялгаагүй үзэж харж байдаг шүү дээ! гээд хоолой нь эвгүй болон уруу царайлж сахлаа илэв. 

	Тэр хоёрыг хэсэг зуур чимээгүй сууцгаахад дээд давхарт хойд эхийн нь нарийн хоолойгоор ханиалгах дуу сонсогдоно. Эцэг охин хоёр, хоёр өөр төрлийн бодлогод учраад байлаа. Зуун юань ч бүтэхгүй шиг байна. Энэ баяраар их зүйлийг төлөвлөж байсан юм сан. Одоо яана даа! Энэ гурав хоногийн амралтаар юугаа хийдэг юм бил ээ? Жан Зыпингийн бичсэн “Гурвын дурлал” гэдэг номоо уншаад, гэртээ хэвтээд байх гэж үү? Даанч харамсалтай. Нөгөө хүнтэй болзсон болзоогоо яана аа? Ярилцсан ёсоор тэр очоод намайг баахан хүлээх байх даа! Дараа би түүний нүүрийг яаж харах бил ээ? гэж А-мэй бодно. 

	Хашааны хаалганы хонх хоёр гурван удаа дин, дан гэж дуугарахад бодол болон байсан Фэн Юньчин цочмогоор цонх руу харав. Хүн зөөдөг гурван дугуйтын зөөгч А-шүнь их хаалга онгойлгож дөч орчим насны дугаригдуу царайтай, гялалзсан торгоор үйлдсэн тал шийгуа хэлбэртэй малгай өмссөн хүн орж ирлээ. 

	— Аа! Хэ Шэньань ирлээ! гэж Фэн Юньчин охиндоо хэлээд босож угтахаар явсан боловч ирж байгаа зочин нь түүнээс түрүүлэн “Юньчин” гэж дуудсаар таягаа барин орж ирлээ. А-мэй түүнийг хараад инээд нь хүрч жаран градус бөхийсөөр ёсолж инээдээ намдмагц дээш болов. 

	Түүний өмссөн малгай, барьсан таяг зэргийг нь А-мэй харах бүрдээ инээд нь хүрдэг бөгөөд инээдээ барих гэж их л зовдог байжээ. 

	— А-мэй! Хэ эзэнд цай авчир гэж үйлчлэгчид хэл! гээд зочноо суу гэж урив. Хэ Шэньань, А-мэйгийн хойноос их л анхааралтай ширтэн харснаа:

	— Юньчин минь! би хоосон магтаж байгаа юм биш. Ер нь ийм охинтой бол мөн баясгалантай яа! гэв. 

	Фэн Юньчин гашуунаар инээмсэглээд, хонжвороо алдаж сүйрсэн мөртөө мөн уужуухан дотортой хүн юм аа гэж бодоод өрөөний буланд байгаа толинд өөрийнхөө царайг харахад царай нь цонхийн цайж урьдынхаас их хөгширсөн юм шиг харагдахад тэр, өөрийн эрхгүй санаа алаад, нам дуугаар:

	— Өчигдөр Хань Мэнсян ирж надад мөнгөө дурсаж байна. Яадаг юм бил ээ дээ? Бодоод байхад Хань Мэнсян ер нь бидэнтэй зүгээр л байдаг юм сан. Тэр өдөр банкны нийгэмлэгийн ресторанд хоол идэж байхад тэр, биднийг даруй мөнгө нэм гээд байгаагүй юү? Түүний үгэнд ороод эртхэн хэдэн мөнгө оруулсан бол одоо арай ийм болохгүй байжээ. Хэ Шэньань, тэр өдөр чи ч гэсэн алдаж, чиний тэр Атлантын талын найзууд чинь үнэн зөв үг хэлсэнгүй шүү! гэв. 

	— Нэг үгээр хэлэхэд бид бүгдээрээ үхвэл таарчээ. Хүнийг арга хийж мэхэлж байхад бид түүний үгэнд орж байдаг. Чи Хань Мэнсяныг сайн, сайн л гэнэ, тэр чинь Чжао Байтаотой нийлж түүний ам хамар нь болж байсан юм байна. Тэдний явууллагыг би цөмийг дуулсан гэж Хэ Шэньань хүйтнээр инээмсэглэн, барьж байсан янжуурынхаа үлдэгдлийг хогийн сав руу чулуудаж, аягатай цай авч уув. 

	— Юу? Их явууллага гэнэ ээ... Тэр чинь дийлсэн ч дийлдсэн ч урьдаас бэлтгэлтэй байсан юм биш үү?

	— Тэгэлгүй яах вэ! Тийм учраас бидний санаа муу биш, харин бид хэтэрхий томоотой байж гэж Хэ Шэньанийг хэлэхэд Фэн Юньчин төдий л их итгээгүй байртай суув. Фэн Юньчин угаас тариачдыг өөрийн урхиар урхидаж тэднийг гаслант байдалд оруулан наадаж сурсан заншилтай бил ээ. Одоо тэр нэлээд гуньхарсан байдлаар:

	— Тэгээд, тэгээд муу хөгшин би чинь тэдний хөлд гишгүүлэх болжээ. Шэньань минь! тэр хэдэн юанийг олоход хэчнээн их бэрхтэйг чи мэднэ шүү дээ. Зөвхөн дөрөв, таван му газар олох гэж л хэчнээн их хүч гаргадаг бил ээ? Тариачид үүнийг мэддэг болохоор мөнгө эх гэхээс газраа өгөх их дургүй шүү дээ. Тэдэнтэй чинь эвтэй уулзахаас эвдэрч уулзаад ер ашиг олохгүй. Шэньань, би тэдэнтэй ер дайсан болж үзээгүй шүү. Би тэднээс төлбөр авахдаа нэг ч удаа буутай хүн дагуулж очиж байгаагүй дээ! Иймэрхүү аргаар хэдэн мянган му газартай болсон юм сан. Гэвч чамтай би яаж зэрэгцэх вэ дээ! Чи бол нутгийн дарга гээд амархнаар их мөнгө олж газраа ихэтгэж байсан. Чиний сарын орлого, миний жилийн орлоготой тэнцэж байсан шүү дээ гээд Фэн Юньчин яриагаа түр зогсон амтат цайнаасаа хэд балган түрүүчийнхээ яриаг үргэлжлүүлэх гэтэл Хэ Шэньань хажуугаас нь яриаг нь таслан:

	— Чи ийм хэрэггүй юм яриад яах юм бэ? Одоо чи тэгээд дахин мөнгөн хонжворт оролцъё гэж бодож байна уу?

	— Дахиад оролцох уу? Үнэнээ хэлэхэд би баахан айгаад байна шүү. Өнөөдөр өглөөний тэр хонжворын эргэж байгааг харахад үүнээс хойш мөнгөн хонжворт оролцоход бэрх болсон мэт надад санагдсан. Одоо зальтай хүмүүс ингэж дундуур ороод байхад үүнд орно гэдэг чинь маш аюултай болсон байна шүү. Гэвч чи яах гэж байна?

	— Би арван жил хадгалсан цайны үнэт хэрэглэлээ өчигдөр хэдэн мөнгө болгосон. Түүгээрээ энэ баярыг өнгөрөөж болох байх гэж бодож байна. Харин намайг бодвол чи ч өөр шүү дээ. Чи хэдэн мянган му газартай болохоор зөвхөн өчүүхэн тариа түрээслэхэд л боллоо гээд Хэ Шэньань яриагаа таслав. 

	Энэ үгийг сонсоод Фэн Юньчин нүдээ цагаанаар эргэлдүүлэн цочмогоор босон харайснаа эргэж суусан тул Хэ Шэньань гайхаж тийнхүү үгээ тасалсан юм-санж, Фэн Юньчингийн ам, хамар хачин татвалзан байснаа:

	— Будаа түрээсэлнэ ээ? Ийм аюултай үед хэн хөдөө гарч будаа түрээслэх гэж явах юм бэ? Би Шанхайд ирээд ийм том байшинд эзэн болж суугаа мөртөө тэдний чинь ирж дээрэмдүүзэй гэхээс их айж суудаг юм гээд тэр, сандал дээрээ хажуу тийш налж нүдээ анив.

	«Хөдөө, түгшүүртэй байгааг би гадарлаж байна. Гэхдээ чи, тэднийг хэтэрхий толгой дээрээ гаргаж байгаа юм биш үү? Чи хэдэн хүн дагуулаад очиж болно шүү дээ гэж Хэ Шэньань хэсэг зуур юм бодож сууснаа торгон малгайгаа авлаа. Түүний тос даасан гялаан толгойг харахад үнэхээр инээд хүрмээр байв. Фэн Юньчин тэнд зөвхөн амьсгаадан хэвтэнэ. 

	Зэвсэгтэй хүмүүс аваад очиход ашигтай юу? Зэвсэгт хүмүүс цөөдвөл ашиг олохгүй, олон бол зардал нь дийлдэхгүй болно. Тариа түрээслэхэд заавал ашигтай гэж Фэн Юньчин урьдын туршлагуудаа бодож суув. Бодон бодсоор “Инээдэг барс” энэ төлөвлөгөөгөөр үйлдэж баахан түрээсний мөнгө олохоор шийджээ. 

	Хэ Шэньань нэг янжуур асааж хэд сороод ярианыхаа өнгийг өөрчлөн:

	— Юньчин минь! саяын алдсан мөнгөө яаж эргүүлэн олох вэ? 

	— Юуны чинь мөнгөө эргүүлж олох гэж? гээд Фэн Юньчин цочмогоор асуув. Энэ үед түүний сэтгэлд тариачдаас газрыг нь хайр найргүй булаан авч тэдний дургүйцлийг хүргэж байгаа, тэд ирж түүнээс өшөөгөө авах гэж байгаа юм шиг санагдав. Гэвч Хэ Шэньань түүний бодлогыг ойлгосон шинжгүй муухан инээмсэглээд:

	— Хэрэв мөчөө хугалуулсан бол эмнэлэгт эмчлүүлж болно. Хөрөнгөө хаана алдсан бол тэндээсээ хөрөнгөө эргүүлэн авах болно доо!

	— Аа! Чи бас мөнгөн хонжворт оролцох тухай ярьж байна уу?

	— Тэгэлгүй яах вэ. Чиний зүрх сэтгэл чинь бүр шантарч орхио юу?

	— Тэгж нэг их айсан ч юм алгаа. Гэхдээ биднийг хүн мэхлэх гээд л хүлээж байна шүү дээ! гэж санаа алдаад, нулимсаа гаргах шахав. Үүний нь хараад Хэ Шэньань тэсэлгүй инээд алдав. 

	— За, за Юньчин минь больё. Чамайг ингэнэ гэж санаагүй. Чи чинь яаж байна вэ? Ингэж сэтгэлээр унаж байхын оронд мөнгөө эргүүлж авах талаар эртхэн арга сүвэгчилбэл зүгээр юм биш үү?

	— Хэ Шэньань!

	— Чи битгий толгойгоо эргүүл. Миний үгийг сонс! Энэ хорт явдлыг чинь Чжао Байтао тэд хийж байгаа юм. Харин аль болох аргаар бид түүний хүрээнд шурган орж чадвал, тэдний бүх нууцыг мэдэж хөрөнгөө эргүүлэн авч болно гэж Хэ Шэньань их төлөв байдалтай яриад гуяа алгадан босож, Фэн Юньчинд ямар нэг чухал үг хэлэх гэж байгаа бололтой түүнд ойртон ирэхэд, Фэн Юньчин хөмсгөө зангидан:

	— Чи түүний тэр нохойн үүрэнд яаж орох гээ вэ?

	Тэр чинь тийм ч амаргүй зөнөг байгаа байх аа!

	— Тэр чинь бага залуу охидыг хараад зүгээр сууж чаддаггүй, ёстой шар сэмжилнэ гэгч болсон хүн байгаа юм. Иймээс түүнийг цэвэрхэн залуу охидоор урхидаж болно гэж чихэнд нь ойртон аяархан хэлээд чанга инээв. 

	Фэн Юньчин нүдээ бүлтийлгэн Хэ Шэньань өөд харав. Энэ нь өөрийн залуу авгайн орой гараад өглөө орж ирдгийг хэлж байна гэж бодсон тул түүний царай улайн энэ ярианаас холдохын тулд:

	— За, за! Их сайхан төлөвлөгөө байна, чи тэгж намайг егөөдөхийн хэрэг алга. 

	— Би чамайг хэлж байгаа хэрэг бишээ. Гэхдээ гол нь чамайг түшиглэх хэрэг байгаа юм. Харин би зөвхөн зөвлөх үүргийг гүйцэтгэнэ гэж Хэ Шэньань төв шулуун бөгөөд шивнэн хэлэв. Гэвч энэ үг нь Фэн Юньчингийн чихэнд маш тод бөгөөд ясанд нь шингэтэл дуулдахад түүний царай хувирлаа. Түүний уур хүрч байгаа юм уу? Баярлаж байгаа юм уу? Алинаа ч мэдэхгүй сэтгэл нь ихээр хөдлөн юү гэж хариу хэлэхээ олж ядан Хэн Шэньаний инээд хүрмээр бөлцгөр нүүр, түүн дээрх хөндлөн амнаас нь булталзан байгаа улаан хэлийг харж суув. Тэр дахин яриагаа үргэлжлүүлсэн нь;

	— Чжао Байтао эдийн яс чанар таньдаг байтлаа, эхнэр хүүхдийн яс чанарыг таньдаггүй гэлцдэг. Энэ нь ч бас ортой дог оо! Оройд цэцэрлэгт зугаалж яваа охид хүүхдийг эргүүлж явдаг учир түүнийг энэ урхинд оруулж авахад хялбар байх гэж би бодож байна. Харин ганцхан... 

	— Ганцхан, ганцхан юу гэж? гэж Фэн Юньчин сандран боссоноо түүний царайд баярын баясгалан тодров. 

	— Ганцхан, нэг сэргэлэн, цэвэрхэн, итгэлтэй, ер нь өөрөөр хэлбэл танай охин А-мэй шиг ийм нэг охин хэрэгтэй байна гэж Хэ Шэньань маш тайван бөгөөд аяархнаар хэлэв. 

	Фэн Юньчин энэ үгийг сонсоод хоолойгоо засан, царай нь үхсэн мэт зэвхийрч өөрийн эрхгүй суудалдаа суун найз өөдөө харав. Түүний бөлцийсөн цагаан царайд ямар нэг өөрчлөгдсөн шинж тэмдэггүй байх бөгөөд нам дуугаар яриагаа цааш үргэлжлүүлсэн нь:

	— Бидэнд одоо ганцхан ийм зам байна. Чи бүтэхгүй гэж айж байна уу? Айх явдалгүй. Юньчин минь! Ийм охид цөөнгүй шүү дээ! гэж хэллээ. 

	— Хэ Шэньань!

	— Хэрэв үүнийг бид сайн ажиллаж чадвал чамд их ашигтай. Хойшдоо чи юү ч хийсэн бололцоотой болно. Би чамайг л гэж зөвлөж байна. Үнэнээ ярихад тариачдын толгойг элдэв аргаар эргүүлнэ гэвэл би чамд хүрэхгүй, харин нохойн үүрэнд шургуулах, цагаан тагтаа5 тавьж бусдыг урхидахдаа би чамаас илүү байх гээд аягатай цайнаас хэд балгаснаа босож хананд өлгөөтэй байгаа Фэн Юньчингийн гэр бүлээрээ авхуулсан зургийг харж зогсов. 

	Энэ нь Фэн Юньчинд бодох зав олгож байгаа юм санж. Энэ үед нар үүлсийн цаагуур далд орсон тул өрөөн дотор бүрхэг харанхуй байв. 

	Дээд давхарт нь эмэгтэй хүний инээх, цоргоор ус шоржигнуулан гоожуулах чимээ сонсогдоно. Гадаа ганзагын худалдаа ирж бууз, банш зарж байв. Фэн Юньчин мөн л үг дуугүй хэвээр суусаар ажээ. 

	Хэ Шэньань буланд жишүүдүү тавьсан толь руу харахад тэр нь булангийн хаалга шиг байх бөгөөд Фэн Юньчин бодлого болон сууснаа гэнэт шийдсэн мэт толинд харагдахад Хэ Шэньань түүн тийш түргэн эргэлээ. Фэн Юньчин бараг аман дотроо;

	— Үнэхээр түүнийг нэг урхидах нь ч зөв юм биш үү дээ?

	— Тэгэлгүй яах вэ. Фэн Юньчин минь! гэж маш түргэнээр угтуулан хэлээд түүний өмнөх сандал дээр суув. Гэвч Фан Юньчин муухан шиг мушилзан инээгээд мөн л үгийнхээ өнгийг өөрчлөн: 

	— Хэ Шэньань минь! бид мөн үнэнээ л яривал дээр. Мөнгөн хонжворын хүүгийн өсөх буурах байдлаас болж байна гэж бодож байна уу? Тийм бишээ. Харин тэдгээр баячуудын хийж байгаа явууллагыг л мөрдөн мэдэх нь чухал байна. Чжао Байтаогийн аргыг яаж нууцаар тагнан мэдье дээ! Хэ Шэньань чи ухаантай сэргэлэн хүн, нэг арга бодно байгаа! гэв. 

	Хэ Шэньань хариу дуугаралгүй хөмсгөө зангидсанаа чангаар инээв. Фэн Юньчингийн энэ үг түүний хэлснийг эргүүлсэн үг гэдгийг ойлгож миний үгэнд үүний сэтгэл нь хөдлөөд, миний нүүрэн дээр нэрэлхээд шууд хэлэхгүй байна гэж бодов. 

	Тэр инээмсэглэн босож Фэн Юньчингийн мөрөн дээр алгадаад: 

	— Хүндэт нөхөр минь нэрэлхэх явдалгүй. Бид дотнын нөхөд биз дээ? Яахыг чи өөрөө мэд дээ. Миний зөвлөх зүйл л энэ байна. За баяртай! гээд тэр гарч оджээ. 

	 

	* * *

	 

	Фэн Юньчин түүнийг үдээд буцтал, сэтгэл нь хөдлөөд нүдий нь нулимс бүрхсэн тул нэг дөрвөлжин саванд үзэсгэлэнт гуа алтан загас хөвөх шиг болж тэсгэлгүй инээв. Гэвч нүднийхээ нулимсыг гараар арчаад сайн ажин харвал загас биш, охин нь улаан эрээн даашинзтай зогсож байсан бил ээ. Тэр хөгшин сүүрс алдаад хурдлан алхалж өрөөндөө оронгуут зөөлөн сандал дээр хүнд биеэр лаг хийтэл суув. 

	Фэн Юньчин, хөмсгөө зангидан саяын болж өнгөрсөн явдлуудыг бодоход түүний толгойд охины нь гуа үзэсгэлэн санаанд нь орж алт мөнгөнөөс илүү сайхан болохоор Чжао Байтаог урхидан авахад хялбар гэдгээс өөр юм бодогдсонгүй. Түүний уур гэнэт хүрч өөрийгөө чанга алгадаад хөмгийгөө зуун:

	— Зөнөг толгой минь энэ чинь юү гэсэн үг вэ?

	Ер нь Хэ Шэньань надаар зориуд тоглоом хийж яваа юм байна шүү! Дээр үед алба хааж байсан хүмүүс нохойноос дор хогууд байгаа юм! Фэн Юньчин чи чинь алдар нэрээ цуурайтуулсан газрын их эзэн байж юунд түүний завхарсан үгэнд орох гэж байгаа хэрэг вэ? Одоо тариалангийн талаар л бодлого сүвэгчлэх хэрэгтэй гэж бодоход дотор нь уужрах шиг болж, гэдрэг налан нуруугаа тэнийлгэн суухад, нөгөө тариачдын хөдөлгөөн нь гэнэт бодогдон, тарианы хэдэн мянган му газар нь түүнийх биш шиг хачин үзэгдэл толгойд нь орж ирлээ. Тэр гунигтайгаар толгой сэгсрэн босож, нааш цааш хэд алхлахад өөрийн сэтгэлд хамгийн тохиромжтой өрөө нь ч өөрчлөгдсөн мэт санагдав. Энэ үед тэнгэр хүчтэй нүргэлэн дуугарахад, тэр цочин чагнавал хаалганы бариулыг хүн хоржигнуулан хөдөлгөж байлаа. Хаалганы завсраар харахдаа мөнгөн худалдаанд сүйрсэн Хань Мэнсян бол уу, эсвэл бусдаас нь явж байгаа юм бол уу? гэж тэр бодож байв. 

	Энэ нь Ли Чжуанфэй ажээ. Сойз хэлбэрээр сахлаа засуулсан энэ хүн бол Фэн Юньчинтэй мөнгөн худалдааны зээл дээр танилцсан шинэ танил нь бил ээ. 

	Фэн Юньчин энэ шинэ зочноо угтахын зэрэгцээгээр мөнгөн худалдааны зээл дээр хохиролд учирсан нөхрийнхөө царайг ажиглан харав. Тэр нь мөн Хэ Шэньаньтай адил мушилзан инээмсэглэсээр орж ирэв. Энэ нутгийн “хувьсгалч” дарга бас юу юу гэдэг бол доо гэж бодон байтал тэр суунгуутаа Фэн Юньчингийн сэтгэлийг хөдөлгөх яриагаа хөвүүлэн эхэллээ. 

	— Юньчин минь! Би өнөөдөр чамд сэтгэлийнхээ үгийг ярихгүй бол болохгүй нь. Би энэ жил гурван сар шахам хөөцөлдөж байж нутгийн даргын эрх олсон юм сан. Ганц ч сар бололгүй түүнийгээ эв хамтын дээрэмчдэд булаагдчихлаа. Энэ жил ч надад мөн золгүй жил юм аа. 

	— За энэ ч яах вэ тэгээд өнгөрч. Энэ өнгөрсөн сард би бас дахин нэг баларлаа. Арван найман мянган юаниа зарцуулж байж, гаалийн даргын эрх олж авсан чинь дөнгөж хоёр ч хоноогүй дайн дэгдэж дайсны талын нэг хүн миний орлогч боллоо. Тэгэхэд би зайлж өгөхөөс биш яах вэ дээ! Одоо үед дарга болно гэдэг чинь ер ашиггүй болсон юм байна. 

	— Харин чи ер гутрахгүй юм даа! Чи хэлтсийн дарга, нарийн бичгийн дарга зэрэг бүх үүргээ ганцаараа гүйцэтгээд байх юм биш үү дээ? Чи чинь бас зочид буудалд өрөө хөлслөн авч нутгийн захиргаа байгуулсан гэв үү? гээд Фан Юньчин хүчээр инээхийг оролдов. 

	Ли Чжуанфэй нутгийн дарга байхдаа албан ажлаа “хувьсгалч” маягаар явуулж байснаас гадна мөнгө зарцуулахдаа ч “хувьсгалч” маягаар гүйцэтгэж байсан учир түүнийг нутгийнхан “хувьсгалч дарга” гэж нэрлэжээ. Түүний саяын ярьдгийг Фэн Юньчин аль эрт сонссон тул ийнхүү даажигнаж байгаа юм санж. 

	Ли Чжуанфэй залирхгаар ийш тийш харснаа намуухан дуугаар;

	— Чи битгий даажигнаад бай! Тэднийг дагаж үрэгдэх шахлаа шүү. Тэдний тэр гүйлгээ нь намайг бүр эцээчихлээ. Өнөөдрийн мөнгөн хонжвор дээр ч гэсэн би мөн багагүй анхаарал тавилаа. Хаврын баярын өмнө надад хэчнээн юань хэрэгтэй болоод байгааг чи таа л даа! гэв. 

	Нөгөө мөнгөнийхөө асуудлыг гэнэт сонсоод сэтгэл нь хөдлөн, царай нь барайн тэр даруй хариулт өгч чадсангүй. Ли Чжуанфэй түүний байдлыг ойлгосон байртай уруу царай гарган:

	— Фэн Юньчин! Чи битгий ингэж сэтгэлээ зовоо! Чамд хэчнээн их алдагдал гарсныг би мэдэж байна. Гэвч чи энэ алдагдлаас болоод дахин хөдлөхгүй байхгүй шүү дээ! Би алдсан бол хөрөнгөө эргүүлж авах нэг зам олоод үүнийгээ ч чамтай зөвлөхөөр ирлээ гэдэг үг ч Фэн Юньчингийн сэтгэлийг тайтгаруулж чадсангүй улам хүнд байдалд оруулав. Тэр, нүдээ цагаанаар эргэлдүүлэн үг дуугүй сууна. Ли Чжуанфэй, түүний юү гэх бол гэж хариу хүлээн нэлээд дуугүй сууснаа түүнийг дуугарахгүй болохоор:

	— Чамайг хүмүүс, “Инээдэг барс” гэдэг. Гэтэл чи чинь ширүүн салхин дороос өндийж ч чадахгүй эр шивдээ! Чи газрын эзэн болохоор түрээсээр амгалан тайван амьдарч сурчхаад ингэж ганц өдөр сүйрнэ гэж огт зүүдлээ ч үгүй биз дээ! За Юньчин минь, би чамд нөхөр ёсоор зөвлөе гэж яриа үүсгэв. 

	— Мөнгөн хонжворт оролцоно гэдэг чинь их муу санаатай байхгүй бол болдоггүй юм. Жишээ нь: Цэрэг хорогдуулахаар нэг зуун мянганы мөнгөн хонжворыг гаргаад алдаж орхиё. Тэгвэл чи дахиад хоёр зуун мянгыг гаргах хэрэгтэй. Тэгэхэд чинь засгийн газар ч чамайг дийлэхгүй, чи гарцаагүй хожно. Хэрэв чи эхний хагас жилд хоёр удаа далан саяыг гаргасан бол дараагийн хагас жилд нь түүнийг хувь өсгөж дөрөв дахин далан саяыг гаргахад хүн ямар ч аргагүй болон мухарддаг юм. 

	— Энэ чинь саяын бидний алдагдалд ямар хамаа байх вэ дээ? Хүн бол... гэж хариу дуугарснаа санаа алдаж яриагаа таслахад Ли Чжуанфэй хажуугаас нь:

	— Хээ! Чи бас л өөрийнхөөрөө болгох гээд байна уу? Үүний чинь учир нь үүнд байгаа юм. Зах дээр тэмдэгт солих үед захын байдал өөрчлөгдөн өдрөөс өдөрт хүнд байдалд ордог. Энэ үед улс төрийн талаар хөдөлгөөнийг өрнүүлж, мөнгөн худалдаанд дуртай хүмүүс мөнгөн худалдааны зээлд нөлөөгөө тусгадаг. Мөнгөн хонжвор эрхэлдэг хүн бүр үүнийг мэднэ. Чи дадлагатай хүнээс асуугаарай. Тэдний хэн нь ч дотоодын дайн зогсоосой гэж хүсэхгүй. Хэрэв дайн зогсвол чи ч саяынхаа алдсан мөнгийг эргүүлэн олж чадахгүй. Харин одоогийн байдлаар бол чи алдсан мөнгөө эргүүлж олох нөхцөлтэй байна. 

	— Дайн дажинд чамайг ийм дуртай гэдгийг би мэдсэнгүй. 

	— Магад ч үгүй. Би гаалийн хороон дарга хэвээрээ байсан бол дайныг хүсэхгүй байсан. Гэтэл одоо нэгэнт байр сууриа алдаж мөнгөн хонжвор эрхэлдэг болсон хойно миний эрмэлзэл бас хувиралгүй яах вэ дээ! Үүнээс гадна дайн зогсоох, цэргийн тоог хорогдуулахад зориулсан мөнгөн хонжворт бид оролцдог. 

	Уг нь засгийн газраас эдгээр хонжворыг гаргаж байгаагийн гол зорилго нь дотоодын дайныг зогсооход чиглэгдсэн юм. Гэвч үнэн хэрэг дээрээ үүнээс болж дотоодын дайн улам өргөжиж байгаа л даа. Дотоодын дайн өргөжихөөр дээрэмчид олширч, коммунист нам, улаан цэргийн хөдөлгөөн ширүүсэж, хөдөөгийн баячууд Шанхай руу зугтан ирэх нь нэмэгджээ. 

	Одоогийн бэлэн байгаа бүх мөнгөө хуримтлуулж засгийн газраас дахин хэдэн зуун мянган юанийн хонжвор гаргах гэж байна. Мөнгөтэй бол дайн тасрахгүй, дайн тасрахгүй бол дотоодод самуун ихээр дэгдэнэ. Дотоодод самуун дэгдэх тутам нь хөдөөгийн баячууд Шанхайд зугтан ирэх нь олширч, засгийн газраас мөнгөн хонжвор гаргах нь улам нэмэгдэнэ.

	— Энэ нь мөнгөн хонжвор, дайн хоёрын салшгүй болохыг харуулж байгаа юм. Фэн Юньчин минь чи одоо ойлгож байна уу? Дайн болоод л ийм болж байна гэж чи бүү ойлго! Ер нь мянган жил дайн болно гэхэд мянган жилийн турш мөнгөн хонжвор мандан цэцэглэсээр байх вий. 

	— Ли Чжуанфэй минь! дотоодод ер нь энх тайван болж чадахгүй гэж чи бодож байна уу? гэж удтал дуугүй суусан Фэн Юньчин хайнгадуу асуув. 

	— Фэн Юньчин минь! чи бас ингэж байгаад баяжна гэж зүүдэлж байна уу? Ээ, мэдэхгүй, дахиад нэг, хоёр жил болоход чиний тарианы газрыг сайн сэтгэлээсээ хүлээж авах хүн олдохгүй болно шүү!

	Фэн Юньчин, түүн тийш цочмогоор харвал Ли Чжуанфэй өөр ярих зүйлгүй өөрийн ярианд итгэсэн байртай суухад Фэн Юньчингийн чих юм сонсохгүй дүлийрэх шиг болов. Сүүлийн өдрүүдэд бодоод бодоод олохгүй байсан асуудалдаа ийм хариу авсан бөгөөд энэ нь баахан базаахгүй хариулт байлаа. Юньчин хөмхийгөө зуун:

	— Тэгвэл газар тариалан хөгжүүлэхийг чармайдаг бидний өмнө засгийн газар маань нэр хүндгүй болно оо доо!

	— Тэгж үзэж ч бас арай болохгүй. Засгийн газраас ингэж олон тооны хонжвор гаргаж байгаа явдал бол чамд хөрөнгөжих бололцоог олгож байгаа юм. Гэвч зуун мянга, хоёр зуун мянгыг нэг дор гаргаснаар хөрөнгөжихгүй. 

	Ли Чжуанфэй үнэн худлын аль нь ч мэдэгдэхгүй ийм яриа дэлгээд хөхрөв. Фэн Юньчингийн зүрх сэтгэл нь өвдөж, нулимс гаргахыг шахан, Хэ Шэньаний ярианд сэтгэл нь үймж байснаа сая нэг арга олох шиг санагдлаа. 

	Ер нь мөнгөн худалдааны зээл дээр амь тавин үзэлцээд байхаас өөр зам алга гэж бодоод толгойгоо дээш болгон чичирхийлсэн дуугаар:

	— Гуйлгачин болж ч гүйцжээ. Ийм болоод байж дахин яаж баяжих вэ дээ? Үгүй Ли Чжуанфэй чамд ямар арга байна вэ? Чи түүнийгээ ярьсангүй. 

	Ли Чжуанфэй үг дуугүй янжуур тамхинаас аажуухан сорж, энэ өвгөн ч миний зальт арганаас арай мултрахгүй биз дээ! гэж бодон суув. Ли Чжуанфэй хоёр гурван минут хэртэй дуугүй сууснаа, 

	— Фэн Юньчин минь! чи тэр хэдэн му газраа барьцаанд өгч хэдэн төгрөг олох хэрэгтэй юм биш үү? Хэрэв тэгвэл даруйхан л хөдлөх хэрэгтэй дээ! гэхэд Фэн Юньчин нүдээ томоор эргэлдүүлэн үг дуугүй инээмсэглэв. 

	— Чи битгий буруугаар ойлгоорой. Би сайн санаанаасаа хэлж байгаа юм шүү. Хоёулаа мөнгөн хонжвор дээр хамтран ажиллая. Мөнгөн зээллэг гаргах уу? Эсвэл худалдан авах уу? гэдэг дээр чи ганцхан миний үгийг дагах хэрэгтэй. Хөрөнгөө хуваахад эрх тэгш хуваана. Харин урьдаар ярьж тохиролцоход, анхны баталгааны мөнгө тушаахад чи жаран хувь, би дөчин хувийг нь өгнө. Энэ бол би, чиний ивээлд багтаж байгаа хэрэг. Надад одоо гучин мянгын чек байна. Гэхдээ үүнийг авах хугацаа нь нэлээд хол, ирэх сарын арван зургаанд авна. 

	— Одоо байгаа бэлэн мөнгөний талаар яривал би бүр ч чамтай эгнэх аргагүй гэж Фэн Юньчин тосон авч хариулаад итгэх, сэжиглэх хоёрын хооронд эргэлзэн байхад “хувьсгалч аргаар” туршлагажсан Ли Чжуанфэй түүний энэ ээдэрсэн бодлогыг нь таслан:

	— Хээ, чи бас л өөрийнхөөрөө болгох гээд байна уу? Бэлэн мөнгөгүй бол тарианы газраа барьцаалаад хэдэн мөнгө олоход тусгүй гэж үү? Миний таньдаг нэг дивизийн дарга бий. Тэр бол танай нутгийн хүн байгаа юм. Энэ тухай түүнтэй ярилцах бүрэн бололцоо байна. Хэрэв энэ тухай надад эрхий нь өгвөл би одоо гараад л тав, зургаан мянган юань олоод ирье. Өнөөдөр мөнгөн худалдааны эзэн нээгдэнэ. Чи оролцох хүсэлтэй байвал түргэлэх л хэрэгтэй. Бидний гарт бэлэн мөнгө байвал зээллэг гаргасан ч худалдан авсан нь ч бүрэн бололцоотой хэрэг. 

	— Чиний ярьж байгаагаар чухам яавал зохих вэ?

	— За би, чамд тодорхой ярьж өгье. Мөнгөн хонжворын ашигт цадсан Чжао Байтаотой, Ү эзний хүү Ү Сүньфүг найз гэж хүн бүхэн мэднэ. Түүний нэг сайн найз нь фронт дээр байдаг учир чухал мэдээнүүд маш түргэн дамжиж байгаа юм. Ү Сүньфү бол миний таньдаг тэр Лү Куаньшийг түшиглэж ажилласнаас ийм их ашиг олж байна. Ү Сүньфү шиг би тэр Лү Куаньшитэй гэрээ байгуулан ажиллах боломж байна. Харин гарах хонжооноосоо л үүнд өгөх болно. Ямар вэ? Чи бод л доо хөө! гэж ярьж дуусмагц Ли Чжуанфэй босож нэг гараар сахлаа илж, нөгөө гараар панам сийрсэн малгайгаа авав. 

	Энэ үед дээд давхарт нь хоёр эмэгтэй хүний хэрэлдэх чимээ сонсогдоход, эхнэр, охин хоёрыгоо хэрэлдэж байна гэдгийг дуугаар нь танив. 

	Энэ үед түүний санал сэтгэл нь алдагдан яах аргаа ололгүй босож Ли Чжуанфэй рүү гараа сунган, 

	— Энэ сайхан үнэт сургаалуудыг чинь би хүлээн авъя. Надад тав, гурван юань хэрэгтэй л байна. Эрхэм хүндэт найз минь саяын тусалъя гэдэгт чинь их баярлалаа. Бид маргааш танай зочид буудалд очоод сайн ярилцъя. 

	Ли Чжуанфэй хангалттай зөвшөөрч маргаашийнхаа уулзах цагийг тогтоогоод баясгалантай гарч одлоо. 

	Фэн Юньчин тэр даруй сандран дээд давхарт гүйн гарлаа. Түүнийг өөрийнхөө унтдаг өрөөний үүдэнд очтол дин дан гэж ямар нэг шил шаазан хагарч авгай нь хүйтнээр инээмсэглэх дуу сонсогдоход Фэн Юньчин ихэд цочин аяархан явж хаалганы гаднаас чагнав. Тэгээд маш аяархнаар хаалгыг нь нээж орвол авгай нь маш ууртайгаар хар тамхины орон дээрээ сууж, зарц Лю Бао аяганы хагархай болон хөх эрээн хивсэн дээр асгасан хараацайны өндгөөр хийсэн шөлийг шүүрдэх бөгөөд зарц Жинь Ма авгайн ард нь зогсож түүний үсийг модон самаар самнаж байв. 

	Охиныгоо энд байхгүй болохоор Фэн Юньчингийн сэтгэл нь жаахан уужрах шиг болов. Бодвол А-мэй авгайг нь уурлуулчхаад гарсан учир тэр уураа зарц нартаа гаргаж байгаа бололтой харагдав. 

	— Чи чинь өрөөгөө андуураагүй биз? Урьдаар хайрт охин дээрээ орохгүй яагаа вэ? Тэр чинь гомдоно шүү гэж авгай нь түүн тийш ширэв татан хэлэхэд;

	— Фэн Юньчин хүйтнээр инээмсэглэн:

	— Юугаа ярьж байгаа юм бэ дээ хайрт минь! гэснээ зарц Лю Бао руу хандаж, үгүй чи ингэж суухаар урьдаар дахиад нэг аяга хоол аваад ирэхгүй яасан юм бэ?

	— За чи битгий дүйвүүлээд бай! гэж авгай нь тосон авч зандраад түүн тийш ширүүн харав. 

	Фэн Юньчингийн зөөлнөөр инээмсэглэхийн хариуд авгай нь хүйтнээр инээмсэглэн:

	— Энэ муу үстэй толгой бас жигтэйхэн халуун юм авчирч намайг шалзалж алах санаатай байна уу? Энэ ч лав цаанаасаа хүний явууллагаар хийж байгаа хэрэг л дээ! Чи энэ тухай үнэний нь хэлээрэй гэж үглэнэ. 

	— Лао Жю, чи ингэж уурлаад яах юм бэ? Нэг гаанс тамхи татчихвал дотор чинь уужирна. Би чамд нэрээд өгье. Жинь Ма чи хатагтайнхаа үсийг хурдхан самна. Өнөөдөр орой Миньюнь цэцэрлэгт их сайхан тэмцээнүүд болох гэнэ. Лао Жю, Бо гуайн ордны Ү авгай “чамайг урьдаар өөрийнхөөрөө ирж хэд хөзөрдөж байгаад хамт очицгооё” гэж сая утсаар хэлүүлж байна бил ээ. Чи хараач! Ийм орой болчхоод байхад бушуулахгүй, яльгүй юманд уурлаад суух гэж. 

	Фэй Юньчин өөрийн яриаг үргэлжлүүлэх завсар Лао Жюгийн гэзгийг самнаж байгаа Жинь Ма руу харан нүдээ ирмэн инээмсэглээд орон дээр хэвтэж тамхинаас сорж эхлэхэд мөн л нөгөө мөнгөн хонжвор нь бодогдсон хэвээр байлаа. 

	— Нээрэн тийм шүү. Хүн харахад манай бага хатан том хүүхэн шиг боловч амандаа орсныг хамаагүй хэлж байдаг хүүхэд зантай шүү. Хатагтай түүнд сургамжийн хэдэн үг хэлэхийн оронд хамаагүй уурлаж, биеэ зовоогоод байх юм. — Яаж самнах вэ? Нөгөө хөндлөн “S»маягаараа самнах уу? гэж ярингуут Жинь Ма үсийг нь дадамгай бөгөөд эвлэгхэнээр самнаж байв. 

	Лао Жю үг дуугүй сууна. Түүний бүх сэтгэл бодлого нь Богийн ордны Ү авхай тийш оджээ. Тэр нь Ү авхайгаар их гул барьдаг бөгөөд тэднийхийг анх хөдөөгөөс зугтан ирэх үед Ү авхай тэдэнд байр сууц олж өгөх зэргээр тусалсан учир Фэн Юньчингийн нүүрэн дээр ингэж их сүр бадруулдаг байжээ. Ийм ч учраас Ү авхайнд очиж шөнөжин зугаалаад өглөө ирэхэд нь Фэн Юньчин юү ч хэлдэггүй байлаа. 

	Лю Бао дэвсгэр дээрх аяганы хагархайг тэр даруй цэвэрлээд бүлээвтэрхэн шөл хийж иржээ. Жинь Ма үсийг нь самнаж дуусаад, ор дэрий нь хураахаар унтлагын өрөөнд орлоо. 

	Фэн Юньчин хар тамхиа нэрж тавиад, нүдээ анин Хэ Шэньань, Ли Чжуанфэй нарын саяын яриаг бодон хэвтэв. Хэрэв Ли Чжуанфэйгийн үг үнэн бол Хэ Шэньаний хэлдэг “нохойн үүр” рүү “шургуулах гэдгээс хавьгүй дээр. Авгай охин хоёрын зардлыг дийлнэ гэдэг мөн ч хүнд байна даа. Ер нь Ли Чжуанфэйгийн үгэнд орохоос дээр юм ч үгүй байх аа даа? Хэрэв... гэж бодон байтал авгай нь түүнийг дуудаж бодлогыг нь сарниулав. Авгай нь хараацайны өндгөөр хийсэн шөлнөөс мөнгөн халбагаар утгаж хоржигнуулан сорох завсар:

	— Нөгөөдөр хаврын баяр боллоо. Чи бүх юмаа бэлдчихсэн биз дээ?

	— Юу гэнэ ээ? гэж сандран асуухад

	— Юу, юу гэж? Баярын бэлэг. Хүмүүс биднийг ах, дүү шиг харж үзээд байхад чи хоосон өнгөрөх гээ юү?

	— Аа, энэ ч үргэлж л миний сэтгэлд байна! Ганцхан, Лао Жю минь чи намайг энэ удаагийн мөнгөн хонжворт сүйрснийг мэдэж байна уу? Бараг хоёр гараа хоослоход хүрсэн. Одоо дөнгөж тав, зургаахан мянга үлдсэн. Энэ тухай ямар арга байна? Чамтай ярилцмаар байна. 

	— Чи надаар мөнгө зээлүүлэх гээ юү? Арван мянгыг зээлэх үү? Найман мянгыг зээлэх үү? Юугаа барьцаалах вэ? Хөдөөгийн газрыг хэн ч барьцаанд авах вэ дээ»!

	— Ганцхан ийм болсон учир чиний юү хэлэхийг хүлээмээр байна. Ли гэгч миний нэг нөхөр энэ тухай зөвшөөрсөн. Ганцхан би түүнийг итгэхгүй байгаа юм. Одоо дөнгөж хоёр гуравхан хоног үлдээд байхад ажил саатуулчихвал сүйд боллоо шүү. 

	Лао Жю түүний үгийг дуугүй сонсож байснаа шөлнөөсөө нэг балгаад хажуу тийш гилжийн инээмсэглэв. 

	Мөнгөн худалдаанд алдагдал гарсан гэдгийг мэдэх боловч бүр юү ч үгүй болтлоо хоосорсон гэдэгт нь жаахан итгэхгүй байв. Хэрэв түүнийг мөнгө зээлдээд ир! гэж явуулах юм бол тэр дургүйцэхгүй бөгөөд үүнээс зээлдсэн мөнгийг өөрийн гараар дайруулан гаргахдаа нэлээдийг нь завсраас нь чимхэн авч үлдээгээд баяраар хувийн хэрэгцээндээ зарцуулах байсан. 

	Лао Жю босож, амаа зайлж, шүдээ сойздоод, инээмсэглэн:

	— Хэдхэн мянга юм бол ч барьцаагүйгээр надад олдоно л доо. Бо гуайн ордны Ү хатан надад өгөхөө л өгнө. Уг нь жаахан барьцааны юмтай бол бидний нэрд зүгээр юм аа даа. Газар ч ямар хэрэг байх вэ! А, тийм манай арван мянган юань, Юаньфэн банканд бий шүү дээ!

	Түүнийг хөдөлгөж болохгүй! гэж Фэн Юньчинг сандран хэлэхэд авгай нь үг дуугүй ярвалдан зогссоноо тамхины ширээн дээрээс хар тамхины гаансаа авч хоржигнотол сорж эхэллээ. 

	— Юаньфэн банканд байгаа тэр мөнгийг ер хөдөлгөж болохгүй. Тэр чинь А-мэйгийн юм байхгүй юу! Түүний эхийг анх нас барахад энэ арван мянган юанийг, А-мэйгийн гэрлэхэд хэрэглүүлэхээр ам алдаж байж хүргэн ахын нь банканд тийнхүү хадгалуулсан юм гэж Фэн Юньчин хөмсгөө зангидаж амьсгаадан хэлэв. 

	Эхнэрийгээ нас барсны дараа, Лао Жюг гэртээ авчрахад А-мэйгийн хүргэн ах, эгч хоёр нь энэ эмэгтэйг төдий л ойшоодоггүй байсан бөгөөд удсангүй Лао Жюгийн зан ааш нь өдрөөс өдөрт эвдрэн эхэлсэнд А-мэйгийн хүргэн ах, эгч хоёр нь “Энэ улаан авгай ч дээ хаяаг чинь зэвхийрүүлж, голомтыг чинь хоосруулах байх аа даа” гэж байсан нь энэ үед гэнэт санагдаж, өөрийн эрхгүй сүүрс алдан, авгайгаа харав. Гэвч авгай нь түүний нүүр өөд аймшигтайгаар ширтэн харж, хоёр харц мөргөлдсөнд Фэн Юньчин цочих мэт харцаа зайлуулан, бодож байсны минь мэдчих вий гэж сандрахдаа хүчээр инээмсэглэх гэж оролдлоо. 

	Завшаан болоход авгай нь төдий л түүнийг анзаараагүй бололтой хамрынхаа хоёр нүхээр хар тамхины гашуун хар утаа баагиулан, дооглонгуйгаар:

	— Чи охиноо эрд өгөх санаатай л үргэлж сүй бэлэг бэлдэж, хүргэн хүүхэн хоёроо хэзээ ирж мөргөх бол гээд л хүлээж байх юм. Надад бол ер тийм горьдлого алга. Гэтэл чамд ийм горьдлого их байдаг бололтой. Ээ, мэдэхгүй дээ! Чи энэ зүүднээсээ хэзээ сэрэх юм бэ?

	— Юу?

	— Чи чинь нээрэн мэдэхгүй байна уу? Аль эсвэл миний нүүрэн дээр мэдээгүй дүр үзүүлж байна уу? гээд авгай нь гэнэт тас тас инээн их л хөгжилтэйгөөр хэлэв. 

	— Би ер ойлгохгүй байна. 

	— Тиймээ! Би ч бас ойлгохгүй байна. Ийм цэвэрхэн сайхан охин эрд гарч арван мянган юаниа хэрэглэхийг яагаад хүсдэггүй юм бол?

	— Лао Жю!

	Фэн Юньчин зэрлэгээр хашхиран босон харайв. Уг нь тэр, авгайгаасаа золгүй үг сонсоод уурласан боловч авгай нь хар тамхинаасаа хоёр дахин нэрж татсанаар сэтгэл нь сэргэж, Фэн Юньчинг үг дуугарахаас өмнө;

	— Чи намайг зандраад яах нь вэ? Би гэдэг энэ муу Лао Жю чинь бичиг үсэг мэддэггүй, хуучны хоцрогдмол хүн шүү дээ! Чиний охин бол номтой, гадаад дотоодын олон хэлтэй, шинэ цагийн хүн. Одоо үеийн хүүхдүүд чинь нэг хүнтэй хэд хоноод л түүнийгээ хаядаг, ямар нэг хүнтэй нийлэхдээ эцэг, эхээсээ ч асуухыг больж шүү дээ гэж хэлээд авгай нь гаансаа тавьж их зэмлэнгүй байртай толгой сэгсэрчээ. 

	— Нээрэн үү? гэж Фэн Юньчин энэ хоёр үгийг хүчээр хэлээд хошуу ам нь татвалзан нүдээ бүлтийлгэн Лао Жю руу харж байгаа нь аймаар ч юм шиг, гайхмаар ч юм шиг үзэгдэнэ. 

	Гэвч авгай нь яриагаа үргэлжлүүлсэн нь:

	— Нээрэн үү гэнэ ээ? Намайг үймүүлж байна гэж бодоо юу? Чи удахгүй өөрийнхөө нүдээр үзнэ дээ! Нэг хачин золбин маягийн оюутан, тэр нөгөө коммунистынхан гэдэг чинь байх аа. Чи түүнийг үзвэл лав зөвшөөрөхгүй. Чи зөвшөөрөхгүй байгаад ч яах вэ дээ. Тэд чиний үгийг тоох юм биш. 

	Энэ үгийг сонсоод Фэн Юньчинд орох байх газар олдохгүй болж дэмий л нүдээ анив. Хэ Шэньаний хэлж байсан үг, түүний инээмсэглэсэн булцгар царай зэрэг нь тэр хэвээр харагдах шиг болоход Хэ Шэньань муу новш А-мэйгийн энэ шившигтэй явдлуудыг мэдээд надаар даажигнаж байгаа юм байна шүү гэж бодоод дотор нь хүйт оргих шиг боллоо. Гэвч түүний сэтгэлд охиныхоо энэ шившигт явдлыг жигших нь зөв үү? Эсвэл түүнтэй эвлэрч Хэ Шэньаннй үгэнд орох нь зөв үү? гэсэн шинэ бодол бий болов. 

	Энэ үед зөөлөн гар түүний цээжин дээгүүр нь илэн, бүлээн амьсгал чихэнд нь ойртож, 

	— За, чи битгий уурла даа! Ингэхийг мэдсэн бол хэлдэггүй байж л дээ! гэхэд Фэн Юньчин толгойгоо сэгсрэн өөрийн цээжин дээр байгаа авгайнхаа гарыг эвтэйхэн атгаж хэсэг чимээгүй сууснаа, тамир муутай дорой дуугаар:

	— Айлын голомт зэвхийрнэ гэдэг ийм байдаг байж. 

	Гэвч А-мэй, гадуур ер хоногоор яваагүй, шөнөд арван нэг, хоёроос хэтэрдэггүй ирдэг, өдөрт нь сургуульд явдаг. Тэр, тэр хэзээ тэгж хүнд дурлахыг мэдэх болсон юм бэ? гэв. 

	Сүүлийнхээ үгийг нэлээд чангаар хэлэхэд авгайн царай нь улайн, Фэн Юньчингийн цээжин дээрээс гараа суга татан авч, Фэн Юньчингийн нүүр өөд нулиман хорсолтойгоор;

	— “Тэнэг хар мэлхий! Чи юугаа ярьж байгаа юм. Би өдөр бүр гэгээ орсон хойно буцаж ирдэг. Ингээд надад тусгай дурлалтай хүн байх нь ээ! Чи гэрч баримтыг нь гаргаад хэлээрэй. 

	Фэн Юньчин дув дуугүй бүлтийн харж, хий л бухимдан, царай нь үе үе зэвхийрэн байтал авгай нь мөн хоёрдугаар удаагийнхаа дайралтыг эхэллээ. 

	— Надад дурлалтай тусгай хүн байлгүй яах вэ. Ү авгай надад олж өгсөн юм. Чи очоод асуугаарай л даа! гээд хүйтнээр инээмсэглэн орон дээрээ хэвтэж хар тамхи нэрж эхэллээ. 

	«Ү авхай!” гэдэг энэ үг нь Фэн Юньчингийн чихэнд тэнгэрийн дуу мэт сонсогджээ. Энэ нь ер нь ч магадгүй дээ гэж түүний үргэлж сэжиглэж байдагтай нь яв цав нийлэх шиг болоход Фэн Юньчинд зөвхөн л инээмсэглэхээс өөр арга олдсонгүй. 

	Завшаан болоход авгай нь явах ажлаа бэлтгэж эхэллээ. Фэн Юньчинг нүд ирмэх завсар тэр хувцсаа сольж өмсөөд, утсаар такси дуудаж, эргэж ч харалгүй гарч одлоо. Түүнийг явсны дараа Фэн Юньчин охиныхоо тухай бодож эхэллээ. 

	Ганцхан охиныхоо элдэв явдалд хорсоод зогссонгүй, харин охиныхоо биеийг алт мөнгөнөөс ашиглаж чадахгүй байгаадаа хорсож байлаа. 

	«Тэр өөрөө, өөрийнхөө биеийг тэнэгээр бузарласан хойно Хэ Шэньаний хэлдгээр би охиноо ашиглахад буруудах юм ер алга. Түүний нас барсан эхийн өмнө ч буруудах юм алга. Өөрийнхөө эцэг өвгөдийн өмнө ч надад буруудах юм алга” гэдэг бодлого түүний толгойд хэдэн удаа эргэлдэхэд түүний царайд их л таатайхан инээмсэглэх дүр үзэгдсэнээ тэр даруй хөмсгөө зангидав. Хэрэв үнэхээр цаанаа хүнтэй болсон бол миний үгэнд орохгүй болно, тэгвэл яана аа? Чжао Байтао бол дөч гаруй настай, бие нь хэдийгээр чийрэг том боловч царайгаар тийм олигтой биш гэж бас эргэлзэнэ. 

	Нэг хар хэрээ гадаа хэд дахин гуаглав. Фэн Юньчин гэнэт босон харайж амандаа:

	— Тэр, хэрэв миний үгэнд орохгүй бол ёстой захиргаагүй хүн болно! гэж үглэн өрөөн дотроо ийш тийш хэд алхалснаа ширээн дээрх цагийг харахад зургаан цаг арван минут болж байв. 

	Наран баруунаа нэлээд тонгойж, энэ асуудлыг шийдвэрлэхгүй бол оройтоход хүрсэн учир охинтойгоо яаравчлан ярилцах хэрэгтэй болжээ. 

	 

	* * *

	 

	А-мэй, тогтоосон хугацаандаа, болзсон хүнтэйгээ уулзах нөхцөлгүй болсон тул энэ тухайгаа найздаа мэдэгдэхээр өөрийнхөө өрөөнд захидал бичин суув. 

	Тэр, эцгийгээ мөнгө өгөхгүй байна гэж хэлэхэд нэг эвгүй, өөрөөр аргалъя гэхэд хэлэх үг олдохгүй нэлээд хүнд байдалд учирчээ. Эхлээд хятадаар бичиж үзтэл төдий л эвтэй болохгүй болохоор англиар бичиж эхэллээ. Ийм зүйлийг урьд нь бичиж үзээгүй, багш нь зааж өгөөгүй, англи хэлний сурах бичгийг хэчнээн эргүүлэвч ийм зүйл олдсонгүй учир гайхаш нь барагдан зүүн гараараа шанаагаа тулж, баруун гарын долоовор ба дунд хурууны завсар паркер үзгээ хавчуулан бодлого болон сууснаа захидал бичихээ больж үлдсэн цагаан хэсэг дээр нь тоо томшгүй дугаригуудыг зурж эхэллээ. 

	Энэ үед хаалга нь нээгдэн эцэг нь орж ирсэн бил ээ. Эцгийгээ орж ирнэ гэж санаагүй учир тэр цочин дуу алдаж ширээн дээрх захидлаа гараараа таглан инээв. Фэн Юньчин дуугүй өрөөн доторх зүйлсийг ажиглан харахад түүнд онц ч анхаарагдахаар юм харагдсангүй. Зөвхөн янз бүрийн ном, нусны алчуур, үнэртэй усны шил, энгэсэг зэрэг зүйлүүд үзэгдэнэ. 

	Тэр, А-мэйгийн өмнө ирж яриагаа юунаас нь эхэлье дээ гэж бодож зогсов. 

	А-мэй ч инээхийг болин эцэг өөдөө харав. Гэвч Фэн Юньчин эгцлэн харж чадалгүй харцаа бултуулсан боловч харц нь түүний булцгар хөхөн дээр туслаа. 

	Үүнийг хармагц түүний дотор зарсхийн, охиныгоо нэгэнт хүүхэн болсныг шалган мэдэх шиг болж, эцэг дээдсийнхээ сургаалыг хүлээдэггүй яасан дураараа амьтан бэ? гэж бодогдон уур нь хүрч нэлээд ширүүнээр:

	— А-мэй минь! Чи одоо хүүхэд биш болж шүү гэхэд охин нь урдаас нь харан инээмсэглэсэн тул цааш ярих нь эвгүй мэт санагдаж, баахан түгдэрснээ зөөлнөөр:

	— Чи энэ жил арван долоон нас хүрлээ. Энэ Шанхайд муу хүн олон бий шүү. Хүнтэй нөхөрлөхдөө анхааралтай байх хэрэгтэй. Битгий хүнд залилуулаад байгаарай!

	— Хүнд залилуулна аа? Хэн намайг залилсан юм бэ? гэж А-мэй босож асуухад хөмсөг нь үл мэдэг зангирч, царай нь жаахан улайв. 

	Фэн Юньчин албаар инээх гэж оролдсоноо:

	— Үгүй, чамайг залилж байгаа биш, чиний мөнгийг чинь залилж байна. Чи бодооч! Нэг сарын дотор чи хэчнээн их мөнгө зарж байна вэ! Чи ганцаараа бол ингэж яасан ч зарахгүй, лав чамтай хамт заралцдаг хүн байна. Тийм үү? үгүй юү?

	— Аав аа, та миний дансыг бодох гэж орж ирээ юү? За, яах вэ. Би тоочоод байя! Та сайн чагнаж байгаарай!

	— Тоочихын хэрэггүй. Харин чамтай хэдэн үг ярилцмаар байна. Энэ удаагийн мөнгөн худалдаагаар би их алдагдалд учирсан. Энэ удаа ямар хүн хожиж их мөнгө олсныг чи мэдэж байна уу? А-мэй минь! Чжао овогтой хүн хожсон. Тэр бол зочид буудалд тусгай байртай, орой бүр цэцэрлэгээр зугаалдаг, дөч гаруй насны, том сайхан биетэй, хөгжилтэй эр бий. Түүнд эрдэнэсийн чулуу, үнэт бадмаараг их бий. Зөвхөн түүний арван хурууг харахад... гэснээ үгээ таслан цааш нь юу гэж ярья даа гэж бодон охиноо харав. Өөрийнхөө төлөвлөгөөг шууд хэлэх үү? Аль эсвэл ямар нэг аргаар тойруулж хэлэх үү? гэж бодож байтал гэнэт хажуугаас нь ямар нэг хүн:

	«Чи төрсөн охиноо тэгж болдог юм уу? Тэр чинь чиний яс махны тасархай шүү дээ” гэж чихэнд нь шивнэх шиг болоход хамаг бие нь хүйт оргиж, зүрх нь хүчтэй түгшин нүднээс нь нулимс гарах шахав. Түүнийг хэлэх үгээ олж ядан байтал А-мэй:

	— Ааваа, таны саяын ярьдаг чинь Чжао Байтао юу? гэж асуув. 

	Тиймээ! Чи... гэж Фэн Юньчин цочин цуу алдсанаа хамаг бодож байсан нь замхарч, асуудал тодорхой болжээ гэж бодон битүү инээжээ. 

	— Чи түүнийг таних уу? Чи түүнийг яагаад таньдаг болсон юм бэ? гэж Фэн Юньчин асуусан нь түүний хоолой хөгжмийн утас шиг чичирхийлсэн ажээ. 

	— Миний нэг үерхдэг найз... эмэгтэй найз, тэр Чжао овогтыг таньдаг юм. 

	— Тэр Чжао овогт гэдэг чинь Чжао Байтао юу?. мөнгөн хонжворын хаан, том биетэй, нэг догь эр байна уу?

	— Тийм ээ, яг таарч байна гэж

	А-мэй төдий л их ойшоогоогүй байртай хариулаад инээв. Тэр, эцгийгээ яагаад их сандарсан байдалтай болсныг мэдээгүй боловч Чжао Байтаог нэг эмэгтэй таньдаг юм гэдэг үгийг сонсоод горьдлого тасарсан байртай болсныг анзаарсан ажээ. Гэвч түүний эцгийн асуулт нь түүгээр зогссонгүй:

	— Чиний эмэгтэй найз гэнэ ээ? А-мэй минь! тэр чиний эмэгтэй найз чинь чамаас насаар ах уу? дүү юү?

	— Бодвол надаас дөрөв, тав ах байх аа!

	— Тэгвэл хорин нэг, хоёртой юм аа! Хаанахын хүн бэ? нөхөртэй юм уу? 

	— Нөхөртэй байгаад нөхөр нь нас барсан юм гэнэ бил ээ. 

	— Тэгвэл бэлэвсэн хүүхэн юм байж. Сонин юм даа! Ямар янзын хүн байна вэ? Манайхаар ирж байсан уу?

	— Ааваа, та үүнийг ингэж шалгаагаад яах вэ?

	— Надад маш их хэрэг байна. Чи надад хэл! учрыг би дараа нь хэлье. хурдан хэл! Тэр манайхаар ирж байсан уу?

	А-мэй тэр даруй хариу хэлэлгүй, эцэг өөдөө харж инээмсэглэн алчуураа нухчин байснаа улам чанга инээгээд:

	— Урьд нь ч ирээгүй. Гэхдээ аав та лав үзсэн, бараг таних ч байх!

	— Юу?.. 

	— Тэр үргэлж мөнгөн худалдааны зээл дээр очдог, надаас жаахан өндөр, дугаригдуу царайтай, хамрын хажуугаар ов тов цоохор, онц анзаараагүй бол ажиглагдахгүй, харин тэр их хөөрхөн уруултай, цээж өндөр, бүсэлхийгээрээ нарийн, явж байгааг нь харахад европын эмэгтэйчүүдтэй их төстэй, одоо та санаж байна уу? Тэр үргэлж мөнгөн худалдааны зээл дээр очдог. Түүнийг Лю Юйин гэдэг мөнгөн худалдаанд идэвхтэй оролцдог Лү Куаньшигийн бэр байсан юм.. 

	— Аа, Лү Куаньши, Ли Чжуанфэйгийн өнөөдрийн ярианд байдаг Лү Куаньши байна шүү гэж Фэн Юньчин чангаар хэлээд баясгалантай болов. Тэр зогсоо зайгүй толгой дохин ямар нэг бэрх оньсого зол завшаанаар тайлагдсан юм шиг болсноо охиноо харж, түүнийг Лю Юйинтэй жишин зэрэгцүүлж ажиглан байснаа сүүрс алдаад:

	— Тэгээд тэр чинь Чжао Байтаотой төрөл садан юм уу? — Тэр гэж Лю Юйинийг ярьж байна шүү дээ!

	А-мэй үг дуугарсангүй, сонирхсон байдалтай инээмсэглэж жишүүдүү харснаа эцэг өөдөө харж:

	— Тэдний төрөл садан мөн, биш ямар хамаатай юм бэ? Ааваа! Та юунд ингэж их нарийн шалгаагаад байгаа юм бэ?

	Фэн Юньчин мөн инээмсэглэн, бүх зүйлийг ойлгоод дадсан янзаараа охиноо харж, түүний занг сайн мэдэх тул энэ явдал ч аяндаа бүтэх нь шиг байна гэж бодоод:

	— А-мэй минь! миний ингэж их нарийн асуугаад байдаг чинь их учиртай юм. Тэр Чжао Байтао гэдэг чинь мөнгөн худалдаанд оролцохоороо хажуугаас нь чөтгөр дэмжиж байгаа юм шиг үргэлж хожиж байдаг хүн байгаа юм. Жишээ нь: Саяын энэ хонжвороор хэчнээн зуун мянгыг хожсон гэж санана. Аав чинь ганц өдрийн дотор л гуйлгачин боллоо. Гэвч чи энэ талаар зовох юмгүй. Алдсан мөнгөө эргүүлж авах арга байна. Гэвч ямар нэг муу арга хэрэглэхгүйгээр болохгүй байна. Гэхдээ Чжао Байтаогийн нууцыг мэдвэл боллоо. Тэр хэдийгээр сэргэлэн хүн боловч залуу эмэгтэйчүүдэд их сэтгэл тавьдаг учир эмэгтэй хүн бол чигчий хуруугаараа түүний бүх гэдэс доторхыг уудлан гаргаж чадна. А-мэй минь! чиний эмэгтэй найз чинь Чжао Байтаотой их сүрхий шүү дээ! Энэ бол надад, миний бүх мөнгийг эргүүлэн өгүүлэх гол нөхцөл болоод байна. Одоо би бүх зүйлээ чамд даатгая. Чи бол сэргэлэн, царайлаг энэ талаар чамайг мэдэж байгаа болохоор олон юм ярихын хэрэг алга. 

	Фэн Юньчин хүндээр санаа алдаад, амаа ангайн охиноо харж дэмий л инээмсэглэв. Гэтэл тэр даруй охиныгоо зөвшөөрдөг бол уу, үгүй бол уу гэж бодоход мөн дотор нь аягүй боллоо. Гэвч А-мэй төв шулуун байдалтай, бага зэрэг инээмсэглэн онцын татгалзсан шинжгүй толгой дохив. Лю Юйинийг эцэг нь ашиглах санаатай юм уу гэж тааварлажээ. 

	Охин нь толгой дохисныг хараад, Фэн Юньчингийн зүрх нь хүчтэй түг, түг цохилоход бие нь хачин бадайрав. Их явдал нэгэнт нэг тийш боллоо. Одоо үүгээр нэг үзээд алдаж дээ гэж бодон байтал:

	— Хэрэв Лю Юйин дургүйцвэл яах вэ? гэж А-мэй гэнэт аяархнаар асуугаад царай нь жаахан улайн дорогш харан нусны алчуураа имрэн суув. 

	Фэн Юньчин тэр даруй хариулт өгч чадсангүй дүлгэнэн байхад А-мэй эцэг өөдөө харан ямар нэг тодорхой арга заалгах юм сан гэсэн байдалтай байхад Фэн Юньчин төдий л их баясгалантай биш царайгаар;

	— Тэнэг охин минь! Чи үүнийг надаас асуугаад яах юм бэ? Тэр цагт нь өөрөө л зай завсрыг нь олж аргалахгүй юү? Чи өөрөө түүний зан чанарыг ямар мэдэхгүй биш. Хэрэв зөвшөөрмөөргүй бол заавал зөвшөөрүүлэх гэх явдалгүй. Далдуур өөрөө аргалахыг бод. 

	— А-мэй “Ай!” гэж аяархнаар дуу алдаад арын түшлэг өөдөө налж, хоёр гараар нүүрээ таглан инээв. 

	Энэ үед Фэн Юньчин босож явлаа. Түүнийг дахин ийм асуулт гаргавал би заавал тодруулан хариулахад хүрнэ. Тэгвэл эвгүй юм болно гэж бодоод тэр ийнхүү эндээс хурдан зайлжээ. 

	Түүнийг өрөөндөө орж ирээд сууж амжаагүй байтал охин нь гоёлынхоо могойн арьсан цүнхийг барьсаар, гадагшаа явах гэж байгаа бололтой хойноос нь орж ирлээ. 

	— Аав аа мөнгө! Гадуур гараад мөнгөгүйгээр нөхөдтэйгөө яаж уулзах вэ дээ! гэж А-мэй хаалганы дэргэд нэлээд тавгүй байдалтай туфлийнхээ өсгийгөөр үүдний босгыг тог тог цохиж байв. Фэн Юньчин түр түдгэлзэн байснаа зуун юань гаргаж өглөө. Фэн Юньчин охиндоо хэдэн үг захих гэсэн боловч охин нь нэгэнт гүйн гарч хүн чирдэг гурван дугуйт дээр сууж одлоо. Охиныхоо хойноос удтал харж бодлого болон зогссоноо эргэж орох гэтэл хашааны хаалган дээрх хар мэлхийн зургийн хажууд “Тавдугаар сарын гучны дурсгалын жагсаалд оролцогтун!», “Зөвлөлт засгийг хамгаалъя!” гэж цаасан дээр хар бэхээр том үсгээр бичигдсэн уриалга байхыг хараад хоолой дээр нь юм тээглэх шиг болж, царай нь хувиран, хөл гар нь хөрж чичирхийлэв. Тэр нэлээд их хүч гарган салгалсаар өрөөндөө орж, орон дээрээ хэвтэхэд, түүний толгойд олон янзын хорсох сэтгэл төрж эхэллээ. 

	Энэ бол нөгөө муусайн тариачид, коммунистуудын хийж байгаа хэрэг. Тэд миний эхнэрийг шөнөжин зугаалах явдалд саад болох нь! Миний Шанхайд суурьшиж мөнгөн хонжворт оролцох ажилд минь саад болох нь. Сайхан төлөвлөгөөгөөрөө охиныгоо ажиллуулахад ч саад болох нь. За даа, энэ бүхэн бол аргагүй үүсэн гарах учиртай болоод л гарах гэж байгаа хэрэг юм гэж бодон санаа алдаад:

	— Өнөөдрөөс эхлээд эхнэр, охин хоёроо бүгдийг нь нийтийн хэрэгцээнд гаргадаг байж. Үгүй, энэ чинь юү гэсэн үг вэ? Энэ ер нь юунаас болов оо? гэдэг сэтгэгдэл санаанд нь орж улам их уйтгарлажээ. 

	
ЕС

	1925 оны 5 дугаар сарын 30-нд болж өнгөрсөн оюутны сүрт жагсаалыг дурсан тэмдэглэх ёслол маргааш болох гэж байлаа. Бас хаврын баяр болоход дөнгөж хоёрхон өдөр үлджээ. Шанхайд оршин суудаг Фэн Юньчин мэтийн хүмүүс хаврын баярыг яаж өнгөрүүлэх, түүнд зарцуулах мөнгийг хэрхэн олох аргыг янз бүрээр сүвэгчилж байсан үе бил ээ. 

	Энэ үед нөгөө хэсэг хүмүүс нь тавдугаар сарын гучны сүрт жагсаалыг дурсан тэмдэглэх ажлыг сайн зохион байгуулахын тул хүч тавин мэрийж байв. Сүүлийн өдрүүдэд замын хоёр хажуугийн утасны мод, барилгын хана, чулуун хэрэм дээр олон олон ухуулга нааж, Нанжин гудамжинд жагсаал болно гэж илэрхий бичиж байжээ. 

	Үүний улмаас Хятад-Францын түрээсний газар хамтарсан хүчээр дээрх газруудыг хамгаалж эхэллээ. “5 дугаар сарын 30»-ныг дурсан тэмдэглэх тэр өдрийн өглөөний есөн цагаас эхлэн Нанжин гудамж, захын гудамж, Сычуань гудамжны хойд хэсгээр нийт таван ли орчим урт газраар цагдаагийн харуул нууцаар бүгжээ. Явган, моторчилсон хайгуул хайчийн харуулд гаргаж, чухал чухал өндөр байшингууд дээр зэвсэгт цэргүүд байрласан ажээ. 

	Нанжин гудамжны баруун хэсэгт байдаг “хотын шавар гүүр” гэдэг газрын хажуугаар хорь орчим насны нэг эмэгтэй, хоёр эрэгтэй залуу гарч ирлээ. Тэд хоорондоо хааяа ганц, хоёр үг сольж ийш тийш харан сэтгэл нь их л хөдөлсөн байртай явна. 

	Хоёр эрэгтэй нь костюм өмсжээ. Түүний нэг нь золбоолог бөгөөд нямбай индүүдсэн цагаан саарал костюмтай боловч нөгөө нь цагаан цэнхэр өнгийн бостоноор хийсэн, бүр үрчийсэн костюмтай ажээ. Эмэгтэй нь энэтхэг цагаан дурдангаар доторлосон, тогос хээтэй эрээн пансан даашинз өмсжээ. Өнөөдрийн хувьд үүгээр явж байгаа ийм хувцас хунартай эдгээр залуучууд хэний ч анхаарлыг татах нь дамжиггүй байсан. 

	Тэднийг “Шинэ ертөнц” рестораны үүдэнд очиж зогсоход гуравлан эгнэсэн хайгуулын морьт цагдаагийн хэсэг урдаас нь гарч ирээд, хажуугаар нь өнгөрөхөд, тэдний үүрсэн бууны гол төмөр нь өглөөний наранд гялалзана. Тэр гурав тэднийг далд ортол хойноос нь харж зогссоноо, эмэгтэй нь нэлээд эвгүйрхсэн янзтай, 

	— Одоо хаачих вэ? Бид нааш, цаашаа гурав дахин явлаа. Нэг газар зогсоод хүлээж болохгүй юм уу? Одоо ес гуч болж байхад ер хөдөлгөөн алга. Цагдаа нарыг ийм ширүүн байхад өнөөдрийн жагсаал ч амжилт олохгүй байхаа даа! гэв. 

	— Чи битгий хашхичаад бай! Сүөсүө! Өмнөөс англи цагдаагийн гурван дарга айсуй!

	— Ү Жишэн минь! чи ингэж шантрах байсан бол яах гэж гарч ирсэн юм бэ? Бо ноёнтон минь! болзсон газар, цаг хоёроо андуурч байгаа юм биш биз?

	— Андуураагүй. Шороон гүүрний дэргэдээс хөдөлж, Нанжин гудамж, захын гудамжаар дайраад Сычуань гудамжны хойд хэсэгт хүрч тарна гэж бага Цай надад их тодорхой хэлсэн. Арван цагт эхэлнэ. Чжан хатагтай минь битгий яар! Бас хагас цаг дутуу байна гэж үрчгэр өмдтэй нөгөө залуу хариулав. 

	Түүнийг Бо Чин гэдэг бөгөөд Ү Жишэнтэй хамт суралцдаг оюутан бил ээ. Тэднийг, тэнд таван минут хэртэй зогсоход нууц тагнуул бололтой хар дээлтэй хоёр хүн хажуугаар нь их л сонирхон өнгөрөхөд Чжан Сүөсүө, Бо Чингийн ханцуйнаас татаж баруун тийш морин тойруулгын газрын жишүү хаалганы дэргэд очоод ардаа яваа Жишэн, Бо Чин нар тийш хандаж:

	— Харав уу? Тэр хоёр хар дээлтийг. Ү Сүньфүгийн бие хамгаалагчтай адил шавар балин шиг амьтад байна даа! гээд чанга инээв. 

	Тэр, иймэрхүү амьдралд ихээхэн дуртай учир өнөөдрийн энэ явдал түүнд маш их хөгжилтэй мэт санагдах боловч энд өдий болоход ямар нэг сонирхолтой явдал гараагүй учир урам нь хугарч байв. 

	Бо Чин гэдэг залуу намайг маргаашийн жагсаалд оролц гэж байна гэж Ү Жишэнийг өчигдөр орой хэлснээс хойш түүний сэтгэл хэчнээн их хөдөлсөн бил ээ. Энэ шөнө Чжан Сүөсүө төдий л тавтай унтаж чадсангүй, өглөө маш эртлэн босож Ү Жишэнийн сургууль дээр очсон бөгөөд түүний сэтгэл Ү Жишэн байтугай Бо Чингээс ч илүү хөдөлж байлаа. 

	Ү Жишэн эргэж харахад нөгөө хар хувцастай хоёр хүн далд орж, харин ув улаан өнгийн ачааны битүү тэрэг банканд мөнгө хүргэж ирсэн бололтой хажууд нь түр зогссоноо хахир дуутай муухай дохиогоо дуугарган цааш хөдөллөө. 

	— Энэ чинь хүн барих гэж бэлтгэж байгаа тэрэг дээ гэж Бо Чин хэлэх нь түүний царайнд ер бишийн цочрол бий болжээ. Чжан Сүөсүө хариу дуугарсангүй зөвхөн инээмсэглээд Нанжин гудамж болон Төвөдийн гудамж руу байн байн ажиглан харна. Тэнд ийш, тийш холхин зорчиж яваа хүмүүсийн дотор жагсаалын дохио хүлээж байгаа хүмүүс мөн ч олон байгаа даа гэж Чжан Сүөсүө бодож түүний зүрх нь хүчтэй цохилон нүүр нь халуу оргино. 

	— Ү Жишэн ч гэсэн ийш тийш тасралтгүй харан явах бөгөөд энд өдий удахад яагаад ганц ч таньдаг оюутан дайралддаггүй юм бэ? гэж дотроо гайхан, баруун талд өлгөөтэй том цагийг харахад есөн цагаас дөчин таван минут өнгөрч байв. Түүний гэдэс өлсөх шиг болж “урьдаар жаахан юм олж идвэл ямар вэ?” гэж хэлэх гэснээ больж:

	— Өмнөд фронт дээр юү болж байгаа бол? Ойрдоо гэрээс чинь захиа ирж байна уу? гэж асуув. 

	— Харилцан тулалдсаар л байдаг юм байх. Манай гэр их бууны суманд автагдаад манайхан Банфоу руу зайлан очсон юм байх. Энэ муусайн харгис цэргийн эрхтнүүд... гэж ярин байтал түүний яриа сонстохгүй болж тэдний яг өмнө нь нэг автобус ирж зогслоо. Түүнээс долоо, найман хүн бууж буудал дээр зогсож байсан хүмүүс бүгд автобусанд суусан тул автобус хөдөлсний дараа нөгөө гурваас өөр хэн ч тэнд үлдсэнгүй. Энэ үед нэг энэтхэг цагдаа ирж тэднийг гараар зангахын хамт барьж явсан бороохойгоороо Бо Чингийн мөрөн дээр аяархан тоншиж “яв, яв!..” гэхэд тэд зүүн тийш явж “Шинэ ертөнц” рестораны үүдэнд хүрээд дахин баруун тийш эргэн Төвөдийн гудамжаар урагш уруудав. 

	Энэ үед гудамжны байдал урьдынхтай адилгүй болж, морьтой дөрвөн цагдаа гудамжны төв дунд зогсон, хаана хөдөлгөөн гарвал дайрахаар зэхэн байгаа бололтой байлаа. Түүнчлэн өмнө хойноос цагдаа нар хоёр гурваараа хоорондоо арваад тохойн зайтай хойно хойноосоо цувран орчин тойрноо ажиглан явна. Мотоциклтэй хоёр, хар хурдаар давхин өнгөрөхөд нэг хуягт машин зэвүүн дохиотой дохиогоо тасралтгүй бархируулан хойноос нь давхина. Энэ гудамжинд хүмүүс олширсоор байв. 

	Ү Жишэн нар хэрэв зогсвол дахин хөөгдөх байсан учир шууд урагшаа явсаар байв. Тэднийг арьс ширний үйлдвэрийн үүдэнд хүрч ирэх үед өмнөөс нь гуч орчим насны нэг хүн гүйн ирээд Ү Жишэнийн мөрнөөс татан чанга дуугаар:

	— Хүүе! Жишэн минь! цаашаа битгий яв! Цаана чинь аюул гараад байна гэв. Энэ нь шүүгч Чиүжүний найз бөгөөд Сүньфүгийнд дандаа очдог, тэдний сайн танил, сонин сурвалжлагч Хэ Жунмо ажээ. 

	Ү Жишэн хариу дуугарахгүй болохоор Чжан Сүөсүө хажуугаас нь юу болоов? Хүн барьж байна уу? гэж асуув. 

	— Чжан хатагтай бас энд яваа юм уу? Сүрт жагсаал болоод бас л үймээн гарах гэж байгаа юм байх. Одоо Чжан хатагтай ч гэсэн эртхэн харивал дээр байх аа!

	— Чиний саяын ярьсныг би ер ойлгосонгүй. 

	— Таны ойлгохгүй байх нь хэр биз дээ. Энэ хүмүүс дурсгалын жагсаал хийж байгаа болохоос биш эсэргүүцэл гаргаагүй гэж байгаа. Үнэндээ тийм ч биш дээ. Хэрэв Чжан хатагтай дургүйцэж байгаа бол би ч хаанаас хориглох вэ дээ!

	— Тэгвэл Хэ ноёнтон үүгээр юү хийж явдаг бил ээ? гэж урдаас нь Чжан Сүөсүө ширүүнээр асуухад Хэ Жунмо дургүйцсэн байдалтай болсноо дахин тайван болж зүүж явсан зургийнхаа аппаратыг Чжан Сүөсүө рүү харуулан:

	— Би юү? Би бол сонин сурвалжлагч, би бол чөлөөт хөдөлмөрчин, би бол эрх чөлөөг хүсэгч үзэлтэн гээд тэр, аппаратаа далд хийж шууд эргэн одлоо. Чжан Сүөсүө хүйтнээр инээмсэглэн, Ү Жишэн, Бо Чин нар луу хараад та нар ч гэсэн намайг түүнтэй адил үзэж байна уу? За яах вэ. Би үзүүлээд өгье гэж дотроо бодож байтал замын нөгөө талд түгшүүрийн дохионы муухай дуу гарахад бүх бие нь зарсхийж, түүн тийш харвал замын нөгөө талд олон хүн үймэлдэж байсан тул тэр зүг рүү нисэх мэт ганцаараа гүйлээ. 

	Гэвч зорьсон газартаа хүрч амжаагүй байтал түүний урдаас бороохой барьсан хоёр цагдаа нөгөө хүмүүс рүү давшлан гарч ирэхэд Чжан Сүөсүө өөрийн эрхгүй зогтусан тэдэн тийш гайхан харав. Гэнэт хол биш газраас сүрт цуурай сонсогдлоо. Анхандаа хүмүүсийн тоо цөөн мэт харагдсан боловч дөрвөн зүг найман зовхисоос ура хашхирсан цуваанууд үерийн ус шиг цувж эхэллээ. Чжан Сүөсүө үүнийг хараад бүх биеийн хөлс нь гарах шиг болж зүрх нь цохилон яах учраа олохгүй урагшаа хэдэн алхам гүйтэл морьтой цагдаа нар түүнийг дайрчих шахам хажуугаар нь давхин өнгөрлөө. Жагсагчид цагдаа нартай тулалдан зарим нь хажуугаар нь дайран урагш тэмүүлнэ. Энэ жагсаалд гол нь ажилчид, сурагчид оролцож тэд гудамжаар ухуулах хуудас хаялан, чих дүлийрэм ура лоозон хашхиралдах ажээ. Чжан Сүөсүө учраа олохгүй зүрх нь цохилж, хий ангайн тэдэн тийш харж алмайран зогсоно. 

	— Харгис цэргийн эрхтнүүд сөнөтүгэй! гэж чанга хашхирах дуу түүний ард сонсогдоход эргэн харвал Бо Чин ажээ. Тэр, Чжан Сүөсүө рүү харж нүдээ ирмэснээ хажуугаар нь үг дуугүй гүйн өнгөрч тэдгээр олон хүний дунд орлоо. Энэ үед жагсагчдын ихэнх нь Чжан Сүөсүөгийн өмнө тулан ирж цагдаа нар хойноос нь гүйлдэн байх бөгөөд морьтой, явган цагдаа нар ард нь нэлээд хол хоцорчээ. Гэвч бороохой барьсан хэсэг цагдаа нар дахин тэдний өмнөөс гарч ирэхэд түрүүнд явсан жагсагчид тал бүр тийш бутран сарнив. Энэ үймээн дундуур нэг хүн Чжан Сүөсүөгийн гараас хөтөлж замын нөгөө талд гарлаа. Энэ нь Ү Жишэн бөгөөд царай нь баргардуу боловч инээмсэглэх дүр тодорно. Тэр хоёр “Шиньшинь” дэлгүүрийн өмнө очиж эргэн харахад жагсаалын гол хүч нь Нанжин гудамжнаас шувтарч Жэжан гудамжны аманд хүрч, өдий төдий олон хэсэг болон хуваагдсан байв. 

	Чжан Сүөсүөгийн сэтгэл уужирч, зүрх цохилох нь намдсан боловч инээх чадалгүй болж бүх бие нь хүйт оргино. Гэвч долоо, наймаараа зохион байгуулагдсан жагсагчид Нанжин гудамжаар тасралтгүй лоозон хашхирч, Чжан Сүөсүө тэдний зогсож байгаа “Шиньшинь” дэлгүүрийн үүдэнд баахан хүмүүс цугларав. Хүн барихаар бэлдсэн нөгөө улаан тэрэг Юньнан гудамжнаас тэднийг чиглэн ирж машин дотроос тав, зургаан цагдаа үсрэн бууж бөөгнөрсөн хүмүүс рүү чиглэн ирэхэд Чжан Сүөсүө сандрахдаа эргэж дэлгүүр лүү орох гэсэн боловч хаалгач нь оруулахгүй хаалгаа түгжсэн тул арга нь барагдаж Ү Жишэнийн хойноос гүйн очиж гараас нь барихад хоёр хүйтэн гар нийлэн нэгэн зэрэг чичирхийлэв. Тэр хоёр зам дээгүүр хаялсан ухуулах хуудас дээгүүр гишгэлэн яаралтай явж байв. Түгшүүрийн дохио тасралтгүй чарлан, хүмүүсийн хашхиралдах дуу үргэлжилсэн хэвээр байх бөгөөд тэр хоёрын царай зэвхийрэн цайжээ. Завшаан болж Дасаньюан ресторан онгорхой байсан тул тэр хоёр энэ ресторан руу гүйн оров. Энэ ресторанд орсноос хойш нөгөө хашхирах дуу мөн л цуурайтсаар байсан тул Чжан Сүөсүө эргэж ч харалгүй хоёрдугаар давхарт гүйн гарчээ. 

	 

	* * *

	 

	Рестораны тасалгаанууд нь хүнээр дүүрсэн тул эдний горьдлого барагдлаа. Уг нь эд, энд түр хоргодох санаатай ирсэн боловч энд орж ирмэгц хоолны үнэр тэдний өлөн ходоодонд нэвт шувт орж ирсэн тул тэр хоёр арга нь барагдсан байртай бие бие өөдөө хөмсөг зангидан харалцав. 

	Завшаан болж тэд ганц хүнтэй нэг тасалгаа оллоо. Энд суугаа тэр зочин ирээд хагас цаг хэртэй сууж байгаа боловч төдий л их юм идсэнгүй, зөвхөн сонин үзэж суужээ. Чжан Сүөсүө хаалгыг нь нээн харахад тэр хүн нэлээд дургүй байртай байснаа гэнэт сониноо буулгаж чангаар хөхөрсөн нь Фан Бовэнь байжээ. Чжан Сүөсүө мөн цочиж дуу алдан инээгээд:

	— Чи байсан юм уу? Ганцаараа энд нуугдчихаад юу хийж байгаа юм бэ?

	— Энд хэнийг ч хүлээгээгүй. Гэдсээ ч цатгаж байгаа биш. Зөвхөн материал цуглуулах гэж ирээ л дээ— Тавдугаар сарын гучны жагсаалын тухай... гээд Ү Жишэн, Фан Бовэний хажууд сууж сонины нь үзэхэд тэр өдрийн дугаарууд байлаа. Фан Бовэнь түүн тийш харснаа санаа алдаад Чжан Сүөсүө рүү хандан:

	— Уул сэдэв нь маш сайхан юм. Гэвч зохиогч нь даанч дорой бичиж. Өнөөдрийн жагсаалыг би эхнээс эцсийг нь хүртэл харъя гэж бодсон юм. Энэ тасалгааг та нар тохиромжгүй гэж бодож байна уу? Үгүй шүү!

	Баруун тал нь шороон гүүрнээс, зүүн тал нь Жишэнэ хүртэл бараг хагас ли хэртэй газар үргэлжлэх жагсаалыг харах бололцоотой. Би шүлэгчийн хувиар нэг үг нэмж хэлэхэд: энэ сонин дээр бичсэн статьяаг6 би ер ойлгосонгүй. Хэрэв би бичсэн бол тэдгээр сармагчин шиг зандалчид, яст мэлхий шиг хуягт тэрэгнүүдийг дүрслэн бичих үү? гэвэл хаанаас түүнийг бичих вэ дээ. 

	Эдгээр жагсагчид миний сэтгэлийг баясгаж байгаа болохоор би тэднийгээ дүрслэн бичнэ. Эрт урьд Гомер, Илиада гэдэг түүхчилсэн шүлгээр Грекийн баатарлаг цэргүүдийн хүчит чадлыг харуулж, баатар Гекторийн үйл явдлыг хүний сэтгэлд үүрд хадагдан хоцрохоор дүрсэлсэн бил ээ. 

	Өнөөдрийн байдлаар жагсагчид онцын сүртэй жагсаал хийж чадсангүй. — Гэвч би энд ирэхдээ ганцхан энэ хэргээр ирсэн биш. Бас өөр нэг адил зэргийн зорилготой ирсэн. Чжан Сүөсүө минь! Энэ бол миний сэтгэлийг баясгах зүйл байгаа юм! гэж ярьж гарлаа. 

	— Энэ чинь бас чиний шүлгийн материалд багтаж байгаа хэрэг үү? гэж асуух завсар Чжан Сүөсүө хоолны нэрийн жагсаалт руу хуруугаар зааж зөөгчид хоол захиалав. 

	Фан Бовэний царай тэр даруй улсхийж хоёр дахь удаагаа санаа алдаад хариу дуугаралгүй толгой дохив. Энэ нь “чи дахиад асуу, би цааш нь яриад байя” гэсэн санааг илэрхийлсэн дохилт байсан боловч Чжан Сүөсүө түүний нь ойлгосонгүй, хуучны энгийн ярилцдаг байдлаар онц юм ярилгүй, харин өөрийнхөө саяны үзсэн харсныг ярих гэтэл Ү Жишэн, Фан Бовэний мөрөн дээр алгадаж:

	— Шүлэгчээ! Чи үнэнээ хэл! — Чи энд ганцаараа юугаа хийж нуугдаж байгаа юм? гэж асуужээ. 

	Фан Бовэнь үг дуугүй, гунигтайгаар инээмсэглэн нэлээд зовсон байртай байхад Чжан Сүөсүө хажуугаас нь энэ хоёрын яриаг таслан өөрийн яриаг эхлэх гэтэл хажуу талын ханыг нэг хүн тогшин инээж:

	— Энд чинь Чжан Сүөсүө байгаа юм уу? гэх Линь Пэйшаний нарийн дуу сонсогдов. Фан Бовэний царай улам улайж Ү Жишэн чангаар инээв. Чжан Сүөсүө тэдний хоорондын нууц байдлыг мэдсэн байртай Фан Бовэнь рүү харснаа гүйн гарлаа. Чжан Сүөсүө, Линь Пэйшаний гараас хөтөлсөөр орж ирэхэд хойноос нь Дү Шиньдэ дагалдан орж ирэв. Тэр, гартаа таяг өлгөж, сийрсэн малгай барьжээ. 

	Линь Пэйшань орж ирэнгүүт тур муутай гараар Чжан Сүөсүөгийн мөрөн дээр даран түүний ард орж Фан Бовэнь рүү хандаж:

	— Фан Бовэнь минь! Би чамд нэг хайрцаг нэрийн хуудас бэлэглэе. Түүн дээр “Агуу их утга уянгын шүлэгч бөгөөд үргэлжилсэн үгийн суут зохиолч” гэж бичсэн юм байна бил ээ ямар вэ? гээд жуумалзан инээхэд тэнд байсан бүх хүмүүс инээлдэв. Фан Бовэнь ч мөн инээв. Тэр хөгжилтэйгөөр гараа элгэн дээрээ тавин Линь Пэйшань, Дү Шиньдэ нар луу бөхийн ёслоод:

	— Эрхэмсэг хүндэт Дү Шиньдэ минь! надад юу бэлэглэх гэж байна вэ? гэж асуув. 

	— Би юу?.. Чамд би Шекспирийн нэртэй зохиол “Дурлалын хоосон чадал” гэдэг ном бэлэглэе гэж хүйтнээр инээмсэглэв. Дү Шиньдэ өнөөдөр гадуураа хятад маягийн урт дээл, дотуураа усан цэргийн судалтай эрээн цамц өмссөн нь жижиг хөрөнгөтний хэлбэртэй үзэгдэнэ. Фан Бовэнь хөмсгөө буулган, баяртай байгаагаа далдалж ядан инээмсэглээд:

	— Энэ инээдмийн жүжиг дотроос чамайг өөрийн итгэлтэй найзыг олох бол уу? гэж би итгэж байна гэж ёжлов. 

	— Тэгж болохгүй. Гэвч би таны хэлснээс зөрөхгүй. Би саяхан ирсэн болохоор та нарын инээдмийн жүжигт бүрэн оролцсон гэж яаж болох вэ дээ гээд тэр хоёр чанга инээлдэв. Энэ үед Линь Пэйшань, Чжан Сүөсүө хоёр өөр зүйлийн хөгжилтэй яриаг үүсгэжээ. 

	Ү Жишэн, тэр хоёрын өөдөөс харж, тэр хоёрын яриаг зөвшөөрсөн байртай суув. 

	Анх жагсаалд хэрхэн оролцсон, талбайд юу болсон, морьтой цагдаа нар жагсагчдын эгнээ рүү хэрхэн дайрсан, тэдгээр жагсагчид тэднийг хэрхэн эсэргүүцэж цааш цөмлөн гарсан, өөрийн нь зүрх хэрхэн цохиж, учраа олохгүй алмайран байсан, түүний хажуугаар морьтой цагдаа нар хэрхэн дайран орж ирсэн зэргийг Чжан Сүөсүө сэтгэл хөдөлсөн байртай хурдан хурдан ярьж байхад Линь Пэйшань нүдээ бүлтийлгэж, амаа ангайн чагнаж байснаа түүний яриаг таслан:

	— Сүөсүө! Яасан аймаар юм бэ? Морьтой тэдгээр цагдаа нар, та нарыг хөөж ирэхэд Ү Жишэн чи харсан уу? Та хоёрыг ашгүй яаж мориор дайруулсангүй вэ? гэхэд Ү Жишэн баясгалантайгаар толгой дохиж сууна. Чжан Сүөсүөгийн царайд зовнисон байдал тодорч Линь Пэйшаний хүзүүн дээр тохоостой эрээн цэцгэн хээтэй толгойн боодлын үзүүрийг авч духан дээрээ тавьж үзсэнээ яриагаа цааш үргэлжлүүлэх гэтэл Линь Пэйшань түүний гарыг чангаар атган хажуугаас нь:

	— Сүөсүө минь! Та нарын тэр нөхрийг лоозон хашхирахаар цагдаа нар та хоёрыг барих гэж ресторан хүртэл хөөгөө юү? Нөгөө нөхөр чинь яасан бэ? Баригдсан уу? гэж Линь Пэйшань асуух завсар Ү Жишэн өөд харав. Ү Жишэн түүний чухам юу асуусныг төдий л анхаарсангүй мөн толгой дохин сууна. 

	Чжан Сүөсүө түүний нь төдий л ойлгосонгүй, Ү Жишэнийн толгой дохихыг хараад түүнийг баригдсан юм байх гэж бодож, тэр чангаар дуу алдан Линь Пэйшаний хүзүүгээр тэврэн авч:

	— Нэг амь үрэгдсэн. Бид нүдээр харсан. Бидний таньдаг хүн байна бил ээ. Лав л нэг болсон! Ай яасан их эрэлхэг зоригтой юм? Тэдгээр морьтой, хуягт машинтай цагдаа нарын хориглолтыг юман тоонд ч бодолгүй дайрч байсан шүү. Өнөөдрийн энэ явдал бол надад хэзээд мартагдахгүй гэж амандаа үглэнэ. 

	— Хоёр, гурван хүн баригдаж байхыг би ч бас харсан. Нэг нь лав гаднын хүн байна бил ээ гэж Фан Бовэнь хэлээд санаа алдахад Дү Шиньдэ юм хэлсэнгүй хүйтнээр толгой дохиж байв.

	Фан Бовэнь, Чжан Сүөсүө рүү эргэж хараад түүнийг өөрийнхөө үзсэн зүйлийг хэтэрхий өсгөн хөгжөөж ярьж байхыг хараад тэсгэлгүй санаа алдаж чанга дуугаар:

	— Юм бүхэн уналтад оржээ! Олон түмний жагсаал хүртэл хүн итгэмээргүй уналтад ордог байна шүү дээ. Таван жилийн өмнө болсон тавдугаар сарын гучны нэрт хөдөлгөөнд би өөрийн биеэр оролцсон. Тэгэхэд “цаг ч цаг шиг, хүн нь ч хүн шиг” байжээ. Нанжин гудамжинд олон түмний жагсаал болж, өглөөнөөс орой хүртэл үргэлжилж бил ээ. Гэтэл өнөөдөр чинь зөвхөн дайраад л өнгөрлөө шүү дээ. 

	«Далай үзсэн хүн, шандыг яаж тоох вэ?” гэгчээр үнэндээ өнөөдрийн жагсаал миний бодоход юу ч болсонгүй гэж хэлэхэд Чжан Сүөсүө, Линь Пэйшань хоёр Фан Бовэнь рүү зэрэг зэрэг харав. Энэ хоёр тэр үед болсон явдлыг нь үзээгүй болохоор тэр үеийн жагсаалыг далайтай зүйрлүүлэхэд тэр хоёр ингэж хачирхсан юм-санж, Фан Бовэнь, тэр үеийн сүрт явдлыг дахин санаж байгаа байртай зориуд цонх руу харж суухад, хажууд нь удтал үг дуугүй суусан Ү Жишэн чанга хөхөрч:

	— Фан Бовэнь минь! Чи, чиний илэрхийлж байгаа санаа чинь бүгд уналтад орж шүү дээ. Баримт нь чи байна. Таван жилийн өмнөх сүрт жагсаалд чи оролцож байсан боловч өнөөдөр чи энэ рестораны том байшингийн хоёрдугаар давхарт гараад, эзэн хаан Нерон өндөр уулын орой дээр гараад Ром хотын шатаж байхыг харж байсантай адил сууж байх шив дээ! гэв. 

	Фан Бовэнь аажуухнаар Ү Жишэн рүү харж ямар ч утгагүй инээмсэглээд: “Та хоёр ч гэсэн намайг ингэж хэлэх үү?” гэсэн байртай Чжан Сүөсүө, Линь Пэйшань хоёр луу харахад тэр хоёр үг дуугүй инээмсэглэн байсан тул Фан Бовэний сэтгэл бүр ч аягүй болов. Зол болж Шиньдэ хажуугаас:

	— Бүхэл өдөр Нанжин гудамжинд байсан ч гэсэн юу болох вэ дээ! Ийм явдлууд гадаад улсад үргэлж л гарч байдаг даг! Том хотод ийм үймээн гарахыг алийг тэр гэх вэ? гэж тоомсоргүйгээр хэлэхэд. 

	— Чи үүнийг үймээн гэж байгаа юм уу? гэж Чжан Сүөсүө дургүйцсэн байртай асуув. Гэвч Дү Шиньдэ хүйтэн бөгөөд эрсээр:

	— Тиймээ! Би үүнийг үймээн ч гэж үзмээргүй байна. Эрт одоогийн, дотоод гадаадын түүх судруудаас сөхөж үзэж байхад ямар ч улсад гэсэн ийм хөдөлгөөн гараад тэдний байдал сайжирч байсан удаагүй. Тэдгээр үймээн дэгдээж байгаа хүмүүс бол ямар ч боловсролгүй, хүмүүс, ард түмний дотор гардаг зүйн хэрэг байгаа юм. Ийм явдал хэчнээн гарсан ч тодорхой амжилт олохгүй. 

	— Тэгвэл, яавал амжилт олно гэж Дү ноёнтон бодож байна вэ? гэж Ү Жишэн асуухад Дү Шиньдэ хариу дуугаралгүй амандаа бүжгийн ая исгэрч байв. Фан Бовэнь дургүйцсэн байртай түүн тийш харахад Линь Пэйшань нууцаар инээмсэглэн байлаа. 

	— Чи түүнийг асуугаад яах юм? Нөгөө Дү Шүэшийн хэлдэг “Төмөр нударга” гэдгээ эд хэрэглэх гэж байгаа биз. Лав тийм байх ёстой гэж Чжан Сүөсүө хажуугаас нь хэлэхэд

	— Та арай эндүүрчээ. Чжан хатагтай! Миний үзэхэд хятад шиг ийм улсад ямар ч арга алга гээд түүнийг инээхэд Ү Жишэн, Чжан Сүөсүө хоёр зэрэг дуу алдав. 

	Фан Бовэнь түүний мөрөн дээр алгадаж эрхий хуруугаа түүн өөд харуулав. Яг энэ үед хоол зөөгч тавагтай боов барьсаар орж иртэл Фан Бовэнь гараа өргөнгүүт тавагтай боовыг нь цохисон тул боовыг нь газарт асгуулах шахлаа. Линь Пэйшань инээдээ барьж чадалгүй пис хийтэл инээд алдаад бараг элгээ хөштөл инээв. 

	— Фан Бовэнь, чи гэж Чжан Сүөсүө ширүүнээр Фан Бовэнь рүү харж хашхирав. Гэвч тэр, өөрийн яриаг үргэлжлүүлэн:

	— Дү Шиньдэ чамайг түүнтэй зэрэгцүүлэхэд бас арай тохиромжгүй мэт. Тэр бол халуун сэтгэлтэй, чи бол хүйтэн сэтгэлтэй, танайхан чинь гал ус хоёрыг хослуулсан гайхамшигтай сайхан гэр бүл байна шүү дээ! гэж ярина. 

	— Таны ингэж магтсанд баярлалаа. Зуны ийм халуунд бага зэрэг сэрүүн байхад зүгээр л байх. Боов идэцгээе. Харин энэ чинь халуун бол зүгээр байх гэж Дү Шиньдэ хуурай инээмсэглэн боовноос идэж эхэллээ. Чжан Сүөсүө байж ядан унтууцаж, нэг боов шүүрэн аваад Фан Бовэнь рүү хандаж:

	Чи өөрөө ямар вэ? Бүлээн үү? гэж асуув. 

	— Үүний бүх амьдрал шүлэгт зориулагдсан байдаг. Хүйтэн халуун, хөлс цус бүгд л үүний шүлгийн материал болж байдаг юм гэж Ү Жишэн хажуугаас тайлбарлав. Ү Жишэн уг нь Дү Шиньдэд дургүй боловч шууд түүнийг хэлэх нь эвгүй байсан тул ийнхүү тойруулан хэлжээ. Фан Бовэнь, Дү Шиньдэ нарын хоорондын зөрчил сүүлийн үед Линь Пэйшаниас болж улам хурцдаж байна гэдгийг гадарлаж байсан тул ингэж хэлээд Дү Шиньдэ рүү харснаа Линь Пэйшань руу харцаа шилжүүлэв. Дү Шиньдэ хэвийн байдлаар суух бөгөөд Линь Пэйшань, Чжан Сүөсүөгийн ар талд зогсож байв. 

	Фан Бовэнь түүний энэ шог үгэнд дургүйцсэн байртай Чжан Сүөсүөгийн хажууд ирж суугаад санаа алдаж:

	— Би халууныг үзвэл дулаацдаг. Харин хүйтнийг үзээд төдий л хөрөхгүй байж мэднэ. Би хэдэн илүү үг хэлмээр байна. Гэвч өнөөдөр яршиг даа! Би бол ширүүн дориун ажилд дуртай. Хэрэв тийм ажил хийж байвал миний сэтгэл хөдөлж байдаг юм. Та нар өнөөдөр явахдаа яагаад надад хэлсэнгүй вэ? Та нар намайг өөрсдийнхөө эн зэрэгт хүрэхгүй гэж бодоо юу? Та нарын тэр найз бодвол баригдсан биз. Уг нь түүнтэй танилцсан бол сайн байсан юм сан. 

	Чжан Сүөсүө инээмсэглээд дахин нэг боов авч:

	— Чиний энэ үг чинь зүйтэй байна. Уг нь эрт хэлсэн бол сайн байж. Чамайг явна гэж хэн мэдэх вэ дээ! Гэвч бас нэг... гэж үгээ таслан ардаа зогсож байгаа Линь Пэйшань руу тохуурсан байртай харж инээхэд Линь Пэйшаний царай улайсан тул тэр улам чангаар инээв. 

	Дү Шиньдэ савх авч ширээн дээр аяархан, тогшоод үл мэдэг инээмсэглэн, чанга дуугаар Хятадын хуучны нэг шүлгийг уншив. 

	 

	Амьдрал гэдэг цахилгаан шиг түргэн, 

	Цаг гэдэг салхи шиг довтолно. 

	Модны ногоон мөчир, шүүдэрт дарагдан цайрч 

	Наран баруун тийш зайлан одохуйяа 

	Саран зүүнээс түүнийг хөөн гарч ирнэ. 

	Намрын салхины аясаар үс гэзэг хийсэн

	Тогоруу, сармагчин цэцэн мэргэн болж байхад

	Тэнэг хүмүүс өчүүхэн өт хорхой болон хувирна. 

	 

	Чжан Сүөсүө үүнийг сонсоод хөмсгөө зангидан сулхнаар сүүрс алдав. Энэ үед тасалгааны хаалга гэнэт нээгдэж, том хамрын дээд талд шилэн аяга хөмөрсөн юм шиг хачин шил зүүсэн, харсан хүний инээд хүрмээр толгой цухуйв. Тэр нь Ли Юйтин ажээ. Энэ өрөөнд хэдэн хүн, хэн хэн байгааг ч тэр сайн харж амжсангүй бололтой. Харин Чжан Сүөсүө түүний шагайхыг хараад бага зэрэг аягүйцэв. Дү Шиньдэ шүлэг уншиж байснаа түүнийг харж савхаа тавиад инээн, Чжан Сүөсүө рүү харснаа Ли Юйтин өөд хандаж;

	— Профессор Ли! та бас яагаад яваад ирэв? Хэзээ ирсэн бэ? Бодвол Фан Бовэниэр багшлуулж шүлэг бичихийг заалгах гэж ирээ биз дээ? гэж асуув. 

	— Дү Шиньдэ минь! Чиний саяны хэлдэг чинь нэг алганы шан авмаар үг байна даа! гэж Фан Бовэнь хэлээд Чжан Сүөсүө рүү харав. Ли Юйтин тэдний хоорондын маргааныг төдий л ойлгосонгүй учир хариу өгсөнгүй урагш тэдэнд ойртож инээмсэглэн:

	— Та тав бас энд хоргодож байна уу? Гудамжаар хүн гэдэг учир тоймгүй олон. Цагдаа нар ёс мэдэхгүй хамаагүй аашилж, миний нүд муу болохоор сая тун аюултай юм боллоо шүү!

	— Юу гэнэ ээ? Жагсаал бас л тараагүй байна уу? гэж Ү Жишэн амандаа боов үмхсээр яаран асуув. 

	— Тараагүй. Би хүн чирдэг тэргэнд сууж Дүншинь гүүрний хажуугаар орж иртэл хоёр, гурван мянган хүний жагсаалтай дайралдлаа. Тэд гэдэг чинь, архины шил, туйпуу, чулуугаар цагдаа нарыг цохилж байна. Миний сууж явсан тэргэнд хэдийд нь ухуулах хуудас хийснийг бүү мэд. Дашинь гудамжинд ирээд цагдаа нарт шалгуултал, тэргэн дотроос ухуулах хуудас гарч тэдэнд баригдаад, нэрийн хуудсаа үзүүлээд болохгүй болохоор их дарга дээр нь очиж байж суллагдлаа шүү. Одоо Нанжин гудамжны үймээн тасраагүй, бүх дэлгүүр төмөр хаалга хааж түгжсэн байна. 

	Ли Юйтинг ийнхүү ярьж байхад нь Фан Бовэнь чангаар инээн Ү Жишэн, Чжан Сүөсүө хоёр луу зааж, тэр хоёрт тохиолдсон явдал дээр нь хэдэн аятайхан илүү үг нэмж ярих гэтэл гудамжинд хүмүүсийн хашхиралдах дуу гарч, тэр ресторанд хүмүүсийн пичигнэх чимээ гарахад Фан Бовэний царай хувьсхийн үг ч дуугарч чадсангүй, харин орох байх газраа олж ядан сандран байхад Чжан Сүөсүө шууд цонхон дээр очиход Ү Жишэн хойноос нь даган очлоо. Ли Юйтин хуучин байрандаа сандарч, Линь Пэйшань тасалгааны булан руу шигдэж, нүдээ бүлтийлгэн, амаа ангайж, үг дуугарч чадахгүй зогсоно. Дү Шиньдэ мөн хэвийн байдлаа алдаж царай нь зэвхийрэн байх боловч хүйтнээр инээмсэглэн;

	— Чөтгөр ав! Тэднээс айх юу байсан юм. Тэд одоо тарж байгаа нь энэ гэв. 

	Чжан Сүөсүөгийн горьдлого тасарсан байртай эргэж ирснээ Линь Пэйшаний зогсож байгааг хараад тэсэлгүй инээд алдахад Линь Пэйшань гайхсан байдалтай хүзүүгээ сунган, нүдээ бүлтийлгэж, 

	— Цаана чинь юү болоод байна вэ? Сүөсүө, минь! Чи чинь зэрлэг сумнаас айдаггүй юм уу? гэж сануулав. 

	Чжан Сүөсүө хариу дуугаралгүй толгой сэгсэрнэ. Тэр сумнаас айхгүй гэж толгой сэгсэрч байгаа юм уу? Жагсаалыг бүтэмжгүй болж гэж толгой сэгсэрч байгаа юм уу? Үүнийг хэн ч ойлгосонгүй. Линь Пэйшань мөн тайван биш байдлаар Дү Шиньдэ өөд харахад тэр их тайван бөгөөд үүнээс өөр юү ч болохгүй гэсэн байртай ажээ. 

	— Юу ч болж байсан яах вэ! Ер онц юм болохгүй. Би гадаадад ийм юмтай олон дайралдсан. Тэд ийм явдал гаргаж засгийн газраа сандаргаад эцэст нь өөрсдөө хэлмэгддэг байсан гэж Дү Шиньдэ тоомсоргүй байртай Линь Пэйшань, Чжан Сүөсүө нар луу харж ярив. 

	Ли Юйтин зөвхөн толгой сэгсрэн сууна. Тэр, Дү Шиньдэг юмнаас айдаггүй, их зүрхтэй эр гэж боддог байсан тул энэ байдлыг нь хараад улам итгэх сэтгэл төрөв. Тэр урагш ойртоод, нэлээд ширүүнээр, 

	— Чи битгий тэгж юмыг басаж бай. Шанхайд ч одоо амаргүй болсон шүү. Чи бодооч! юмны үнэ нэмэгдэж, одоо нэг дань будаа хорь гаруй юаньд хүрээд байна. Гуравдугаар сараас эхлэн цахилгаан тэрэг, автобус, нэхмэлийн үйлдвэрийн ажилчид ажил хаяж коммунист намаас таван сарын турш хөдөлгөөн гаргах төлөвлөгөө явуулж байна. 

	— Тэгээд төлөвлөгөө нь биелэгдэж байна уу даа? Өнөөдөр тавдугаар сарын гучин шүү дээ!

	— Тийм ээ. Тавдугаар сарын гучин ч дуусаж л байна. Харин аюул нь дуусаагүй байна. Лүнхай, Пинхайн хавьд ширүүн тулалдаан явагдаж, Жан Фа-гүйн цэрэг Хунань руу довтлоод Жан Сюэлян7 юу болж байгаа нь тодорхойгүй байна. Ер нь нэг үгээр хэлэхэд бүх хятад даяар самуун дэгджээ. Жаньсү, Жэжян мужийн зааг дээр байдаг Вэньтайн хувь, Ниньшао, мөн Хубэй, Хунань, Жянси, Фүжянь мужуудад тариачдын хөдөлгөөн, дээрэмчдийн их, бага бүлгүүд гарч коммунист намын тугийн дор тоо томшгүй үймээн гарч байна. Хөх мөрний эрэг, Үсюгээс Шаши хүртэлх газар хот хөдөөгүй улаан туг хийсэж байна. Мөн хэдхэн өдрийн өмнө танай нутагт үймээн гарч тэнд байсан цэргийн хорооноос хоёр суман цэрэг урваж коммунистын талд орсон гэнэ. 

	Коммунистуудын ажиллагаа одоо улам ширүүснэ. Зургаа, долоон сарын хамгийн аюултай явдал бас болоогүй байна. 

	— Шанхайд!

	— Шанхайд аюул гэдэг чинь өдрөөс өдөрт улам нэмэгдсээр л байна. Хэд хоногийн өмнө Шанхайн хавьд байдаг цэргийн ангийн байрнаас коммунист намын ухуулах хуудас гарч тэндхийн цэргүүд баахан тогтворгүй байгаа юм байх. Цэргийн үйлдвэрийн ажилчдын дунд ч нуун байгууллагууд бий гэнэ. Өнөөдөр тэдгээр түрээсний газрын хажуугаар жагсагчид улам ширүүн өнгөрч байна. Үүнээс үзэхэд түрээсний газрынхан ч хүч муутай юм байна. 

	Ли Юйтин ярих тутамдаа дуугаа улам нам болгож байсан боловч сонсож байгаа хүмүүсийн чихэнд тод сонсогдож байлаа. Дү Шиньдэ, хөмсгөө зангидан үг дуугүй суух бөгөөд Чжан Сүөсүөгийн царай бага зэрэг улайран, нүд нь гялалзаж, сэтгэл нь их хөдөлсөн байртай суув. 

	Ү Жишэн, Фан Бовэний ханцуйнаас татаж:

	— Фан Бовэнь! Чамд нэг сайхан шүлгийн сэдэв гарах нь байна шүү. 

	— Фан Бовэнь толгой дохиж, Ли Юй-Тин рүү харж ямар нэг үг хэлэх гэтэл Линь Пэйшань хажуугаас нь:

	— Шанхайд ч гайгүй байхаа, түрээсний газар байхад?

	Ли Юйтин дуугарсангүй, харин Дү Шиньдэ хажуугаас нь:

	— Зүгээр! Наад зах нь маргааш нөгөөдөр, цаад зах нь ирэх долоо хоногт, дараагийн сард, түүний дараагийн сард ч гэсэн онц юм болохгүй. Шанхайд байтугай Тяньжинь, Ханькоу, Гуаньжоу, Аомэнь зэрэг худалдааны том газруудаар ч онц юм болохгүй. Ер нь юү ч болохгүй. 

	Линь Пэйшань энэ үгийг сонсоод дотор нь нэлээд уужрах шиг боллоо. Тэр бол угийн сэргэлэн, хөгжөөнд дуртай, согтуу хүн хаврын сайхан байдлыг мэдэхгүй адил ирээдүйд юу болохыг сайн мэдэхгүйдээ тийнхүү их сандарчээ. Гэвч бусдын сэтгэл өөр байв. Ли Юйтин гайхсан байдалтай Дү Шиньдэг харснаа нэг аятайхан хөгжөөнтэй хүн олж ярилцах юм сан гэсэн байдалтай Ү Жишэн, Фан Бовэнь нар луу хараад санаа алдаж:

	— Ингэж дандаа байлдаж, ингэж засаг захиргаа, худалдаа, сургууль, фронт, ар талдаа янз бүрийн нам бүлэглэлд хуваагдаж байхад ерөнхийдөө бүгдээрээ үнсэн товрог болох цаг ч холгүй дэг ээ. Цагаан оросууд засгийнхаа эрхийг алдаад амь хоргодох газаргүй болж байхад бид өнгөрсөн хэрэг байх аа! Тэр үед хүрэхэд бүх дэлхийн хувьсгал, бүх дэлхийн хөрөнгөтөн анги гэснээ цааш ярьж чадалгүй дуугаа улам сулруулан доошоо харав. Түүнчлэн баруунтан, баячуудын хооронд үргэлж тэмцэл явагдаж байдгийг бодоход дотор нь улам харанхуйллаа. 

	Тэр, өнөөдөр Ү Сүньфүгийн даалгавраар Чжао Байтаотой ярилцах гэж явсан бөгөөд тэр хоёрын хоорондын тэмцлийг арилгах зорилготой явав. Мөн түүнийг Дүншиньчяо гүүрний дэргэд хүрч ирэхэд жагсаалд оролцогсод “Бид дайсны хүчнээс айхгүй, ганцхан өөрийн эгнээн дотроос бутрал гарахаас айна” гэж уриа цуурайтуулан байсан зэргийг бодон байтал Дү Шиньдэ чанга инээсэн тул түүний бодлогыг сарниулав. Дү Шиньдэ хаалга налан зогсоод хүйтнээр инээмсэглэн нам дуугаар;

	 

	Ирээдүйн төлөө хөгжилдөн

	Идэж ууж наргия. 

	Уусан аагт дарсандаа 

	Ухаан минь бүү балраг!

	Шаналал зовлонгоо мартахын тулд

	Шимийн архинаас уун согтууръя. 

	Алиа хөөрхөн авгайчуудтай 

	Амраглан наадаж цэнгэлдье 

	 

	гэж дуулснаа;

	— Та нар түүнийг үзсэн биз! Үгүй мөн үзсэн хүний сэтгэлийг ёстой хөдөлгөх газар даа. Манай энд ер тийм газар байхгүй. Цагаан оросын хэдэн оргодлууд Ливади гэдэг сайхан цэцэрлэг байгуулсан юм. Тэнд амтат архи, эгшигт хөгжим байдгаас гадна Оросын ноёдын цэвэрхэн сайхан охид, авхайчууд ноёдыг үйлчилж байдаг юм. Тэндхийн ногоон моддын навчис дээрээс бүрхэж, цэцгийн сайхан үнэр хамраар сэнгэнэн, жижиг тойрмын дотор завин дээр гал шиг халуун сэтгэлтэй франц авгайчуудтай зугаалж байсан минь санагдана гээд тэр, таягаа авч гартаа өлгөөд сийрсэн малгайгаа авсан боловч түүний яриаг тэд төдий л ойшоосон шинжгүй байсан тул Дү Шиньдэгийн дургүй хүрсэн байртай Линь Пэйшань руу хандаж;

	— Линь “хатагтай! эрхэм та хэрэв харих хүсэлтэй байвал Чжан хатагтай бид хоёр хүргэж өгье гэхэд Линь Пэйшань түр түдгэлзэн байснаа, шийдэмгийгээр толгой дохиж Дү Шиньдэгийн хамт гарч явлаа. 

	Ү Жишэн, Фан Бовэнь рүү нүдээ ирмэхэд Фан Бовэнь инээмсэглэн Ли Юйтин руу хандан, 

	— Юй-тин минь! Чиний үг чинь Дү Шиньдэд юм санагдуулж чадсангүй, харин сэтгэлийг нь бүр хөдөлгөж орхилоо. “Амтат архинаас ууж, авгайчуудтай наргия” гэдгийг нь чи сонсоо биз дээ. Хойноос нь цусаар уйлсан ч одоо өнгөрсөн... 

	Түүний юү ч гэж ярьсан бидэнд ямар хамаатай юм бэ? Одоо Сычуань гудамжны хойд хэсгээр очъё. Жишэн минь, жагсаал тэнд хүрч тарна гэж Бо чин хэлсэн биз дээ? гээд Чжан Сүөсүө хоолны ширээ рүү харснаа цүнхнээсээ хэдэн зоос гаргаж ширээн дээр хаяад эргэн явлаа. Ү Жишэн түүний хойноос гарав. Фан Бовэнь хэсэг эргэлзэн зогссоноо “хүлээж бай!” гэж хашхирангуут Ли Юйтин рүү харж инээмсэглэснээ тэдний хойноос гүйн шат руу нисэх мэт хурдлан буух нь тэр. 

	Ли Юйтин цонхны дэргэд очиж гадагш харахад гудамж дахь хүмүүс цөөрч Фан Бовэнь, Ү Жишэн хоёр Чжан Сүөсүөгийн хоёр талд орон тэр гурав аяархнаар найгалзан явах нь харагдав. Чжан Сүөсүөгийн сүүлчийн үгийг сайн ойлгоогүй учир энэ гурав Сычуань гудамж хүрч яах гэж байгаа юм бол доо? гэж хэсэг зуур гайхан байснаа толгойгоо сэгсэрч эргэхэд энэ толгой сэгсрэлтээр бүх бодож байсан зүйлээ цэвэрлэх шиг болоход Дасаньюань ресторанаас шууд гарч явлаа. 

	 

	* * *

	 

	Ли Юйтин баруун зүгийг чиглэн явлаа. Хуань рестораны үүдэнд хүрээд цагаа харахад арван цаг хагас болж байв. Ресторанд ороод цахилгаан шатаар тавдугаар давхарт гарч гудмаар явж байхдаа нэрийнхээ хуудаснаас нэгийг авч дээр нь хэдэн үг бичээд нэг цагаан хувцастай зарцад өгөв. Тэр зарц удаж, удаж, гарч ирээд түүнийг дагуулан явж, цонх нь морин тойруулга руу харсан, халуун усны өрөөний дэргэдэх зочид хүлээх тасалгаанд түүнийг оруулав. 

	Халуун усны өрөөний үүд дутуу хаагдсан учир түүгээр усны халуун уур гарч эхүүн үнэр анхилан, түүний зүүсэн ойрын харааны бөмбөгөр шил нь цагаан цангаар бүрхсэн тул юу ч үзэгдэхгүй болов. 

	Түүний өмнүүр хунгийн өд шиг хачин цагаан хувцастай хүн гүйн өнгөрч, баруун талын унтлагын тасалгаа руу ороход эмэгтэй хүний хэрэглэдэг үнэртэй ус, энгэсгийн хамар сэтлэм эвгүй үнэр сэн хийтэл үнэртэв. Ли Юйтин нүдний шилээ гараар арчин дахин харахад, эрээлжилсэн судалтай амралтын хувцас өмссөн Чжао Байтао түүний өмнөх зөөлөн сандал дээр хөлөө ачин сууж байгаа төрх нь лав саяхан усанд ороод амарч суугаа бололтой Чжао Байтао түүн тийш толгой дохин мэндлээд, баруун гараа дээш өргөн, эргэж унтлагын тасалгаа руу харж:

	— Юйин, гараад ир. Энэ Ли профессортой танилц! Үүний нүд ойрын хараатай болохоор сая чамайг харсангүй. Чи хувцаслалгүй тэр хэвээрээ гараад ир!

	Ли Юйтин, түүний юү ярьж байгааг сайн ойлгоогүй бололтой амаа ангайн гайхан суув. 

	Гэтэл нөгөө, хамар сэт татам үнэр ханхлуулсан эмэгтэй жуумалзан инээсээр гарч ирлээ. Сэвгэр цагаан тороор хийсэн нөмөргөө ламын жанч шиг зөвхөн ар дээгүүрээ нөмөрсөн тул түүний цээж нь ил явах бөгөөд цулцгар хоёр хөх нь даруулгын цаанаас товойн харагдана. Түүний бяцхан дугариг нүүрэн дээр байгаа улаан хошууг харахад уурласан ч энэ хэвээр инээмсэглэсэн юм шиг байдаг бол уу гэмээр ажээ. 

	Чжао Байтао инээмсэглэн, Ли Юйтин рүү харж, гараа хүүхний араар явуулан бөгсийг тэмтрэхэд

	— А ио!.. гэж эмэгтэй хүний эрхлэнгүй дуу сонсогдов. Чжао Байтао, ха, ха гэж чанга инээгээд түүнийг бүсэлхийнээс нь татан эргүүлж тушаах байдлаар:

	— Боллоо! Одоо яв! Хувцсаа өмс. Хаалга сайн хаагаарай! гэж үнэт алт, сувдаа хүнд үзүүлээд цааш нь далд хийж байгаа мэт Ли Юйтин рүү хандаж;

	— За яав? Ли Юйтин минь! Чи очоод царайгаа толинд хараач. Нүүр чинь мөн их улайжээ. Ха, ха. Мөн ч муу эр ээ дээ. Хүмүүс Чжао овогт намайг цэнгэлд дуртай гэдэг. Үнэхээр би үүнд маш их дуртай. Ингэж байвал надад баясгалан. Намайг олон нууц юм хадгалаад байгаа юм шиг хүмүүс тааварладаг. Би үүнд дургүй хүрдэг юм. Сая чи орж ирээд энэ хүүхний байгааг лав мэдсэн. Гэвч чиний хараа муу болохоор сайн харж амжаагүй, дотроо л тааварлан байсан биз дээ! Чи одоо харж авав уу? Чи түүнийг таньдаг ч байж магад. Чамд ямар санагдана вэ? Ёстой европынхон шиг биетэй хүүхэн дээ! гэж ярьж байснаа яриагаа таслан хайрцагтай янжуураас өөрөө нэгийг аваад Ли Юйтинг тат гэсэн байртай түүнд өгч, хөлөө ачин, аажуухнаар чүдэнз зурж тамхиа асаав. 

	Түүний энэ байдлыг харахад түүнд ямар нэг бодож төлөвлөсөн зүйлгүй, ганцхан цэнгэн баясаж байвал боллоо гэсэн байдалтай ажээ. 

	Ли Юйтин угийн тамхи татдаггүй учир тамхины хайрцгийг нь хааж, хэрхэн ямар аргаар Ү Сүньфүгийн хүслийг хөсөрдүүлэхгүй, Чжао Байтаогийн өмнө хэрэгтэн болохооргүй яриагаа эхэлье дээ гэж бодон Чжао Байтаогийн үг ярихыг хүлээн суув. Ер нь энэ хоёрын хооронд зуучийн үүрэг гүйцэтгэж яваагаа ойлгуулахгүй, өөрийгөө Ү Сүньфүгийн талынх гэдгээ мэдэгдэхгүй бол сайн сан гэж бодно. 

	Гэтэл Чжао Байтао үг дуугүй тамхиа татан харц нь ч Ли Юйтин дээр төдий л их тусахгүй байв. Таван минут хэр болоход Ли Юйтин тэсэж ядан нэг, хоёр үг туршин үзэх санаатай:

	— Бай эзэнтэн! Өчигдөр Ү Сүньфүтэй уулзав уу? гэж асуув. 

	Чжао Байтао толгой сэгсрэн, амнаасаа янжуураа авч үг хэлмээр болсноо, янжуурынхаа үнсийг хуруугаар няслаад дахин амандаа зуулаа. 

	— Ү Сүньфү гэр орноо дээрэмдүүлсэн учир их хохиролд учирч зарим нэг ажил дээрээ баахан бухимдаж байна, Жишээ нь: Мөнгөн хонжвор, Жү Иньчиү хоёрын талаар та хоёрын хооронд жаахан эвгүй зөрөөн гарч. Уг нь

	— Ли Юйтин “Уг нь” гэснээ Чжао Байтао руу нэлээд ажиглангуй харав. Тэр “Уг нь яльгүй хэрэг” гэж хэлэх гэснээ тохиромжгүй мэт санагдахад, түүнийгээ өөрчлөн “Уг нь аятайхан ярилцвал зохих байсан юм” гэж хэлэх гэтэл Чжао Байтао түүний яриаг таслан:

	— Тэр хоёр явдал минь Ү Сүньфүг эвгүйцүүлээ юу? Түүнийг хийхэд амархан! Гэвч Юй-тин минь, өнөөдөр чи Ү Сүньфүгийн талаар надтай ярилцах гээ юү? Эсвэл намайг юу гэх нь вэ гэж сорьж яваа уу?

	Ли Юйтин санамсаргүй гэнэт ийм асуултад тулгарсан учир хэлэх үггүй болов. Үнэндээ тэр, түүний яриаг туршин үзэх зорилготой ирсэн бил ээ. Эцэст нь нэлээд гайхан байснаа чанга инээж:

	— Хаанаас даа. Та хоёр дотнын найз учир ямар нэг асуудал байвал өөрсдөө уулзаж ярилцахаас, хаанаас надаар зууч хийх вэ дээ!

	— Тэгэлгүй яах вэ. Тэгвэл чи миний яриаг сорих санаатай ирсэн юм биз дээ! За би үнэний нь ярья. Би ийм ажил хийх их дуртай гээд бас яриагаа таслан түүн өөд ширтэн харав. 

	— Таны энэ баясгалангаас өөр сайн сайхан юу байх вэ? гэж Ли Юйтин хэлээд, Чжао эзний өмнө ингэж муу мэх гаргах гэж явах гэж дээ!

	Ер нь яриагаа өөрчилье гэж бодтол Чжао Байтао түүний бодлыг мэдсэн мэт чанга инээн мөрөн дээр нь алгадаж;

	— Юй-тин минь! бид ч гэсэн сайн найзууд, ямар үг байвал түүнийгээ ярилцана. Надад нууцлагдаж байгаа юм өчүүхэн ч алга. Хэрэв миний дурласан хүүхэнд Ү Сүньфүг дурлах юм бол би өгч л орхино. Би түүнээс юугаа ч нууж, юугаа ч харамладаггүй. Ли Юйтин! Чи саяын хүүхнийг дахиад харна уу? Тэр хувцасласан хойноо ямар болж вэ? Чи хар л даа! Би урдуураа өнгөрсөн эмэгтэйчүүдэд дурлаж яваагүй юм сан. Гэтэл энэ хүүхэнд миний сэтгэл санааг эргүүлэх ер бишийн, нэг шид байх шиг байна. 

	— Чи, нэртэй, татах чадалтай болохоор зөвхөн нэг дээр унаж үхэж болохгүй байх аа! гэж санаандгүй хэлсэндээ Ли Юйтин зовж байтал Чжао Байтао төдий л анзаарсангүй байртай:

	— Чамайг, саяын өнгөрсөн явдлуудыг бүгдийг нь мэдэж байгаа болохоор энэ тухай ярихын хэрэг алга. Харин мөнгөн хонжворын талаар ярихад анхан Дү Жүзайгийн үгэнд орж дэндүү тэнэг хөдөлжээ. Одоо Жү Иньчиүгийн мөнгө зээлэх явдлыг би амаар зөвшөөрсөн болохоор өөр юманд оролцохыг больё гэж бодож байна гэж ярихад түүний үг нэг бүрийг сайнаар жигнэн, царайг нь ажиглан харж суув. 

	Чжао Байтаогийн Жү Иньчиүд туслах гэж байгаа нь Ү Сүньфүгийн дургүй зүйлийн нэг байлаа. Тариачдын хөдөлгөөнөөс болж нэлээд хохирсон Ү Сүньфү, Жү Иньчиүгийн утасны үйлдвэрийг залгих эрмэлзэл тавиад зогсоогүй, түүнд байгаа ихээхэн хэмжээний хүр хорхойн үрийг авах зорилго тавьж байна гэдгийг Ли Юйтин сайн мэдэж байжээ. 

	Чжао Байтаогийн хурц харц аль эрт түүний дотоод бодлогыг мэдсэн байртай ширтэн байхад Ли Юйтин аяархан дуугаар:

	— Гэвч Ү Сүньфүгийн талаар анхаарах зүйл бол Жү Иньчиүд мөнгө хүүлэх асуудал байгаа. Бай эзэнтэн, намайг гурав дахь санал илэрхийлэгчийн хувиар оролцохыг зөвшөөрвөл Жү Иньчиүд мөнгө хүүлэх явдлыг Ү Сүньфү яагаад тэгж их анхаарч байгааг би ойлгож байна. Тэдний хийсэн гэрээн дотор Жү Иньчиүд байгаа их хэмжээний хүр хорхойн үрийг дурдсан нь ямар учиртай бил ээ! гэж Ли Юйтингийн үгийг таслан хэлээд гуяа алгадан чанга инээв. 

	Ли Юйтингийн нуруунаас хүйтэн хөлс гарах шиг болж, Ү Сүньфүгийн төлөөнөөс сандран, хүйтнээр инээмсэглэж:

	— Тэгэлгүй яах вэ. Юм бүхэн таны хараанд тусах ёстой. Гэвч би бас ойлгохгүй юм. Та юунд тэр хүр хорхойн үрийг авах гээд байгаа юм бэ? Бүгд өөрийн хүмүүс байж нэгээр тоглоом хийж яах юм. Ү Сүньфү хэрэв түүний хүр хорхойн үрийг авч чадахгүй бол нээрэн ч тусгүй юм уу! гэж ярьж байтал Чжао Байтао чанга инээсэн тул түүний яриа аяндаа таслагдаж, Чжао Байтао өөд харахад тэр нь амнаасаа тамхины утаа савсуулан, хацрын арьс нь үл мэдэг татвалзан байснаа:

	— Чи нээрэн ойлгохгүй байна уу? Тоглоом хийж байгаа биз дээ. Би юм хийе гэвэл хэн бүхэнд илэрхий үйлддэг шүү дээ. Чамайг өнөөдөр Ү Сүньфүгийн төлөөлөгчөөр ирсний хувьд би өөрийн саналаа хэлье гэж бодож байна. Зөвшөөрөх эсэх нь түүний дур. Миний саналаар бол тэд, дайвар худалдааны газрын эрхлэгчийг Шан Жунлигээр болговол зүйтэй юм. Би түүнийг танилцуулж өгөх юм сан. 

	— Энэ тухай Тан гэдэг хүнийг аль эрт сонгосон гэж би сонссон. 

	— Тийм ээ. Миний энд байгаа мэдээгээр ч Тан гэж байна бил ээ гэхэд Ли Юйтингийн зүрх хүчтэй цохилон, тэр сая бүх явдлыг ойлголоо. 

	— Чжао Байтао, Ү Сүньфү хоёрын хооронд ийм сүрхий зөрөлдөөн гарч, эвлэрүүлэх нөхцөлгүй болжээ гэж горьдлого нь тасарсан байртай түүн өөд харж:

	— Бай эзэнтэнд өөр санал байгаа бол уу? Ер нь тэр нийгэмлэгийг Дү Жүзайгаар толгойлуулбал яасан юм? Дү Жүзай ч сайн хүн шүү!.

	Чжао Байтао инээмсэглэн:

	— Шан Жунли ч мөн сайн хүн дээ гэхэд Ли Юйтин инээмсэглэн энэ хэрэгт төдий л их хамаарагдахгүй гурав дахь этгээдийн дүр үзүүлэхийг оролдов. Гэвч Чжао Байтао өөрийн ярианы өнгийг өөрчлөн:

	— Ү Сүньфүгийн ажилсаг, хичээнгүйг нь яривал тэр талаар яахын аргагүй сайн. Түүнд ганцхан өөрийгөө хэтэрхий хүчирхэг гэж үнэлдэг сүрхий хууч байдаг юм. Түүний, нийгэмлэг байгуулах төлөвлөгөө сайн боловч тэр анхнаасаа надтай энэ тухай зөвлөөгүй. Би бол юу хийх гэж байгаа бүхнээ үргэлж түүнтэй зөвлөж байдаг. Жишээ нь, энэ удаагийн хонжворын тухай би түүнд бүгдийг ярьж байсан. Миний Шан Жунлиг түүнд танилцуулж өгөх гэж байгаа нь түүнийг зусардаж байгаа хэрэг биш. 

	Юй-тин минь! Би бол ер юмыг нууж чаддаггүй. Хэрэв тэр намайг тоохгүй байгаа бол надад нэг их тоолгох гээд байх юм алга. Би одоо, түүнийг хэзээ их мөнгө олж намайг урьж будаалах гэж байгаа бол доо гэж тэсгэлгүй харж сууна гээд Чжао Байтао ха, ха гэж чанга инээн, босож суниагаад, унтлагын өрөө рүү явахад “сэтгэл мэдрэлийг үймүүлэгч эрдэнэсээ” гаргаж ирэх нь гэдгийг Ли Юйтин мэдээд яаран босож:

	— Бай эзэнтэн! гэж дуудахад Чжао Байтао нэлээд тавгүй байдалтай эргэж ирээд түүнийг ширтэн харав. Ли Юйтин түүнд ойртож инээмсэглэн:

	— Өнөөдөр орой Сүньфү, Жүзай та гурвыг би урьж хоол идүүлье. Тэгэхэд та нүүр нүүрэн дээрээ сайн ярилцвал ямар вэ?

	Чжао Байтао түүний царай өөд ажиглангуй харснаа муухан инээмсэглэж:

	— Хэрэв Ү Сүньфү надтай уулзахыг хүсэхгүй байвал би түүнийг дахин, дахин царайчлахын хэрэггүй биз дээ!

	— Энэ талаар би итгэж байна. Тэр одоо ч гэсэн хүрээд ирэхэд бэлхэн байгаа гэхэд Чжао Байтао дооглонгуй байдалтай түүний мөрөн дээр алгадаад:

	— Юу гэнэ ээ? Чи одоо гэв үү? Чи муу өвгөнийхөө нүүр дээр худал хэлж байгаа юм биш биз? Чиний гурван сар. хагас жил чинь мөн л одоо шүү дээ! Сүньфүгийн хийх гэж байгаа ажлын байдлыг би гадарлаж байна. Түүний нийгэмлэг байгуулна гэдэг, дор хэлэхэд зургаан сарын бэлтгэл хэрэгтэй. Гэвч гурван сарын дараа тэр өөрийнхөө их зүрхтэйг мэдэх биз. Түүнийг мөнгөний талаар жаахан хавчиж эхэлбэл тэр их л зазгадах бий. Одоо тэр, намайг хүнтэй цохилдуулах явууллагыг хийж байна. Гэвч ингэж цохилдуулсныхаа үр дүнг гурван сар болоход, аягүй бол гурван сар ч хүрэхгүй хугацаанд үзэх болно доо!

	— Бай эзэнтэн сүүл сүүлдээ их талаас нь яриад, би бага талаас нь яриад эхлэв ээ! Ер нь Жү Иньчиүгийн хүр хорхойн үрийг хүүлэн авч чадахгүй бол Ү Сүньфүгийн үйлдвэр ажиллаж чадахгүй хаагдахад хүрнэ. Хэрэв үйлдвэр нь хаагдвал ажилгүйчүүд улам олширч хэцүүднэ. Цагаан сараас эхлэн Шанхайн ажилчдын дотор хөдөлгөөн улам өрнөж, амгалан тайвны асуудал дээр сүрхий аюул тулгарч, одоогоор миний бодоход Жү Иньчиүгийн хүр хорхойн үрийг Сүньфүд олгуулах талаар зам тавьж өгвөл зүгээр юм шиг надад санагдаж байна гээд сэтгэл нь амрах шиг болов. Энэ тухай, сайн ярих нь түүний үүрэг байсан тул горьдлоготойгоор Чжао Байтао өөд харж байтал Чжао Байтао толгой сэгсрэн зөөлөн сандал дээрээ дахин хөлөө ачин суугаад түүний саяын ярианд:

	— Энэ үг арай хожимджээ! гэдэг дөрөвхөн үгээр хариулт өглөө. 

	Энэ үгийг сонсоод Ли Юйтингийи царай час улайн, толгой дундуураа хүнд юмаар цохиулах шиг болов. 

	Тэр өөрийн үнэн сэтгэлээс ингэж ярьсан тул Чжао Байтаод гомдох шиг болж яриагаа цааш үргэлжлүүлэх гэтэл нөгөө унтлагын тасалгааны үүд жаахан нээгдэж, завсраар нь жижиг улаан уруул цухуйн нарийн тод хоолойгоор:

	— Би хэрэг байна уу? Хэрэгтэй бол дуудаарай! гээд толгойгоо цухуйлгахад, хоёр хар нүд гялалзан байлаа. 

	Чжао Байтао инээмсэглэн, түүнийг гараар даллахад нөгөө эмэгтэй лянхуа цэцгийн дэлбээ шиг сэмбийлгэн хийсэн цагаан хувцас өмсөж, дэмбэлзэн гарч ирснээ Чжао Байтао руу харж инээмсэглэснээ, Ли Юйтин рүү харж толгой дохив. 

	Чжао Байтао түүний гараас татан өөртөө ойртуулаад:

	— Юйин минь! Коммунист намынхан удахгүй ирэх гэнэ гэж энэ Ли багш хэлж байна. Чи айх уу?

	— Өө, нөгөө янз бүрийн ухуулга тарааж байдаг нүцгэн толгойтнууд уу? Уржигдар орой би тэргэнд сууж Чанбин гудамжаар өнгөрөн явахдаа нэгийг харсан. Ёстой хулгана шиг хүн, хүн хараад хаашаа ч хамаагүй шурган алга болдог юм байна бил ээ. 

	— Гэвч чи түүнээс сэрэмжлэн байх хэрэгтэй. Тэд чинь барс болон хувирна шүү. Хунань, Хубэй, Жяньсүд ийм бар бий; Жянси, Жэжяньд ч бас бий гэж Ли Юйтин түүнийг сүрдүүлэх зорилгоор хөгжүүндүү хэлэв. Гэвч тэр эмэгтэй түүнээс айсан шинжгүй инээмсэглэн:

	— Хэ, хэ бас барс гэнэ ээ? Хүүхэд айлгаж байгаа юм шиг. Бар байхад бас түүний чинь устгадаг зэвсэг байна шүү дээ. 

	Чжао Байтао, Ли Юйтин рүү хандаж нэлээд ширүүн байдлаар:

	— Юй-тин минь! Чи буцаж очоод миний үгийг Сүньфүд хэл. Тэр, төв шулуун сэтгэлээсээ толилон үзээд надад хариу өгнө биз. — Барыг галзуурвал би түүнээс хамгаална. Тэнд аюултай бар байна гэхэд би түүнээс айж, түүнд бүх эрхээ алдахгүй. Чи маргааш орой завтай юу? Завтай бол маргааш орой манай Дахуа ресторанд ирж хоол идэж, бүжиг үзэхийг урья гээд босож Ли Юйтинтэй гар барьж, түүнийг хаалга хүртэл их л зочирхгоор үдэв. 

	Ли Юйтин, дахин засмал дээр гарахдаа уруу царайлан явлаа. Нанжин гудамжаар мөн л хөл үймээнтэй байх бөгөөд гудамжны хоёр талаар ухуулах хуудаснууд дүүрэн хэвтэнэ. 

	Хажуугаар өнгөрсөн машины салхинд нөгөө хуудаснууд хийсэж, гэнэт нэг хуудас өндөрт хийсэн гарснаа Ли Юйтингийн энгэр дээр ирж наалдахад нь сандрахдаа шүүрэн авч хэдэн мөр уншин үзвэл:

	... Харгис цэргийн эрхтэн, мөлжигч газрын эзэд, хөрөнгөтөн ангийн үзэл суртлыг хүсэгчид империалистуудын турхиралт түлхээсээр нэгдэж, хувьсгалт хүчин рүү довтлон, Хятадын хувьсгалыг сөнөөх оролдлогыг хийж байна. Гэвч империализм ба Хятадын дарангуйлах ангийн зөрчил өдрөөс өдөрт гүнзгийрэн, дотоодын харгис цэргийн эрхтнүүдийн хоорондын дайн ширүүсэж байгаа энэ үед Хятадын хувьсгалч ард түмэн эрхбиш улам хүчтэйгээр... гэж байхыг хараад, түүнийг хар чадлаараа чулуудаад хойноос нь чөтгөр хөөж байгаа мэт хурдлан алхлав. 

	Түүний өмнө эргэлдэн байгаа хар үүлсийг харахад Ү Сүньфү, Жү Иньчиүг багалзуурдан авч Чжао Байтао тэдний хойноос хөөж, Ү Сүньфүгийн толгойтой үснээс зууран авч байгаа мэт хачин бодлого түүний толгойд орж ирэхэд:

	— Одоо ирээдүйн өдөр ч иржээ ирж гэж амандаа үглэн маш гунигтайгаар бараг өөрийн ухаангүй мэт сажлан явжээ. 

	
АРАВ

	Хаврын баяр их л түгшүүртэй өнгөрлөө. Хуучин заншлаар бол энэ баярын өмнөхөн худалдааны газрууд өөрсдийн данс тооцоог бодож дүгнэдэг ажээ. Гэвч дайн дажин болж амьдралын тогтсон журам горимыг бүрмөсөн өөрчилж, хаврын баярыг хойшлуулж ч магадгүй байв. 

	Цэрэг болоод улс төрийн хэсгүүд еэвэн сарыг8 Бээжинд тэмдэглэнэ гэж ярилцах болж дайн нь ирэх оны намрын дунд сараас ч наана зогсох шинжгүй болж байлаа. Лүнхайн төмөр замын зангилаа хавьд ямар нэг амжилт гарсангүй, тэр ч байтугай, дайтаж байгаа арми дайн эхлэхэд байсан байрнаасаа хөдлөөгүйгээс гадна Үханий хавь ойрын байдал өдрөөс өдөрт хүндэрч Жан Гүйляний арми гэнэт Чанша руу довтолж эхэлжээ. Тэр нь хаврын баяраас хойш дөнгөж хоёр хоносны дараа буюу аргын зургаадугаар сарын 4, Шанхайн мөнгөн хонжворын зээлийг донсолгож байсан үе бил ээ. Хуашан хонжворт зээлийн газар хувь нийлүүлсэн мөнгөн худалдаачид тэр үед Шанхайд дүүрч байсан худал цуурхлыг хялбар итгэгчид болон зарим үед мөн цуурхал зохиогчид ч болж, зарим үед цуурхал дамжуулагчид ч болж, гуравдугаар гудамжны хавиар дайн дажны шуугиан дүүрлээ. Түүнээс төдий л хол биш зайтай оршдог Жеүжэньли үйлдвэрийн хийж байгаа оо энгэсгийн тансаг сайхан үнэр хүртэл дарийн үнэр шиг санагддаг болжээ. 

	Үүний зэрэгцээгээр эв хамтын улаан армийн Пэн Дэхуайн анги Иожоуг эзэллээ гэдэг аймшигтай мэдээ бүх хятад даяар таржээ. 

	Профессор Ли Юйтин, өөрийнхөө түнш японоос энэ аймшигт мэдээний үнэн болохыг мэдээд хамаг бие нь хөржээ. Тэр хэсэг зуур мэл гайхан, цэл хөхөрч бодол болсноо аяганы ёроол шиг хэлбэртэй, нүдний шилээ нусны алчуураар арчаад, дахин Ү Сүньфүгийнд очиж түүнд чин сэтгэлийнхээ зөвлөгөөг өгөхөөр шийджээ. Тавдугаар сарын 30-нд тохиолдсон тэр явдлаас хойш Ү Сүньфү тэдний хоорондын явдалд хоншоороо дүрэхийг их л болгоомжилдог болсон бөгөөд гэвч аливаа зохистой тохиолдолд дундаж болж Сүньфү, Чжао Байтао хоёрыг эвлэрүүлэхийг оролдож Дү Жүзайд ятгадаг байлаа. 

	Ли Юйтин, тэр даруй Ү Сүньфүгийнд яаран сандран очтол тэднийд олон зочид цугларчээ. Их танхимд байгаа хүмүүс бүгд жишүүдүү харж байгаа Ү Сүньфү рүү харах бөгөөд Сүньфүгийн царайд инээмсэглэх дүр үзэгдэв. Эдгээр хүмүүсийн дотор Ли Юйтинд таньдаг хүн харагдсангүй, харин шингэн сахалтай, тавь орчим насны нэгийг нь үзсэн мэт санагджээ. Ү Сүньфү, профессорыг хараад нэг гараар дохин;

	— Юй-тин минь уучлаарай! Зочдын өрөөнд ороод жаахан сууж байхгүй юү гэж хашхирлаа. 

	Зочдын жижиг өрөөнд хууль цаазын зөвлөх Чиү Жинь сууж байв. Түүний бичиг хэргийн том цүнх өвдөг дээр нь дэлгээтэй, тэр нэг гараар бичиг баримтынхаа өрөөсөн сэжүүрийг ирмэн, нөгөө гараар эрүүгээ илж, бодол болон суухад профессор оржээ. 

	Хуульчид саад болохгүйн тул тэр маш болгоомжтой, түшлэгтэй сандал дээр сууж “Тэнд дандаа танихгүй хүмүүс, энд хуульч, өнөөдөр Ү Сүньфү их ажилтай бололтой...” гэж бодлоо. 

	Зочдын их тасалгаанд Ү Сүньфү, торон дотор байдаг арслан мэт том том алхлан, түүний ширүүн харц сийрэг сахалтай тавиад настай хүн дээр тусах боловч хааяа хүндэлсэн байртай хөдөлгөөнгүй зогсож байгаа гурван хүнийг нэвт шувт харна. Ү Сүньфү гэнэт зогсож хамраа шуухитнуулан хоржигнуулаад, итгэлгүй харцаар сийрэг сахалтыг хараад:

	— Шаошэн минь! Чи мужийн захиргаанаас барьцаалан зээлдүүлэх газар “Хунчаны” ажиллагааг үргэлжлүүлэх хэрэгтэй гэсэн гэв үү?

	— Тийм ээ. Бас арилжих контор “Түнюань” тосны үйлдвэр, цахилгаан станц, будааны үйлдвэр зэргийг хаахыг зөвшөөрөхгүй байна. Суурины амьдрах эсэх нь энэ байгууллагуудаас хамаарагдана гэж хошууны онц төлөөлөгч, надад хэлсэн. 

	— Хэрэв та тэднийг хаавал тосгоны бүх амьдрал сүйрнэ гэж жаахан сахалт Фэй мэхэсхийн ёслон хариуллаа. Фэй, уг байгууллагуудыг хаахыг бас л хүсээгүй нь суурины сонирхлыг хамгаалсандаа ч биш, харин хувийнхаа эрх ашгийг хичээсэндээ байв. Сүньфү суурин дахь үйлдвэрлэлээ хаасан ч гэсэн Фэйг аяга хоолноос нь салгахгүй, дор хэлэхэд Шанхайд үйлдвэр дээрээ заавал ажиллуулна гэдгийг сайн мэдэж байсан боловч энэ нь сууринд чөлөөтэй туйлж байдагт нь яаж хүрэх бил ээ. Тэгээд бас би эзнээ ятгаж үйлдвэрийг нь хаалгахгүй болгож чадна гэж хошууны онц төлөөлөгчдөд их л бардамнасан юм санж. 

	— Тэд сууринаа тийм болгоно л гэнэ! Тэгээд тэд чинь түүнийгээ хамгаалж чадах юм уу даа? гэж Ү Сүньфү хортойгоор инээмсэглэн хүйтнээр хэллээ. Гэвч орон нутгийн хүмүүс нь түүнийг бүх үйлдвэрийн эзэн нь гэж үздэгийг Ү Сүньфү сонсоод өөрийн эрхгүй бахархах сэтгэл төрдөг. Жаахан сахалт Фэй, түүнийг ажмагц. 

	— Одоо сууринд маш тайван, маш тайван болсон. Шинээр ирсэн батальон урд Хэгийн батальонтой огт адилгүй гэж угтан хэлэхэд:

	— Ээ мэдэхгүй! Хотын гадуур хагас ч ли хүрэхгүй газарт коммунист дээрэмчдийн ертөнц болоод байна. Тэдний харуул манаа нь манай сууринд тулж манай Шуанчяо суурин дотроо их л тайван мэт боловч эргэн тойрон дээрэмчдэд бүслүүлсэн батальон зөвхөн хот орох замыг хамгаалахаас өөр юү бүтээж чадах вэ! Ядахдаа цэргүүд нь оргож коммунист дээрэмчдийн талд орж байгаа учир тэдний хүч зэвсэг нэг дахин нэмэгдсэн гэж сонссон гэж гэнэт хажуугаас нь нэг хүн хэлэв. Энэ нь Ү Сүньфүгийн холын хамаатан, Ү Вэйчэн гэгч гуч орчим. насны хүн бөгөөд сая жаахан сахалт Фэй-тэй хамт иржээ. 

	— Сяньд зөвлөлийн засаг гэнэ үү! Бас нэг юм байгуулагдсан гэнэ бил ээ! гэж Ү Вэйчэнгийн дэргэд зогсож байсан хорь орчим насны нэг залуу нэмж хэллээ. Тэр нь Ү Сүньфүгийн гэрт бараг хагас сар болох гэж байгаа Зэн Жажуйн нагац Ма Жиньшань гэгч, мөн Фэй-тэй хамт иржээ. Түүний хажууд зэрэгцэн зогсож бий Зэн Жажуй их л айсан байртай нүд нь бүлтийжээ. 

	Ү Сүньфүгийн царай гэнэт хувиран, Ү Вэйчэн тэднийг ширвэн харснаа толгой дохив. 

	Жаахан сахалт Фэй эд бүгдийг хараад зүрх нь цохилж, Сүньфүг аюултай загнана гэж айсан тул их сандарсан байртай:

	— Тийм ээ. Тийм явдлууд ч байгаа. Гэвч мужийн захиргаанаас дээрэмчдийг цэвэрлэх шинэ отряд ирүүлэх гэж байгаа болохоор сууринд дахиад ямар нэг үймээн ер гарахгүй. 

	Ү Вэйчэн хүйтнээр инээмсэглэн юм ярихыг завдтал, гадаа машины дохио дуугарав. Ү Сүньфү тэсэлгүй танхимаас гарч харахад, наран баруун тийш ташиж, модны навчис, чулуун довжоог цоохортуулан сүүдэрлэж, навчсыг салхинд хөдлөхөд, цоохор толбууд түүний аясаар хөдөлж байлаа. 

	Нэгэн машин цэцэрлэгийн засмал зам дээр ирж зогсов. Зарц Гао Шэн машины үүдийг нээхэд дотроос нь Дү Жүзай гарч, Сүньфүг хараад, толгой сэгсэрнэ. Энэ нь ажил бүтэмжгүйн илрэл мөн. Сүньфүгийн царай барсхийн, инээх дүр үзүүлэхийг оролдов. 

	— Тун хачин юм. Ханш оройдоо тултал өсөж байна шүү гэж байшингийн шат өөд амьсгаадан гарах завсар өгүүлээд цас шиг цагаан алчуур гаргаж духныхаа хөлсийг арчихад, Ү Сүньфү үг дуугарсан ч үгүй муухан инээмсэглэж явав. 

	Тэр, Дү Жүзай руу харснаа, их танхимд ууртай царайтай орж ирээд жаахан сахалт руу хандаж:

	— Сууринд тайван, тайвангүй байгааг сонсох хүсэл надад алга! Дэлгүүр, үйлдвэрийг би нээж байгаа болохоор нээсэн, хаасан ч миний дур. Би тусламж үзүүлэгч биш, сууриныхан ямар ч байсан надад хамаагүй, хэрэв муж, хошуунаас надтай энэ талаар ярилцах гэвэл миний өгөх хариу энэ л байна. 

	— Тэгэлгүй яах вэ! Би ч гэсэн тэдэнд бас ингэж хэлээд ирсэн. Гэвч, тэд Ү эзэнтээн!

	Ү Сүньфү хилэгнэн түүний яриаг тасалж, 

	— Чиний саяын ярьдаг бүгд хоосон үг. Би сайн мэдэж байна. Хаврын баяраас наана чи жаран хувийг нь авч болно гэж байсан. Одоо чи чухам хэчнээнийг хурааж авав. Чи бүгдийг нь аваад ирсэн биз? Энэ тухай яагаад ярихгүй байна. 

	— Үгүй, сууринд хаврын баярын данс бодолтыг намрын баяр хүртэл хойшлуулсан. 

	— Юу гэнэ ээ? гэж Ү Сүньфү улам ч хилэгнэв. Энэ нь ер санаанд оромгүй ширүүн цохилт болжээ. Тэр нь дөнгөж 70, 80 мянга биш, түүнд одоо ид мөнгө хэрэгтэй. 70, 80 мянга ч байсан тэр их зүйлийг бүтээж чадах байв. Тэр, ууртайгаар ийш, тийш хэд алхсанаа зөөлөн сандал дээр хамрын тамхи татаж суугаа Дү Жүзай өөд харав. Мөнгөн хонжворын ханш дээд шатандаа хүртэл өслөө гэдэг мэдээ санаанд нь ороход түүний дотор улам ч харанхуйлав. 

	Дү Жүзай хамрын хоёр нүхэндээ тамхи чихэж, ид найтаах гэж бий бололтой нүдээ аньж, амаа ангайгаад чанга найтаав. 

	— Хэрэв Ү эзэнтэн одоохон арилжих контор Түнюанаа болон бусад газраа хаавал бид намрын дунд сарын баяраар авцаагаа авч чадахгүй болно шүү гэж жаахан сахалт урагш нэг ахиад нам дуугаар хэлэв. 

	Ү Сүньфү мөрөө хөдөлгөн, тэсгэлгүй инээд алдаад:

	— Намрын дунд сарын баяр гэнэ ээ? Тэр үед чинь би мөнгөө Шанхайд шилжүүлэхийн ч хэрэггүй болсон үе байж мэдэх юм байна даа. 

	— Тэгвэл, Ү эзэнтэн одоо суурин аюултай гэж айгаад байна уу? Сая Вэйчэн арай хэтрүүлж ярих шиг бололтой. Мужаас ёстой хүч чадалтай ангийг ирүүлж дээрэмчдийг цэвэрлэнэ. Одоо бүх муж, сяниараа Ү эзнээс тусламж гуйж байхад та өөрийнхөө төрсөн нутаг ч гэж бодоод үзсэн аргагүй талууд байна шүү дээ. Иймээс энэ асуудлыг намрын баяр хүртэл хойшлуулбал зүгээр мэт надад санагдах юм. Барьцаалан зээлдүүлэх газар “Хунчан” нэгэнт шатсан болохоор түүнийг яриад яах вэ гэж жаахан сахалт Фэй өөрийн эртнээс төлөвлөсөн бодлогоо хэлж хоёр нүд нь зогсолтгүй хөдөлж байв. 

	Ү Сүньфү эргэлзсэн байртай муухан инээмсэглэн эргэж нэг сандал дээр суув. 

	Одоо түүний орон нутагт нь болсон явдал түүнд 50, 60 мянган юанийн хохирол учруулснаар барахгүй өдий их гүйлгээнд нь саад болжээ. Түүний бүх зорилго нь хүний эрх ашгийн төлөө байгаа мэт санагдахад тэр өөрөө тэдгээр цэргийг захиргаандаа оруулж, үйлдвэрлэлээ өөрөө шууд удирдвал бүх хэрэг нь бүтмээр санагдав. Түүний байгуулах гэж байгаа зээллэгийн нийгэмлэг их төлөвлөгөөтэй ажлаа явуулж Чэнь Жүньигийн торгоны үйлдвэрийг өөрийн гарт оруулж, мөн өдий төдий жижиг үйлдвэрийг өөрийн нийгэмлэгийн захиргаанд оруулаад ажиллаж байгаа мэт зүрх сэтгэлийг нь хөдөлгөсөн санаа толгойд нь эргэлдэнэ. 

	Энэ бодолдоо баяссан Ү Сүньфү цээлхэн тод дуугаар жаахан сахалт Фэйд тушаал өгсөн нь:

	— Шяошэн! Чиний тэр хэлдэг зүйтэй үг байна. Би үнэхээр өөрийн төрөлх нутгийн тусын тулд бага сага юм хийх ёстой. Намрын баяраас өмнө, цааш ажиллуулах нөхцөлгүй болсон барьцаалан зээлүүлэх газар “Хунчанаас” бусад бүх үйлдвэр, худалдаагаа би хэвээр ажиллуулна. Харин ойр хавийн дээрэмчдийг цэвэрлүүлэх, тэднээс хамгаалуулах тухай чи тэр батальоны даргатай сайн ярилцаарай!

	Жаахан сахалт их хүндэлсэн байртай “За” гэж уруу харан зогссоноо:

	— Тэгвэл арилжих контор “Түнюаньд” хадгалж байгаа 10 мянган юанийг мөн сууриндаа хадгалах уу?

	— За түүнийг тэндээ үлдээ. Миний байгууллагуудын хэрэгцээнд зарцуул. Гэхдээ бусдад өхийг хэрхэвч зөвшөөрөхгүй гэж Ү Сүньфү маш хурдан хэлээд Шяошэн рүү гараараа дохин босож Дү Жүзайгийн дэргэд очлоо. Шяошэн, хэрэг явдал дууссаныг ойлгож “За” гээд эргэж явах гэснээ Ү Вэйчэн, Ма Жиньшань хоёр луу хараад ямар нэг юм санаанд нь орсон байртай Сүньфү, Дү Жүзай хоёрыг яриагаа эхлэхээс өмнө амжих гэж сандран:

	— Ү эзэнтэн, надад бас нэг хэрэг байна гэв. Ү Сүньфү эргэж, Фэй Шяошэн рүү нэлээд тавгүй байдалтай харав. 

	— Би Ү Вэйчэн, Ма Жиньшань хоёрын тухай ярих гэж байна. Эд Ү эзний ажилд туслах бодлоготой ирсэн юм. Өнөөдөр бид зочид буудалд буусан, маргааш намайг явчихаар яавал зохихыг та зааж өгнө үү гэж Фэй Шяошэн аяархнаар хэлээд Ү Вэйчэн, Ма Жиньшань нарыг хулгай нүдээр харж нүд ирмэв. Гэвч тэр хоёрыг хариу өгч амжаагүй байтал Жүзай, бүх хүмүүсийг цочтол чанга найтаав. 

	— Цөмөөрөө л ажил алба эрээд Шанхай руу зүтгэх юм гэтэл энд урьд ажил албатай байсан хүмүүс хүртэл аяга хоолноосоо хагацаад байна. Банк, үйлдвэр томоохон нийгэмлэгүүд цагийн түгшүүртэй байдлаас болж орон тоог цөөтгөх, цалин хөлсийг их хасаж, халагдсан мянга, түмэн хүмүүс одоо хэрхэх аргаа олохгүй мухардаад байна. Саяхан шуудангийн хороонд мянга гаруй хүн орох гэж шалгуулаад дөнгөж жархан хүн тэнцсэн байна. Хөдөөгийнхөн үүнийг мэдэхгүй Шанхай руу л зүтгэх юм. Одоо бас манай тэнд ажил эрсэн 7, 8 хүн бий гэж Дү Жүзай унтсанаа сая сэрсэн юм шиг, хамраа арчиж үглэн хэлэв. 

	Ү Сүньфү, шинэ ирэгсдийг ямар хүмүүс болохыг нь дүгнэх гэсэн мэт ширүүн харлаа. Тэр хоёр Зэн Жажуйг бодвол нэлээд хөдөлгөөнтэй хүмүүс шиг харагдав. Дөрвөлжин нүүртэй Ү Вэйчэнг харахад гавшгай, чадварлаг бололтой, Ма Жиньшань ч тэнэг амьтан биш, ямар ч гэсэн аль аль нь Зэн Жажуйгаас дээр хүмүүс бололтой, эднийг авч ажиллуулбал ашигтай байж мэднэ гэж бодов. 

	Тэр хоёрыг гараар занган дуудаж ойртуулаад цөөн хэдэн үгээр тэдний ажил амьдрал, түүхт байдалтай танилцлаа. 

	Жаахан сахалт Фэй, Дү Жүзайгийн дуртай яриаг сонгон авч хэдэн үг солиод Зэн Жажуйн гараас хөтлөн их танхимаас гарч аяархан дуугаар:

	— Таны эрхэмсэг хатагтай өөрийг чинь хурдан буцаж ирнэ үү гэж хэлүүлж байна. 

	— Үүнийг Ма Жиньшань надад аль эрт хэлсэн. Гэвч надад буцаж харих хүсэл алга. Ажилд оруулж өгөөч гэж би Сүньфүгээс гуйсан. 

	— Тэгээд танд ажил олж өгөө юү? Та өөрөө ямар ажил хийх хүсэлтэй байна? Энэ тухай таны эрхэмсэг хатагтайд уламжлах зөвшөөрөл надад олгох бол уу?

	— Одоо хэрдээ хараахан ажил олж амжаагүй. Би намын гишүүн хүн болохоор ямар нэг яаманд л очиж ажиллана гэж бодож байна. 

	Жаахан сахалт Фэй өөрийн эрхгүй инээд алдаад, энэ авах танаггүй, бүдүүлэг амьтан Ү Сүньфүд толгойны өвчнөөс илүү дараа болох юм байна даа гэж дотроо бодсон бил ээ. 

	 

	* * *

	 

	Энэ үед зочдын бага өрөөнд бас л яриа хөөрөө болж байгаа ажээ. Чиү Жүнь, бичиг баримтаа бичгийн цүнхэнд хийж тамхи нэрэн их л амтархан суниагаад профессор Ли Юйтин тийш хандаж:

	— Ертөнцийн бүх явдал гэдэг чинь, том өт хорхой жижгийгээ барьж иддэгийн адил болж шүү дээ. Манай зарим банкны эзэд америкчуудтай нэгдэхийг мэрийж байна гэдэг чинь үнэн үг. Тэд хятадын аж үйлдвэрийн эздийг зарц болгох гэж байгаа хэрэг. Гэтэл Ү Сүньфү мэтийн жижиг үйлдвэрийн эзэд мөн бага жижгээ залгиад байна. Одоо миний энэ цүнхэнд долоо, найман жижиг үйлдвэрийн амьтай холбогдсон материал явж байна. Маргааш, нөгөөдрөөс би нийгэмлэгийн бүрэн эрхт төлөөлөгчийн хувьд тэдгээр жижиг үйлдвэрийн эздийг цуглуулж тэдний үйлдвэрийг энэ нийгэмлэгт хамаарагдах болсон тухай хэлэлцээрт гарын үсэг зуруулна. Үнэндээ тэд Сүньфү юм уу, Сүнь Жижэнь, эсвэл Ван Хэфүгийн мэдэлд орно! Юй-тин минь! Тэднийг зориуд цуурхал тарааж хүн үймүүлж байна гэж Америкийн ямар нэг трест өгүүллээ гэж Ү Сүньфүгийн хэлдгийг би ер итгэхгүй байна. Америкаас хятадад оруулж байгаа бараа бүрэн хангалттай болж байхад тэд хаанаас үйлдвэр байгуулах вэ дээ!

	Тийм бишээ бүүр тийм биш. Ү Сүньфү, Чжао Байтао хоёрын муудалцаж, мөргөцөлдөх болсон шалтгааныг би тодорхой мэдэж байна гэж Ли Юйтин эрс татгалзахад Чиү Жүнь инээв. Тэр нэлээд дуугүй сууснаа тамхи асаан тааз дээр сийлсэн жимсний цэцгийг харахад Ли Юйтин түүнийг даган хараад, түүн тийш хандаж, 

	— Нэгмөсөн 7, 8 үйлдвэр гэж үү? Сүньфү тэд мөн аргатай хүмүүсээ!. Тэгээд ямар, ямар үйлдвэрүүд вэ? гэж бараг шивнэх шахам асуулаа. 

	— Цахилгаан дэнгийн, халуун савны, шилний, каучукийн, шүхрийн, целлойдын зэрэг юм бүхий. үйлдвэр бий. — Гэхдээ жижиг үйлдвэрүүд. 

	— Бодвол энэ үйлдвэрүүдийг хямдаар авч байгаа даа гэж Ли Юйтин яаран асуув. Ли Юйтин хэдийгээр Ү Сүньфүгийн дотнын хүн боловч өөрийн дотоод ажлын нууцыг задлах нь зохисгүй хэрэг байсан тул тэр энэ талаар хариу өгсөнгүй инээмсэглэн, яриагаа өөрчилж:

	— Хэрэв дотроо зөрчил хямдрал гаргахгүй бол ийм нөхцөлд тэд хөгжих боломжтой гээд тэр цүнхээ сугандаа хавчуулан гарч хаалгаа хаалаа. Хаалганы тас няс гэж хаагдах нь профессор Ли-гийн зүрхийг лугшуулав. Ли Юйтинг цагаа харахад дөнгөж 5 болж байв. Түүнийг зочдын жижиг өрөөнд орсноос хойш аравхан минут өнгөрсөн боловч бүхэл бүтэн үе өнгөрсөн мэт санагдана. 

	Ганцаар үлдсэн профессор, даргын тушаал хүлээж байгаа доод тушаалын хүн мэт урьдчилан юу ярих хэлэхээ боддогийн адил хэсэг бодлогошрон санааширснаа босож хананд өлгөөтэй байгаа “Минь-фэй хил давсан нь” гэдэг торгоор хатгаж үйлдсэн зургийг үзээд, цонхонд ойртон цэцэрлэгийн моднуудыг сонирхоод, цардмал зам дээр зогсож байгаа машиныг Дү Жүзайгийн машин болохыг танилаа. Гаднах, зочдын их өрөөнд өдий төдий танихгүй хүмүүс байсан. Шүүгч Чиү Жинь энд байгаад явлаа. Одоо Дү Жүзай ирчхээд байна. Ү Сүньфү эд нууцаа надаас нууж сандраад байгаа хүмүүс юм аа даа? гэж бодоход профессорын зүрх үнэхээр түгшив. 

	Ли Юйтин цагийг нь олж ирээгүйгээс түүнийг энд ганцаар суухыг тушаажээ. Энэ нь гэрийн эзэн түүнд итгэхээ больсны гэрч биш үү? Юунаас болж намайг итгэхгүй болов оо? Би чинь Ли Юйтин хэвээр л байгаа биз дээ? Тэгэлгүй яах вэ, үзтэл хэвээрээ л байна. Би өөрчлөгдөөд юү болох вэ дээ! Харин хэд хоногийн өмнө нэгэн орой Чжао Байтаотой хамт хоол идсэн. Тэгэхэд бид дөнгөж хоёулаа л байсан. Үүнийг хэн мэдэх вэ? Намайг юунд сэжиглээд байгаа юм бэ гэж бодохоос түүний дургүй баахан хүрэв. Ер нь миний зорилго Чжао Байтао энэ хоёрыг эвлэрүүлэхэд чиглэгдэж байсан. Эсвэл чи бид хоёрын хоорондын сүлбээг Ли Юйтин таслах гэж байна гэж Дү Жүзай гүтгэв үү? Тэгээд л намайг Чжао Байтаогийн зарц тагнуул болж гэж хардаж сэрдээд байна аа даа!

	Зочдын бага өрөө хажуудаа цэцэрлэг рүү орсон жижиг хаалгатай аж. 

	Түүгээр мултран гарвал бүх хэрэг гүйцэх биш үү гэдэг бодол толгойд нь орсон боловч тэдэнтэй салах ёс гүйцэтгэлгүй явах нь эвгүй юм уу гэж бодлоо. 

	Гэнэт зочдын өрөөнд хүмүүсийн инээх чимээ сонсогдож, “тагнуулаа тусгай өрөөнд хийчхээд чөлөөтэй ярилцаж байна” гэж эд инээж байгаа бол уу? гэж бодоход зэвүү нь хүрч хэрэв та нар намайг тагнуул гэж бодоод байвал би ёстой тагнаад өгч чадна аа, гайгүй гэж шүдээ зуун суув. Тэр явж их танхимын үүдэнд очиж оньсон цоожны түлхүүрийн нүхний дэргэд чихээ тавихаар тонгойсноо ер нь ингээд ямар хэрэг байна? Би өөрөө өөрийгөө Чжао Байтаогийн зарц тагнуул болгох гэж байна уу? гэж бодоод буцаж зөөлөн сандал дээр очиж суулаа. Яг энэ үед жижиг өрөөний үүд нээгдэн Ү Сүньфү инээмсэглэсээр орж ирэхэд хойноос нь Дү Жүзай баруун гараар хамраа нухалж, зүүн гартаа хамрын тамхи барьсаар орж ирэв. 

	— Юй-тин минь! уучилна уу? Нутгаас хэдэн хүн ирж аар саар яриа намайг саатуулчихлаа. Дү Жүзай хүндэлсний тэмдэг болгож Ли Юйтин гараар дохиод сүртэй гэгч найтаалаа. Профессор хариуд нь хоёр дахин “О... о...” гээд зовсон байртай дуу алдав. Ү Сүньфүгийн инээмсэглэж байх нь ёжтой харагдахад хулгай нүдээр Дү Жүзай руу харвал тэр их л түгшсэн байртай, хөөргийнхөө толгойг эргүүлнэ. 

	Гурвуулаа гурвалжлан суугаад ерийн сэдвээр яриагаа эхлэв. Ү Сүньфүгийн харьцаанд ер бусын онцгой юмгүйг ажаад Ли Юйтин нэлээд тайвшран нийтийн сайн сайхны төлөө үнэн голоосоо санаа тавьж байдаг өөрийнхөө үзлийг дахин баримталж эхлэв. 

	— Иожоуг эзэлсэн гэдэг маань цуурхал биш үнэн юм байна. 

	— Үнэн гэнэ ээ. Түүнд гайхах юм алга. Чанша хот таслагдсан хойно түүнийг хамгаалахад бэрх, харин генерал Жан Гүй Иожоуг эзлэхээр цэрэг явуулсан гэж Ү Сүньфү тоомсоргүй инээмсэглэв. Дү Жүзай түүний нь баталж толгой дохив. Ли Юйтин цочсон мэт дуу алдаад. 

	— Иожоуг Жан Гүй эзлээгүй. Харин коммунист Пэн Дэхуайн анги эзэлсэн, чи энэ талаар юм сонсоогүй гэж үү?

	— Хоосон цуурхал! юм бүхнийг зориуд коммунистуудын болгож байх юм гэж Ү Сүньфү сулхнаар хэлээд торон дотор самар цөмж суугаа тоть руу харав. Ли Юйтингийн харц мөн түүнийг дагаж тоть дээр тусч, Японы мэдээ яагаад ч ортой байх ёстой. Харин Ү Сүньфү өөр нэг худал мэдээ сонсоод түүндээ төөрөгдөж байна гэж бодоод Дү Жүзай өөд хандаж:

	— Хаанаас даа. Үнэхээр улаан арми Иожоуг эзэлсэн гэнэ бил ээ. Сүньфүгийн авсан мэдээнд жаахан будилаан байж мэднэ. Жан Гүйгийн цэргийг Чаншагийн ойролцоо очиход улаан цэрэг Иожоуг довтолсон гэнэ. Сүньфү илэн далангүй ярихад энэ удаа Жан Гүйгийн Хунань муж руу довтолсны гол нь коммунист намынхантай өрсөлдсөн юм гэнэлээ. Жүзай минь Лүнхайн фронт дээр түүнтэй байлдах юм мөн хангалттай биз дээ. Гэхдээ тэр, коммунистынхан дүүрсэн Хунаньд очиж юугаа хийнэ дээ? гэж Ли Юй-тан өөрийнхөө хэлснийг хамгаалан зөрөв. 

	Дү Жүзайг үг дуугүй толгой дохин байхад Сүньфү инээмсэглэсэн боловч хөмсөг нь зангирав. Ли Юйтин нэлээд хөгжилтэй байртай өөрийн яриаг үргэлжлүүлэв. 

	— Байдал улам хүндэрч Хөх мөрний урд, хойд талаар газар сайгүй дайн дажин болж, Жянси мужид бас коммунистуудын хөдөлгөөн гарч байна. Үханьд байгаа цэрэг хүч дорой, Ханькөүгээс жараад ли газарт коммунистуудын партизаны отряд ажиллаж байна. Шаши, Ичаны хавьд улаан цэрэг, орон нутгийн цэргүүд үймэлдэж байна. 

	— Тэр ч үнэн гэж Ү Сүньфү профессорын урсгаж байсан яриаг тасалж Шашийн дээд зах хүрэх гэж явсан Сүнь Жижэний нийгэмлэгийн нэг галт хөлөг онгоц баригдаж алга болсон. Улаан цэрэгт юм уу, орон нутгийн цэрэгт юм уу, аль нь ч мэдэгдэхгүй байгаа гэж Ли Юйтин урт ярианд залхсан байртай боссоноо дахин буцаж суув. 

	— Сүнь Жижэнь эзэнд яахын аргагүй хар өдөр иржээ. Хөх мөрний хойд талын дардан замаар явж байсан автомашинууд нь дайчлагдаад зогссонгүй, бас галт хөлөг онгоц нь ор сураггүй алга болжээ. Энэ хөлөг онгоцыг өнгөрөгч онд 300 мянгаар хийлгэж дөнгөж 6 сарын өмнө усанд тавьсан гэж сонссон гэж Дү Жүзай баруун гараар эрүүгээ илэн хэлэв. Тэр хэдийгээр ингэж ярих боловч түүний чих нь Ли Юйтиний өгүүллийг чагнаж, сэтгэл санаа өөр нэг зүйл рүү одсон байлаа. Мөнгөн хонжворын зээл дээр болж байгаа хачин үзэгдлүүд түүний сэтгэлийг амар заяа үзүүлэхгүй, бүх орон даяар эх захгүй хэрэг төвөг гарч байхад бас мөнгөн хонжворын ханш нэмэгдэж байдаг үнэхээр тааж чадахааргүй оньсого байлаа. 

	Ү Сүньфү босож ширээний дэргэдүүр том том алхлах зуураа дээрэнгүй ихэмсгээр буюу заримдаа санамсаргүй байдлаар Ли Юйтин өөд харна. Профессор юу ч анзааралгүй, аюул занал болоод нийтийг аврахын тул зайлшгүй нэгдэх хэрэгтэйг Ү Сүньфүд яаж итгүүлэхээ бодож суулаа. Юйтинд энэ тухай ярих бололцоо олдсонгүй. Энэ үед зарц ирж Жү Иньчиү утсаар ярья гэж байна гэхэд Ү Сүньфү хөмсгөө зангидан Дү Жүзай руу харснаа, нүүрт нь төдий л баяртай, биш байдал тодорлоо. Профессор дахиад суух нь зохимжгүй гэж бодонгуут баяртай гээд хагацахыг яарав. Өвгөн профессор илэрхийлж баршгүй гомдол гоморхлоор дүүрсэн хүнд сэтгэгдэл бүхий буцсан бил ээ. 

	Дү Жүзай, янжуур зуугаад Жү Иньчиү утсаар яагаад ярих болоо юм бол гэж бодсоор дээд давхрын сэрүүвч тавцан дээр өрөг тоглоом тоглож байгаа хүүхнүүд дээр очив. 

	Тэнд, Фү Фан, Хүйфан, Пэйяо, Пэйшань нар ширээ тойрон сууцгааж А Сюань, Дү Шиньдэ хоёр хажуугаас тэдний тоглохыг харна. Шатаар хүн гарч ирэх чимээгээр Фү Фан хар хүнээ хармагц:

	— Жүзай, нааш ир! Чи миний оронд нэг удаа тогло гэв. Дү Жүзай инээмсэглэн толгой сэгсрээд, янжуураа амнаасаа яаралгүй авч ширээнд ойртон:

	— Чи яагаад? Ядарчихаа юу? Миний оронд тогло гэж Шиньдэд хэл. Тэгээд хэд болж яваа юм бэ?

	— Аав ийм жаахан тоглоомоор тоглохыг хүсэхгүй гэж ээжийгээ дэмжин, эцгээ өдөөд Линь Пэйшань руу харав. 

	— Жүйзай, сэтгэлээ сэргээж ганц тогло л доо, ямар Сүньфү биш. Тэр чинь өрөг тоглоомыг уйтгартай тоглоом гэдэг. Хэрэв очковтой9 тоглоомоор бол тэр их дуртай тоглоно гэж Пэйяо өгүүлэн эелдгээр инээмсэглэв. Гэвч түүний сэтгэл үймрэн, ойрдоо ер нь цаг ямагт иймэрхүү байгаа учир өнөөдөр 6 тойроход дөнгөж хоёрхон хожжээ. Түүний энэ байдлыг бусад нь анзаарсангүй, харин Дү Шиньдэ ажиж яагаад ингээд байгаа юм болдоо гэж гайхаж байв. 

	Эх нь босож, Дү Шиньдэ түүний байран дээр суухад тэр яг Линь Пэйшаньтай нэг тал болжээ. Линь Пэйяо мөн босож хажуудаа зогсож байсан А Сюаний гараас татаж инээмсэглэж:

	— Би, залуу тоглооч Хүй Фан та хоёр энэ хоёр хөгшчүүлийг яаж хожихыг үзье. Линь Пэйяо инээд намдмагц хөмсөгний нь хоёр үзүүр дахин нийллээ. Тэр зовсон байртай эргэж хараад цааш явсан бил ээ. 

	Дү Жүзай, Фү Фан хоёр ширээнээс холдон сэрүүвч тавцангийн зүүн буланд очоод чулуун хайсыг тохойлдон цэцэрлэг рүү харав. Нөгөө дөрөв их л наргиантай тоглож А Сюань, Линь Пэйшань хоёрын дуу бусдаас илүү сонсогдоно. Фү Фан залуус өөд эргэн харснаа бүр нам дуугаар:

	— Би чамтай нэг юм зөвлөх гэсэн юм. Манай Шиньдэ Пэйшаньтай ойроос баахан найзлаад, түүнийг энд ирэхээр хоёулаа гадуур зугаацахаар явдаг боллоо гэж Пэйяо ярьж байна. 

	— Зугаалж л байг. Бидэнд ямар хамаа байгаа юм. Одоо тэр чинь ерийн хэрэг болсон шүү. 

	— Чи ер нь яасан тэнэг юм бэ? Тэр хоёр насны хувьд ч, ураг төрлийн хувьд ч гэсэн нийцэхгүй. Пэйшань түүнээс бур ах настай шүү дээ. 

	Дү Жүзай хөмсгөө зангидав. Тэр, хайсан дээгүүр доош нь янжуураа унагаагаад сүүрс алдахаас өөр юү ч дуугарсангүй. Фү Фан тэдэн тийш дахин харснаа өөрийн яриаг үргэлжлүүлсэн нь:

	— Үүнээс болж Пэйяогийн санаа зовжээ. Пэйшанийг нэг тохиромжтой хүнтэй нийлүүлэхээр шийдээд байгаа юм гэнэ. 

	— Хэн бэ? Тэр нь. Арай Фан Бовэнь биш биз?

	— Биш ээ, Лэй овогтон. Штабын дарга А Лэй гэнэ. 

	— Аа... Штабын дарга Лэй юү? Тэр чинь Чжянбэйгийн фронт дээр байлдаж яваа. Үхэх ч юм уу! Сэхэх ч юм уу хэн мэдэх юм бэ!

	— Түүнийг одоо удахгүй буцаж ирнэ гэж хүмүүс ярилцаж байсан. Пэйяо ч гэсэн тэгж байна. 

	Дү Жүзайн сэтгэл хүнд байдалд орсон бололтой барайж, тэр хоёрыг ажиглан харж хэсэг дуугүй зогссоноо нэлээд аажуухнаар, 

	— Үнэндээ бид цөмөөрөө ураг төрөл. Гэвч одоо тэдний дурын хэрэг. Одоогийн хэв ёс нэгэнт ийм болсон хойно ийм том болсон хүнийг чи бид хоёр хориод дийлэхгүй шүү дээ. Талаар сэтгэлээ зовоогоод хэрэг алга!

	— Хэрэв ямар нэг хэрэг гарвал яана? Ах дүү хүмүүсийн хооронд тусгүй юм болох биш үү!

	— Тэгээд чиний бодлоор яавал зохино гэж?

	— Минийхээр үү? Шүэшитэй нийлүүлье гэхэд минь, чи тэдний гэр бүлийг ядуу гэж татгалзсан... 

	— За, за хуучин тооцоогоо гаргах хэрэг алга. Гайгүй; би түүнд чинь хэлье. Гэвч ийм хэрэг эмэгтэйгээс нь шалтгаалдаг. Эмэгтэй нь хэрэв үнэн сэтгэлээ өгсөн, бат шийдсэн байвал түүнийг юү ч дийлэхгүй шүү дээ

	— Пэйяогийн хэлж байгаагаар Пэйшанийг хүүхдээрээ, юү ч мэдэхгүй гэж байна лээ. 

	Дү Жүзай итгэлгүй байртай толгой сэгсэрсэн боловч үг дуугарсангүй. Пэйяо дахин сэрүүвч тавцан дээр гарч ирээд Дү Жүзай, Фү Фан хоёрын хамт байхыг хараад чухам юу ярьж байгааг ойлгон, жуумалзан инээжээ. Ширээнд ойртож тэдний тоглохыг харснаа нөгөө хоёр дээр очихоор зүглэтэл цэцэрлэгээс:

	— Ноён Дү! Тантай эзэн ярилцахаар урьж байна гэж зарц Гао Шэний чангаар дуудах нь сонсогдов. 

	Дү Жүзай тэр даруй явав. Пэйяо инээмсэглэн Фү Фан руу харж:

	— Чи түүнд хэлчхэв үү? гэлээ. 

	Фү Фан инээмсэглээд, хариу дуугарсангүй. Дараа нь тэр хоёр ойртож хэсэг зуур хоорондоо шивнэн ярилцсанаа Пэйяо инээд алдлаа. Дараа нь тэр хоёр эргэж ирээд дөрвөн залуугийн тоглохыг харан зогсжээ.

	 

	* * *

	 

	Дo Жүзайг Сүньфүгийн бичгийн өрөөнд орж ирэхэд тэр утсаар ярьж байх бөгөөд цаана нь Тян Юньшань байх шиг байвч “Ганбургээс гарснаас хойш нууц илэрлээ” гэж ярьсны нь чухам ямар утга, агуулгатай болохыг ойлгосонгүй. Дараа нь Сүньфү түүнийг “Одоохон ир” гээд харилцуураа тавив. 

	— Ү Сүньфүгийн сэтгэл их л догдолсон байртай Дү Жүзайн өөдөөс харж сууснаа өдөр бүр зуучлагч Лү Куаншигийн ирүүлдэг мөнгөн хонжворын ханшны мэдээг нарийвчлан хянаж суух завсраа:

	— Жүзай, маргааш чи надад 500 мянгыг цуглуулж аль, ердөө 500 мянга. 

	Дү Жүзай хариу дуугаралгүй түүн өөд гайхан харж суув. 

	— Өчигдөр ханш бүхэл юаниар нэмэгдсэн бол өнөөдөр хязгаартаа тултал дээш өсөж дээшилсэн нь тун гайхалтай. Би эртнээс Чжао Байтаог ов мэх гаргана гэж сэжиглээд байсан юм. Ван Хэфүгийн тагнан мэдсэн мэдээг сая Юньчин дамжуулж байна. Чжао Байтао болон Кантоны хэдэн панзчид хонжворын зээл нээгдмэгц худалдан авах гээд ханшийг нь тусгай харуулдаж байгаа гэнэ. Ханшийг их биш тоогоор энэ сарын дөрвөн хүртэл тогтоох зорилготой гэнэ. 

	— Одоо бид сүйд боллоо. Уг нь бид өчигдрийн худалдаж авдаг байж гэж Дү Жүзай янжуураа хаян хурдан дуугарахад духанд нь хөлсөн жижиг дуслууд бурзайв. 

	— Өчигдөр бид худалдан авсан бол бид алдах байсан. Одоогийн ойрын зорилго тодорхой. Үханий районд байдал ширүүсэн, Лүцхайн фронт дээр онц юм болоогүй. Хонжворын ханш эрт орой нэг цагт буурна. Хэрэв дээшлэх явдлыг нь зогсоож чадвал бидэнд аюулгүй. Чжао болоод бидний хоорондын тэмцлийн дүнд, хэрэв тэд ханшны анх бууралтаас эхлэн худалдан аваад энэ сарын эцэс хүртэл тогтоож чадвал тэдний ялалт болно. Хэрэв бид эртхэн бэлтгэлтэй байвал... 

	— Бид бэлтгэлтэй байвал гэнэ ээ? ханш нэмэгдэж эхэлбэл, бид мөнгөн хонжвороо худалдаж энэ сарын эцэс хүртэл тогтоож чадвал бидний ялалт болно гэсэн үг үү? гэж Дү Жүзай түүний яриаг таслан итгэлгүй янзтай асуув. 

	Ү Сүньфү инээмсэглэн толгой дохилоо. 

	— Шууд хэлэхэд энэ чинь аюултай тоглоом болох юм байна. Сүньфү минь! мөнгөн хонжвор дээр ашиг олохын тул, чиний саяын хэлдгээр ажиллавал аюул болох байх аа? гэж Дү Жүзай биеэ барьсхийн хэлэв. 

	Ү Сүньфү юм бодож удтал дуугүй сууснаа гэнэт ширээний ирмэгийг алгаараа цохиод сөөнгө хоолойгоор;

	— Үүнд тэгж зүрхлэх юм алга! Үнэхээр зүрхлэх юм алга! Чи надад 500 мянгыг л өгчих. Хэрэв бид маргааш шахвал хонжворын ханш зайлшгүй буурч, ганц нэгээрээ хүмүүсийг сандаргаж эхэлнэ. Генерал Жан Гүйгийн цэрэг Чаншагийн фронт дээр хэд хоногоос лав амжилт олно. Хоёр талаас нь шахаж эхэлмэгц хонжвор буурч Чжао Байтао яагаад ч мултарч чадахгүй. Жүзай чи битгий ай! Бидэнд яасан ч амжилт гарна. 

	Дү Жүзай, нүдээ анин, толгой сэгсрэн сууж Сүньфүг их зөрүү зантай гэж Ли Юйтингийн хэлж байсан санаанд орж, ямар бид хоёр зам нэг биш дээ гэж бодов. 

	Ү Сүньфүг ятгаад ямар ч ашиг олохгүй гэдгийг тэр ойлголоо. Жүзай нэлээд дуугүй сууснаа нүдээ нээж намуухан дуугаар, 

	— Бүх хэрэг чиний зүрхлэх байхаас болохгүй. Харин 500 мянгыг чамд цуглуулж өгөх чадал надад байхгүйд оршино. Хэрэв үнэхээр хожих итгэл бололцоо байвал их сайн “Ижун” нийгэмлэг 500 мянга орчмыг цуглуулсан, түүний мөнгөн хонжворт гаргачих. 

	— Тэгж болохгүй. Нийгэмлэгийн удирдлага тэр мөнгийг зарцуулбал зохих газарт нь хуваарилсан. Сая шүүгч Чиү Жинь хэлэлцээр авчирч би түүнд нь гарын үсэг зурлаа. Би жижиг байгууллагуудыг худалдан авсан бөгөөд “Ижун” нийгэмлэгийн цуглуулсан мөнгө хүрэхгүй бол уу гэж баахан эмээж байна. Ү Сүньфүгийн нүдэнд баярын гэрэл тодров. Ашигтай нөхцөлд жижиг найман үйлдвэрийг худалдан авсан нь “Ижун” нийгэмлэгийн анхны амжилт, Ү Сүньфүгийн үзэг түүн дээр аятай хөдөлсөн нь Дү Жүзайн боддогтой мөргөлдөж түүний гоморхох эх булаг болсон бил ээ. 

	Гурав хоногийн өмнө Дү Жүзайн оролцсон хурал дээр гарсан маргаан түүнд санагдлаа. 

	— Ийм байж! гэж тэр хайнга дуугараад: Хэрэг үйл бүтэмжтэй эхлэхийн хамт юм юм дутагдаж эхэлнэ. Хэрэв чи мөнгөн хонжвороор хөөцөлдөх юм бол үйлдвэрээр оролцох хэрэг алга. Ашиг багатай байгууллагуудыг өргөжүүлэхийн тул бид капитал хуримтлуулаагүй. Чухам юу бодож байгааг чинь би ойлгохыг байлаа. 

	Ү Сүньфү түүний зэмлэлийг таслах гэж

	— Жүзай! гэж дуудахад, тэр ер бусын зөрүү зан гаргаж өөрийн яриаг үргэлжлүүлэн:

	— Чи ам ангайхаа байзна! Энэ талаар чиний юү ярих гэж байгааг би ойлгож байна. Эхлээд та нар жижиг үйлдвэрүүдэд хөрөнгө дутагдалтайгаас болж ашиг бага гарз ихтэй ажиллаж байна гэцгээсэн. Дараа нь тэд хуучин “Ижун” нийгэмлэгт өрөө төлөөгүйгээс ер нь хуримтлагдсаар зуун мянга болж, нийгэмлэг нурсан мэтээр баталцгаасан. Бид “Ижун” нийгэмлэгийн хуучин өрийн дөчин хувийг төлөөд, түүний бүх хөрөнгийг гартаа авсан. Үүнээс бид тавь, жаран мянгыг зарцуулаад гурван зуун мянгын үнэтэй найман үйлдвэр сул шахуу авч олзолсон. Найман үйлдвэрийг тавин мянгаар авсан шүү! Одоогийн ханшаар бодвол энэ ч үнэхээр хямд, Гэвч... гээд үгээ таслахад Сүньфү инээд алдаад үгийг нь өлгөн авч:

	— Жүзай, чи бод л доо! Түүн дээрээ бас дөч, тавин мянгыг нэм. Тэгвэл тийм ч хямдхан олдоогүй. Хэрэв бид энэ мөнгийг нэмэхгүй бол тавь, жаран мянган төгрөгөө хий алдах байжээ. Энэ найман үйлдвэр эцэж, цуцсан морьтой адил, жаахан тэжээж бордоод олз ашиг оруулж болно гэдэгт итгэж болно. Үүнээс гадна, хэрэв бид тэднийг худалдаж авахдаа тавин мянгыг зарцуулаагүй бол хуучин “Ижун” нийгэмлэгийн итгэл муутай авлагуудыг алдаж мэдэх байсан. 

	— Мөн, тэр чинь болж дээ. Итгэл муутай авлагын дөчин хувийг хайрлаад түүн дээр арав дахин илүүг нэмж алдаа шив дээ. Үнэн хэрэг дээрээ “Бяслагийг махнаас үнэтэй болтол нь шахна” гэдэг болоо шив дээ. 

	Ү Сүньфү энэ ярианаас уйдсан бололтой;

	— Тийм Биш ээ гэж түүний яриаг таслав. Тэр ухасхийн босоод урагш нэг алхаж зэвүүнээр инээмсэглэв. Дү Жүзайг мөнгөн хонжворт татан оруулж чадахгүй гэж Сүньфү огтхон ч бодоогүй бөгөөд тэгээд ч “мөчрөөс гишүү ургана” гэгчээр Дү Жүзай “Ижун” нийгэмлэгийн ажиллагаанд ингэж дургүйцнэ гэж огт бодсонгүй. Найман үйлдвэрийг авах талаар “Ижун” нийгэмлэг дээр маргаан болсны дараахан энэ нийгэмлэгийн ирээдүйн зорилго Дү Жүзайн урмыг хугалснаас тэр хоёр дахь хувь нийлүүлэхийг татгалзах шалтгаан эрж байгааг Сүньфү ойлголоо. Алсын хараатай үйлдвэрийн ямар ч төлөвлөгөөгөөр Дү Жүзайг хөдөлгөж болохгүй нь энэ нийгэмлэгт тун харамсалтай хэрэг. Уг нь янз бүрээр аятайхан аргалж болдог байжээ. Уг нийгэмлэгийг худалдан авах зөвлөгөөн дээр “Ижун” нийгэмлэгийн ийм жижиг үйлдвэр авч байгаа явдал нь новш цуглуулж байгаа хэрэг гэж Ван Хэфүгийн тоглоомоор хэлсэн үгэнд Дү Жүзай итгэж, маргасан маргаанаа дахин сэргээсэнгүй. Дү Жүзайг нийгэмлэгээс гаргахгүй нэг хэсэг барьж байхын тул тийм арга хэрэглэх нь чухал гэдэг бодол Ү Сүньфүгийн толгойд орж ирлээ. Дү Жүзайг өөрийн нийгэмлэгт байлгах явдал нь нийгэмлэг, мөнгөн хонжворын хувь заяатай холбоотой тул түүнийг аль болохоор чанга атгаж байх нь чухал. 

	Ү Сүньфү ингэж бодоод тасалгаа дотуур нааш цааш алхлав. Эцэст нь тэр инээмсэглэн Дү Жүзай руу харж аяархнаар

	— Жүзай минь! Бидэнд хоёр зовлон байна. “Ижун” нийгэмлэг найман үйлдвэр худалдан аваад мөн энэ сарын гурванд нэг саяын хонжвор гаргалаа. Иймээс бид хоёр, бар унах гэгчээр хэрэв л бараас буувал, түүнд бариулахад хүрээд байна. Шүдээ зуугаад л урагшаа хөдлөхөөс өөр аргагүй. Бид уул өөд тэрэг түлхэж байгаа болохоор түүнийг тавьж ухрааж болохгүй. Би таван зуун мянгыг цуглуулж, найман үйлдвэрээ өргөжүүлэх санаатай байна. 

	Би ийм айхтар зүрх шаардагдах зүйлээр оролдох дургүй гэж Дү Жүзай хүйтнээр хэлээд гунигтайгаар доошоо харав. 

	Сүньфүгийн эрс байдал түүнийг зоригжуулсангүй. 

	Сүньфү хөмсгөө зангидан:

	— Тэгвэл “Ижун” нийгэмлэгт оруулсан мөнгө тэгээд хоосон өнгөрч дээ!

	— Одоохон гараа татаж аваад хагас хугасыг нь аврах хэрэгтэй. Би ингэж хатуу шийдлээ гэж Дү Жүзай нэг л гайхалтай ширүүнээр өгүүлэв. 

	Ү Сүньфүгийн зүрх тэсгэлгүй цохилж эхэлсэн боловч тэр биеэ барьж инээмсэглэн Дү Жүзайгийн мөрөн дээр алгадаж чанга дуугаар:

	— Чи яагаад ийм идэвхгүй болчхов оо? Хэн ч гэсэн амь насандаа аюултай ажил хийхийг хүсэхгүй. Гэвч бидэнд гарах өөр зам бий. Шанхайд хуучин орон сууц хямд үнээр авч засаж сэлбээд өндөр үнээр худалддаг шулмын арга олон бий. Энэ бол чамд илэрхий хэрэг. Бид найман байгууллага худалдан аваад тэдгээр шуламсын аргыг хэрэглэхэд гутамшигтай зүйл алга. Иймээс тэсвэртэй байх хэрэгтэй дээ. 

	— Гэвч тэдгээр байгууллагыг худалдаж авах эзэн бий эсэхийг сайнаар бодох хэрэгтэй. 

	— Авах эзэн хаа мундах вэ? Гэм нь жаахан будаж, янзалж өгнө зүс оруулах хэрэгтэй. Манайд ч өндөр үнээр авах дуртай нэг хүн бий. Яагаа в дээ, нөгөө ихэмсэг ноён Чжао Байтао гэж Сүньфү шүднийхээ завсраар сийгүүлэн хэлээд эгцлэн, тасалгаа дотуураа том томоор нааш цааш алхлав. 

	Дү Жүзай итгэл муутайхнаар Сүньфү рүү ширтэвч дотор нь бага зэрэг онгойсон байртай царай зүс нь засарчээ. Чжао Байтао шинэ нийгэмлэг байгуулж байна гэж Дү Жүзай эрт дээр үед сонссон боловч мөнгөн хонжворын эзэн нийгэмлэг байгуулна гэдэгт өчүүхэн ч эргэлзээгүй бил ээ. Чжао Байтао, Жү Иньчиүд зээллэг олгох талаар буулт хийгээгүй нь Сүньфүгийн яриа зөв болохыг батална. Сая Сүньфүтэй, Жү Иньчиү утсаар ярьсан. Энэ хоёр, тэр зээллэгийн талаар яриа бол уу гэж бодоод түүнээс асуух гэтэл Ү Сүньфү түүн өөд хандаж:

	Хоёр зуун мянгын алдагдал гаргасан мөнгөн хонжворын тухай ярих нь чухал биш. Хонжворын хугацаа таслах хүртэл 20 гаруй хоног байхад ялж болох бололцоо бүрэн байна. Жүзай минь! Миний тооцоо өчүүхэн ч алдаагүй. Одоо “Ижун” нийгэмлэгийн мөнгийг, нийгэмлэгийн нэрийн өмнөөс ашиглаж болох байна. Ван Хэфү, Сүнь Жижэнь биднийг дэмжих боловч нийгэмлэгийн мөнгөнд гар хүрч болохгүй байна. Иймээс зөвхөн өөрийнхөө нэрийн өмнөөс гаргах явдал, бидэнд болоод нийгэмлэгт ашигтай!

	Энэ муу жаахан сахалт Фэй новш, намайг мөнгөөр суулгаснаас болж би ойрын хугацаанд хөдөлж чадахгүй нь, энэ ч ингээд дуусаг! Жүзай минь! хоёулаа таван зуун мянгыг цуглуулъя! Чжао Байтаогийн, зах зээлийг ганцаараа эзэрхэж байхыг чинь харахаас уур хүрээд байх юм. 

	Жүзай нүдээ аниад дуугүй л толгой сэгсрэв. Ү Сүньфүгийн үг хэчнээн гүн агуулгатай болох бүр, Дү Жүзайгийн айх нь төдий чинээ их болов. 

	Дү Жүзайд Үхань дахь явдлын цуурхал нь Тан Юньшань болоод түүний нөхдийн ятгалга бөгөөд харин Чжао-тай тэмцэх аюултай мэт санагдав. Жүзай аливаа ов мэх, булай явдалд авьяастай, ширүүн авиртай тэр хүнийг сайн мэдэх ажээ. Дү Жүзайг гоц сайн судалсан ч, энэ удаа Ү Сүньфү сэтгэл зүрхний нь нууцад хүрсэнгүй. 

	Тэр нэг бус удаа, элдэв аргаар Жүзайг зоригжуулан хөдөлгөхийг хичээвч ямар ч үр дүн олсонгүй. 

	Ү Сүньфү уурлаж эхлэвч, Дү Жүзайгийн зөрүү байдлыг эвдэж чадсангүй. Дү Жүзай нүдээ анин нэг ч үг дуугаралгүй толгой сэгсрэн буулт хийхэд бэлэн төлөв үзүүлэв. Чи яасан тэсвэргүй амьтан бэ? Мөнгөн хонжвор дээрх байдал бүүр тодорхой болох болтол, хэдхэн хоног азная гэхэд нь Ү Сүньфү, яасан ч хэдэн хоног хүлээж болохгүй гэж ууртайгаар дуугараад, хонжвор наймаа бол цэргийн тактиктай адил бөгөөд хурдан оновчтой ажиллахыг шаардана. Тэгээд бодол санааг тааж чадахгүй Чжао Байтао шиг дайсан урдаа байгааг хэлэх үү?

	Сүньфүгийн нүүр улам хүрэн болж байхад, хүргэний нүүрний цус цөмөөрөө зүрх рүү нь сорогдон орсон мэт цайж, зүрхийг нь даран лугшилтыг нь сулруулав. 

	Дү Жүзай, Сүньфүгийн яриа зөвхөн чихний үзүүрээр сонсогдож, хамаг бодол нь зөвхөн түүнээс хэр зэрэг олз олж болоход чиглэжээ. 

	Эхлээд тооцоо нь үүл манан шиг зөрүү гажуу байсан ч яваандаа бага сагаар тодорхой болж, нэг цэгт нийлэв. Хоёр зуун мянган юанийг зээллэгийн нийгэмлэгт хийгээд “Ижун” бэлэн мөнгөө барьцаа болгон хонжворт гаргана гэж Дү Жүзай бодож байжээ. Одоо болоход тийм биш, Жүзайн бодсоноор биш, харин мэхлэгдсэн байлаа. 

	— “Ижун” унах шинж нь тодрохоос өмнө найман байгууллага ирээдүйд эргэлзээгүй орлого оруулахыг санаж капиталаа хураан авах нь зүйтэй бөгөөд энэ “урвалдаж байгаа ертөнцөд” оролцох хэрэггүй гэж Дү Жүзай шийдэвч тэгвэл хадамтайгаа эв түнжин эвдрэх болно гэж болгоомжилдог байсан бол одоо түүний тухай бодох ч хэрэггүйг ойлгов. Ү Сүньфү өнөө мөнгөн хонжвор дээрх зөрөлдөөний тухай зай завсаргүй чалчивч, өнөөдөр харин мянган юаниа алджээ. “Ижун” нийгэмлэгийн нэрийн өмнөөс хонжворт оролцсоноор бүх алдагдлыг дөрөв хуваах хэрэгтэй. Нийгэмлэг бүхэнд таван мянга орчим ноогдох бөгөөд өөрөөр хэлбэл өрөг тоглоом найман удаа тоглохтой адил юм. 

	Дү Жүзай өөрийн эрхгүй инээв. 195 мянгыг алдчих вий гэж үймэрч байхын оронд, таван мянгыг алдаад зогсох нь тааламжтай, сэтгэл зүрхэнд аймшигт хүчнүүд хоорондоо үзэлцэж байгаа мэт хадмын нь гадаад байдал хүн аймаар болоод хэрэв Дү Жүзай юу бодож суугааг мэдвэл галзуурмаар мэт. Ү Сүньфү түүний байдлын талаар ямар ч сэжиг аваагүй бөгөөд Фү Фаны тусламжтайгаар хүргэндээ үйлчилж хэрхэн зоригжуулан хөдөлгөх вэ гэсэн ганц бодолд дарагджээ. Үгийг нь өчүүхэн ч авалгүй, нүдээ анинхан, толгойгоо сэгсрэн суугаа энэ хүнд үйлчлэн хөдөлгөх хүчгүйгээ Ү Сүньфү мэдрэв. Гэтэл хүргэн нь гэнэтхэн гүн бодлоо орхин өндийж түүний санаандгүй байтал Чжао Байтао мөнгөн хонжворын тухай яриа дэлгэж, 

	— Сүньфү минь! хэрэв чи Чжаотой эцсээ хүртэл нууц дайн явуулах гэвэл, өөрөө өөрийгөө хорлохгүйн тул сайн бодох хэрэгтэй. Ийм тэмцлээс болж хоосорч шаналсан хүн олныг би үзсэн. Түүнд хүргэн нь эргэлзсэн байгаа мэт санагдан, Ү Сүньфү зовхио дээш нь болгоод инээд алдлаа. Дү Жүзай жаахан азнасхийгээд цааш үргэлжлүүлсэн нь:

	— Бас нэг зүйл бий. Ли Юйтин, Чжао Байтаотой харилцсан тухайгаа ярьж байхад нь миний зүйтэй гэж ташаарсан (үзсэн) нэг өгүүлбэр бий. 

	— Ямар өгүүлбэр бэ? гэж Ү Сүньфү түгшсэн янзтай асуугаад, Дү Жүзайг тун анхааралтай ширтэв. 

	— Тань Юаньшань улс төрийн намтай холбоотой гэж профессор хэлсэн. Энэ яриагүй үнэн. Чжао Байтао ч бас холбоотой. Сүньфү чи бид хоёрт яагаад ийм холбоо хэрэгтэй болов. Чжао тийм холбоотой учраас Жү ИньЧиүгийн хүр хорхойн үрийг чамд өгөх талаар буулт хийхгүй байна. Тийм ч учраас одоо чи хүнд байдалд оржээ. Хүргэн, дуугаа хураагаад, их л ханамжтай байртай, нусныхаа алчуур гарган нүдээ арчив. “Ижун” нийгэмлэгт цааш оролцож чадахгүйгээ хэлэхэд Жүзай бэлэн болоод байтал Сүньфү хартайгаар инээмсэглэн, хөлөөрөө шал дэвсээд дуу алдсан нь:

	Фабрик, хүр хорхойн үрээ надад өгөх хүсэлтэйгээ сая Жү Иньчиү утсаар илтгэснийг би чамд хэлэхээ мартчихжээ. 

	— Тэгээд, ямар шалтгаанаар?

	— Миний бодоход Чжао Байтао миний нэлээд хүр хорхойн үртэй болсныг мэдээд, цааш Жү Иньчиүгийн хүр хорхойн үрийг барьж байх аргагүй болсноо ухамсарлан тактикаа өөрчилсөн бололтой, мөн Чжао Байтаод бас нэг муу мэх бий. Бэлхэн мөнгөөр миний таг суусныг мэдээд, тэртэй тэргүй хангалттай байгаа хүр хорхойн үр дээр минь Жү Иньчиүгийн хүр хорхойн үрийг нэмж, үл хөдлөх хөрөнгийг минь их болгох гэжээ. Нэг үгээр хэлэхэд, намайг хавчиж шахах арга саамаа цөмийг нь баржээ. Гэвч Жү Иньчиү фабрикаа надад өгөх болсон нь Чжао Байтаод гэнэтийн санамсаргүй зүйл гэж Сүньфү нам тайван өгүүлэв. Хэдийгээр тэр, бэлэн мөнгөөр суусан боловч, үйлдвэрээ өргөжүүлэх их төлөвлөгөө нь элдэв тааламжгүй зүйлийг мартуулах аж. Харин Жүзайн сэтгэл улам хүчтэй үймж царай нь хувирч Чжао Байтаотой тэмцэх асар аюултайг улам хүчтэй мэдрэв. 

	— Үнэхээр чи Жү Иньчиүгийн фабрикийг авахаар болов уу? гэж тэр түгшин асуухад, 

	— Маргааш түүнтэй ярилцаж байгаад л учрыг нь олно. Ү Сүньфү хэлэх гэснээ бүрэн хэлсэнгүй. Учир нь уур нь гэнэтхэн арилаад Гаошэн хажуугийн өрөөнд нь айлчин оруулжээ. Тэр нь Тан Юньшань бөгөөд байдал нь, чухал хэрэг гарчээ гэдгийг илтгэнэ. Ү Сүньфү, Дү Жүзай хоёр хирдхийн цочжээ. Генерал Жан Гүйн арми Чаншаг орхих гэнэ. Тан Юньшань хэлж чадсан нь зөвхөн энэ ажээ. Тэр зөөлөн сандал дээр амаа ангайн пидхийтэл унаад, толгойгоо маажив. Тасалгаа дотор, цөм үхсэн мэт нам гүм болжээ. Ү Сүньфү, Тан Юньшанийг ажиглан хараад нүдээ мөнгөн хонжворын ханшны хүснэгт дээр тусгав. Үнэхээр Хөх мөрний дээд хэсгийн байдал гэнэт ийм сүрхий өөрчлөгдсөн гэж үү? ёстой санаандгүй байтал ийм болдог байжээ. 

	Дү Жүай сүүрс алдан арван мянга, арван таван мянга, хорин мянга гээд л сампингийн эрих шажигнуулав. Таван мянгын алдагдал гарна гэж тэр айж байсан, харин хорин мянгын алдагдал гарвал өөр хэрэг болно доо. Хэсэг дуугүй байснаа Сүньфү хөмгийгөө зуун:

	— Чи хаанаас ийм мэдээ сонсов? Хүнийхэн үү? өөрийнхөөс үү? Юньшань минь! Чи өнөө өглөө “Болд арми” (Жан Фан-гүйн арми) урагшаа давшин Жянси мужийн хилд ойртож явна гэж ямар юмаа ярьсан юм бэ?

	— Үнэн хэрэгтээ тэр давшилт биш, ухралт болох нь тодорхой боллоо. Үргүй хохирол хүлээхгүйн тул арми Ухань-Чаншагийн төмөр замын шугамыг орхижээ. Миний чамтай ярьсны дараахан Хуан Фэнь дөнгөж үүнийг мэдмэгц утасдлаа. Түүнд үүнийг Ханькоу хотод байдаг нууц төлөөлөгч нь мэдэгдсэн байх. Энэ мэдээний 10-ны 9 хувь үнэн болох нь лавтай! — Хэрэв энэ явдлыг өөр хүмүүс мэдээгүй бас, энэ байдлаа аврах бололцоо бий гэж Сүньфү өөрөө өөртэйгөө ярьж байгаа мэт аяархан дуугараад, духан дахь үрчлээ нь алга болов. Дү Жүзай дахин сүүрс алдаад, сэтгэлдээ хорин мянга алдсан гэдэгтэйгээ эвлэрчээ. Тэр шүлсээ залгин өөрөө ч мэдсэнгүй, халаасан савнаасаа тамхины хайрцаг гаргалаа. Ү Сүньфү гараа ууртай нухлан бодолд дарагдан толгойгоо унжуулснаа, гэнэтхэн дээш болон хүргэндээ бид бололцоотой бүхнээ хийх ёстой! Жүзай минь! Чи юү гэж бодож байна вэ? Бидэнд өөр арга бий юү? Тан Юньшаний мэдээ, дотоод ашиглалтад зориулагдсан маш нууц, цэргийн тактикийн асуудал ажээ. Гуаньсигийн цэрэг Чаншад байгаа нь магадтай. Тэгээд “Болд арми” Жянсигийн хилд ойртож байгааг хөндлөнгийн хүмүүс Наньчан хотод аюул занал учирсан мэтээр ойлгоно. Бид энэ шөнө хэргээ бүтээх хэрэгтэй. Жүзай, чи санхүүгийн талаар хөөцөлд. Банканд мөнгө хадгалуулсан бүх хүмүүсээс нэмэлт хангалга гаргахыг. шаард! Бид маргааш үд болтол яаж ийж байгаад тогтохыг хичээх хэрэгтэй бөгөөд мөнгөн хонжворыг өглөөний цуглаан болоход мөнгөн хонжворыг зарим талаараа худалдаж авах ажилд орох хэрэгтэй. 

	— Нөгөөдөр болтол Чанша манай гарт байхыг би хариуцна гэж Тан Юньшань найдвартай хэлээд ямар ч шалтгаангүйгээр инээд алджээ. Дү Жүзай дуугүй, толгой дохив. Өөрийнхөө хорин мянган юанийг алдахгүйн тул “Ижун” нийгэмлэг дэх ажиллагааг үргэлжлүүлэхээс өөр аргагүй болжээ. Тэр хамрын тамхиа татахыг ч мартаад цагаа харлаа. 6-д арван минут дутуу аж. Алтан цагийг хоосон нөхцөөж болохгүй. Дү Жүзай зуучлагчдын учрыг олохыг Сүньфүд сануулаад, бушуухан гэгч явлаа. Ү Сүньфү, Тан Юньшань хоёулхнаа үлдмэгц яриагаа өөр зүйлд шилжүүлэв. 

	— Хэрэв тэр ачааны нууц нь илэрсэн бол Яньтай хүртэл нэвтрүүлж чадахгүй байх гэж би айж байна. Тэнгисийн цэргийн харуул түүнийг Шаньдуны зэрэг орчмын тэнгист барьж болох юм. Одоо чи өөрөө Кантон руу явж ачааг өөр газар шилжүүлэх ганцхан гарц байна гэж Сүньфү яриа үүсгэлээ. 

	— Би түүнийг бүрэн зөвшөөрч, маргааш явахаар шийдсэн иймээс миний оронд нийгэмлэгийн эрхлэгчийн үүргийг түр гүйцэтгэхийг чамаас хүснэ. 

	— Үгүй, би чадахгүй Ван Хэфүг гуйвал дээр. Тэгэхэд болно. Гэхдээ ажил хэрэг бүтэн хоёр долоо хоногийн турш, нэг гараас нөгөө гарт шилжиж байгаа нь муу биш үү, чи бодолдоо. Хөх мөрний дээд хэсэгт байрласан орон нутгийн цэрэг зохих үүргээ биелүүлэлгүй, хөндлөнгийн завшаан эрэгчид байраа эзлүүлжээ. Үүний харгаагаар Жан Гүй болоод гуаньсигийнхан ялагдав. Энэ ч тийм аймшигтай биш, хамгийн аюултай нь, Шаньсийн арми одоо болтол сар илүү ширүүн байлдаанд зууралдаж байгаад оршино. Цэрэг дайны хэрэглэл дутсан, шархадсан алагдсан хүн гэдэг тоймгүй. Тэр ч байтугай буу шуу аваачиж өгөөд харахад зохион байгуулалт нь замбараагаа алдаж ялихгүй, шалихгүй зүйлүүд хүртэл зөндөө үймээн дэгдээхэд хүрдэг гэнэ. Юньшаний урам хугарчээ. Тэр эхлээд Ү Сүньфү рүү харснаа, дараа нь цонх руу харав. Цөөрмийн дэргэдэх сэхээвчийн орчимд шингэх нарны туяа тусч моддын навч алтлаг өнгөөр цэмцийнэ. Ү Сүньфү зүүн гараар ташаагаа тулж, толгой унжуулан, баруун гараараа ширээн дээр элдвийг зуравч, сэтгэл санаа нь өөр зүйлд чиглэжээ. Бардам хайнга нүүр дээгүүр нь өөртөө үл итгэхийн сүүдэр аажуухнаар бараантаж, түүний цаанаас асар их догдолсны улаан ягаан өнгө үе үе тодорно. Сүньфү гэнэтхэн толгойгоо өндийлгөөд:

	— Юньшань, одоогийн байдлын ирээдүйн төлөв, ямар болох нь бас тодорхой биш биз дээ? Энэ сарын эцэс болтол Шаньдунд ямар нэгэн шинэ зүйл гарахгүй байхаа?

	— Одоо би ямар нэгэн зүйлийг батлах гэж зүрхлэхгүй. Энэ сарын эцэс болтол хүлээе. Эд бүхэн бас хүнийг сэтгэл санааны хувьд унагаана гэж цаадах нь нүүрээ гашуунаар үрчийлгэжээ. Ү Сүньфү тун хачнаар инээгээд, эргэлддэг сандлын түшлэгийг түшээд нүдээ анилаа. 

	Нүүр нь цайран, духанд нь хөлс бурзайв. Тэр амьдралдаа анх удаа өөрийгөө ийм өчүүхэн, хүч чадалгүй амьтан гэж мэдэрчээ. Түүний өмнө байгаа их далайг ганцхан хос гараар юүлж болохгүй нь гэдэг бүр тодорхой болжээ. 

	 

	* * *

	 

	Ү Сүньфү, Юньшанийг үдээд цэцэрлэгийн дунд ганцаар бодол болон хоцров. Нарны эцсийн туяа хумигдаж цэцэрлэг эх захгүй бараан хөх өнгөөр хучигдав. 

	Модны завсраар шингэн манан суунаглана. Зочдын бага өрөө, гал зуух, хоёрдугаар давхарт цахилгаан дэнлүү гялалзлаа. Тэр гэрлийг харахад Ү Сүньфүд нэг л тааламжгүй. Тэр гунигтай алхалсаар цөөрөм хүрээд, . сийрсэн сандал дээр сууж, гүн ихээр сүүрс алдав. Дахиад л бодол нь ажил явдал руу эргэж орлоо. Аюултай дохио нэг бус удаа шавхуурдавч далбаагаа босгон урагшаа хөвсөөр л байсан. Одоо тэр, ажил хэргээ асар их өргөн далайцтай болгожээ. Сүнь Жижэнь болоод бусад хүмүүсийн хамт өргөн хэрэгцээний бараа үйлдвэрлэдэг найман газрыг залгиж амжжээ. Энэ үйлдвэрүүдийг өргөжүүлэхийн тулд дөрвөн зуу гаруй мянган юань цуглуулсан бөгөөд тэнд үйлдвэрлэсэн чийдэн, халуун сав, чихэр, саван, усны шаахай, Хятадын хамгийн алс бөглүү газрыг ч хүрнэ гэж Сүньфү боддог бил ээ. Энэ нь Японоос Шанхайд авчирсан өрсөлдөгч жижиг газруудад, үхлийн цохилт өгөх нь лавтай. Бас Сүньфүгийн гарт ид дундаа ажиллаж байгаа Чэнь Жүньигийн торгоны үйлдвэр, Жү Иньчиүгийн утас ээрэх үйлдвэр орно. Энэ бүхэн ширүүн тэмцлийн үрээр олдсон бөгөөд түүнээ хадгалж, өргөжүүлэх шинэ тэмцэл хэрэгтэй. Тэр “саад их болох тусам зад цохиод гарах хэрэгтэй” гэгчээр өөртөө тулгарсан бэрхшээлд хариу өгөх болно. Ү Сүньфү болоод түүний хамсаатан дайнд шалгагдсан үйлдвэр гаргах туршлагатай жанжид ажээ. Тийм байж юунаас айх бил ээ! гэж бодоод Ү Сүньфү өөрийн эрхгүй инээмсэглэв. Үерийн ус мэт хүйтэн салхи цамцны нь хормой сэжүүрийг дэрвэлзүүлнэ. Ү Сүньфү толгойгоо өндийлгөн орчин тойрноо хараад ганцаардсан өчүүхэн амьтан бишээ ойлгов. Түүний худалдаж авсан үйлдвэрүүдийн хуучин дарга нарын дотроос хэдий нь туслагчаар ажиллуулж болох юм. Харин дор нь ажиллаж байгаа хүмүүс хэтэрхий болхи юм гэж үзэж байсан бөгөөд энэ үед ажилд орох санаатай ирсэн Ү Вэнчэн, Ма Жиньшань хоёр санаанд нь орлоо. Эднийг өөрийн ажилд авъя. Тү Вэйиотой зүйрлэж болохгүй боловч, хөгшин хог Мо Ганчэн болоод түүнтэй адил хүмүүсээс хавьгүй дээр гэж бодож суутал өөдөөс нь хүн ойртож явах шиг болов. Үнэртэн ханхлахад, Ү Сүньфү эргэж бүрий барай дундаас эхнэрийнхээ дүрсийг танив. 

	— Штабын дарга Лэй цахилгаан явуулж. Тун хачин! Тяньжиниас шүү гэж сандлын түшлэг дээгүүр тонгойн Пэйяо аяархан хэллээ. Түүний хоолой чичирхийлэх ажээ. 

	— Тяньжиниас аа? Тэгээд юү гээв. 

	— Удахгүй хэргээ бүтээгээд Шанхайд эргэж ирнэ гэнэ. Линь Пэйяогийн дуунд баярлах сандрах өнгө хосолсон нь тодорхой боловч Ү Сүньфү түүнийг анхаарсангүй. “Тяньжинь” гэдэг үгээс уламжлан түүний залирхаг оюунд эргэлзлийн манан дүүрчээ. А яагаад штабын дарга Лэй Тяньжинь оров оо? Тэр байлдаж байгаа армийн бригадын дарга шүү дээ. Түүний анги Тяньжинийг эзэлсэн гэж үү? Тэгсэн бол маргааш мөнгөн хонжвор дээр юү болох бол. Түүний их санаа баясгалант байдал нь алга болжээ. Сүньфүгийн сэтгэл зүрх нь нэг л тайван биш боллоо. Эхнэрийн нь хувцаснаас ханхлан, хамрын нь нүхээр цоргин орсон үнэртэй усны үнэр түүнийг жигшээн, арай л бөөлжүүлсэнгүй. Тэр ухасхийж босонгуут, 

	Пэйяо! Чамаас яасан муухай хачин үнэр ханхлаад байна вэ? За харьяа! Фү Фан бий юү? гээд хариу хүлээлгүй, гэрийн зүг хурдлан алхлав. Зам зуур толгойд нь элдэв янзын бодол эргэлдсэн нь: Хэрэв Жүзай мөнгө гаргахыг зөвшөөрөхгүй бол яах вэ? Далан мянгыг алдсанаа хэлэлцээд, мөнгөн хонжвор дээрх тоглоомоо хаях уу? үгүй, тэгж болохгүй. Наян мянга гэдэг чинь, каучукийн сайн гэгчийн үйлдвэр байгуулж болох мөнгө шүү дээ. 

	Тэгээд ч яаж ийж байгаад Чжао Байтаог унагаахгүй юм бол тэр “Ижун” нийгэмлэгийг тэсэлнэ... 

	Зочдын өрөөнд Фү Фан их л хөгжөөнтэй Ү Вэйчэн болоод бусад залуучуудтай яриа дэлгэн суугаа ажээ. 

	Ү Сүньфү инээмсэглэн дэргэд нь очоод Фү Фан минь! Чамтай ярих хэрэг байна гэв. Фү Фан гайхсан байртай эргээд баян хуурын дэргэд ном эргүүлж суугаа Дү Шиньдэ, Линь Пэйшань нарыг хараад, инээмсэглэн Сүньфү рүү толгой дохив. Тэр Фү Фаныг зочдын бага өрөөнд ор гээд, Ү Вэйчэнд хандаж:

	— Чи маргааш Ма Жиньшанийн хамт үйлдвэр дээр оч! Шалгалтад тэнцсэний чинь дараа та нарыг ажилд томилно. 

	Ү Сүньфү минь! нөгөө Зэн Жажуй хоёр долоо хоног шахам хүлээж байна. Бас тэр туршлагад орог... гэж Линь Пэйяо хэлээд зочдын өрөө рүү орж явахдаа нүдээрээ дохилоо. Ү Сүньфү царайгаа барайлгаснаа толгойгоо дохиод түүний чихэнд нь: Дү Жүзайг мөнгөн хонжворт оролцуулах зориг оруулахыг түүнд ятгах хэрэгтэй. Чи штабын дарга Лэй ялагдан шархдаад Тяньжиньд байгаа гэж хэл! Тэгэхдээ чи, худал хэлсэн гэж сэжиг авхуулахгүйгээр ярих хэрэгтэй! гэхэд Линь Пэйяо, өөрөөсөө юү хүсэж байгааг ойлгохгүй мэл гайхан цэл хөхрөв. Сэтгэл зүрх нь цаг үргэлж уйтгартай байдаг тэр, үнэндээ шархтай олзлогдсон Лэйг ч харах шиг болов. Ү Сүньфү үл мэдэг инээмсэглээд хоёулаа зочдын бага өрөө рүү чиглэв. Хаалга хүрэхийн өмнөхөн Сүньфү ямар нэгэн зүйлийг санасан бололтой, эргэж зарц Гао Шэнг дуудаад:

	— Намайг есөн цагт уулзахыг хүсэж байна. Ирнэ үү гэж ноён Лү Куаньшид утасд! гэж хашхирчээ. 

	
АРВАН НЭГ

	Өглөөний есөн цагийн үед Вайтаны орчмоор догшин салхи исгэрэн хүнгэнэж байлаа. Хуанпу гол шөнө үерлэхэд, салхинд түрэгдсэн ус эргээ халин давж одоо хэдийгээр ус татарсан боловч голын ус мөн л хилэнтэйеэ шуугин оволзож байв. Цаг уурын шинжилгээний станцын цамхаг дээр бараан өнгийн хэдэн бөмбөг өлгөжээ. Жил бүрийн зуны улиралд далайн догшин салхи Шанхай хотынхныг хэлмэгдүүлдэг боловч энэ жил анх удаагаа арай ширүүн болж байгаа юм санж. Баруун талаас Нанжин гудамж руу ирж байгаа цахилгаан тэрэг энэ салхитай тэмцэлдэн, түүний цонхны шил нь айсан юм шиг дэржгэнэсээр “Хуамао” зочид буудлын дэргэдэх буудал дээр зогсоход, сүүлийн үеийн маягаар хувцасласан залуу эмэгтэй салхинд хийсэх адил цахилгаан тэрэгнээс үсрэн бууж зочид буудлын өмнөх чулуун шатан дээр гарахад гоёмсог костюмтай, гартай таяг барьсан залуу яаран гарч ирээд салхинаас нүүрээ таглан явахад, догшин салхинд дэрвэн байсан эмэгтэйн даашинз нөгөө залуугийн таягт орооцолдон хормойг оёдлоор нь ханзалчихлаа. 

	— Гахай шиг хадардаг амьтан бэ? гэж дуулдахын төдий хараагаад цээжээрээ эргэн харахдаа тэр эмэгтэй инээмсэглэв. 

	Гэтэл тэр залуу нь түүний таньдаг, мөнгөн худалдааны зуучлагч Хань Мэнсян байв. Залуу ч өөрийн хамсаатан худалдаачин Лү Куаньшигийн найз бөгөөд европ хувцас өмсдөг бэлэвсэн эмэгтэй Лю Юйин байхыг танилаа. 

	— Яасан эрт явж байх юм бэ! Дулаан хөнжлөөс сугарч гармагцаа салхинд нүдүүлэх чинь ч тоглоом биш ээ! гэж Хань Мэнсян нүдээ ониволзуулан хэлээд хагас дугариг хэлбэртэй чулуун шатны дэргэд зогсоно. Лю Юйин урагшаа алхан уурласан янзаар Хань Мэнсяныг ширвэн харснаа гэнэт инээмсэглэн нам дуугаар:

	— За боль доо! Эй... Хань Мэнсян! Би бүр санахаа байлаа. Чжао Байтао энэ зочид буудлын хэддүгээр тасалгаанд суудаг бил ээ? гэж асуув. 

	Салхи дахин хөдөлж Лю Юйиний даашинзны хормойг Хань Мэнсяны хөлтэй орооцолдуулж, үсийг нь хийсгэн нүүр лүү нь унжуулчхав. 

	Хань Мэнсян дуу алдан гараараа толгой дээрх сийрсэн малгайгаа дараад дуулдахын төдий аяархнаар

	— Яасан их салхи вэ! Салхи ширүүслээ шүү! Юйин минь энэ ширүүсэж байгаагийн далимд нэг, хоёр түмийн мөнгөн хонжвор зарчих юм биш үү?

	— Надад мөнгө алга. Харин Чжао Байтао хэддүгээр тасалгаанд суудгийг түргэн хэлээч. 

	— Чи үнэхээр түүнтэй уулзах гээ юү. 4-р тасалгаа шүү дээ. Салхи дахин ширүүнээр оволзон Хань Мэнсян аргагүй эргэн яриагаа таслав. Лю Юйин аяархнаар

	— Танд баярлалаа гэж хэлээд үсээ хойш нь болгон засаж зочид буудал руу гүйн оров. Хань Мэнсян түүний хойноос харж инээмсэглээд, аажмаар явж гудамжны нөгөө талд гарч “Зилиньшибао” (Шанхай дахь Английн ерөнхий консулын газраас гаргаж байсан) сонин хаддаг самбарын дэргэд очиж зарлал харав. “Улаантан Ханькөүд аюул учруулж байна” гэсэн нэгдүгээр мөрийн аймшигтай гарчгийг уншаад Хань Мэнсян далаа хавчаад эргэж харахад Лю Юйин зочид буудлын хаалгаар гарч ирлээ. Түүний царайд гуниглал бий болж, чулуун шатны дэргэд зогсоод дөрвөн зүгт харна. Тэр Хань Мэнсяныг харсан боловч энэ үед цахилгаан тэрэг пижигнэн гарч ирээд тэр хоёрын хоорондуур өнгөрөхөд Лю Юйин гүйж Хань Мэнсяны өмнө ирээд сүүрс алдан, 

	— Хань Мэнсян! Чамд л сайн болоо шив дээ гэж хэлэв. 

	— Хэн чамайг ингэж яарч бай гэсэн юм бэ? Хүний яриаг ч гүйцэд сонсолгүй гүйгээд явчих юм гэж Хань Мэнсян зальтайгаар инээмсэглэн хариулаад таягаа даллан, явган хүний замаар урагшаа чиглэн явсан боловч зориуд алхаагаа удаашрууллаа. Лю Юйин одоо яарахаа болиод түүний хойноос хэд алхсанаа гүйцэн ирж чимээгүй зэрэгцэн явлаа. Чжао Байтаогийн шинэ байрыг энэ заавал мэдэх ёстой гэж Лю Юйин итгээд ямар нэг заль хэрэглэж энэ гуйвамтгай залуугийн амнаас үг авъя гэж тэр шийдлээ. Салхи ширүүн бөгөөд чийглэг хүйтэн байв. Лю Юйиний хувцас нимгэн учраас Хань Мэнсян руу аажмаар ойртоход салхи түүний үс гэзгийг хийсгэн залуугийн чих рүү аваачиж чихийг нь ирвэгэнүүлж түүнээс сэнгэнэсэн үнэр ханхална. 

	— Тэр “Их хятад” гэдэг зочид буудалд ирээгүй гэж үү? гэж Хань Мэнсян гаалийн газрын дэргэд ирэхдээ асуужээ. Түүний зүүн хөл нь Лю Юйиний баруун хөлтэй мөргөлдөв. 

	— Үүр цайтал хүлээсэн боловч сүүдрийг нь олж үзсэнгүй шүү гэж Лю Юйинийг хэлтэл салхи амьсгалыг нь тасалж үгийг нь гүйцээсэнгүй эргэж салхины уруу харахад нь салхи түүний даашинзны хормойг хийсгэн шалдан цагаан шилбэ гялалзана. 

	— Лю Юйин шүдээ зууж залуу руу хараад

	— Золигийн салхийг дээ, хутгаар тас хэрчиж байгаа юм шиг хорсонгуй хэлэв. 

	— Салхи ширүүсэх нь гэж би чамд хэлсэн шүү дээ. Чжао Байтао ийм салхинд мөн дуртай сан. 

	— Хүүе! Өчигдөр үдэш Чжао Байтао хаана хоносон бэ? Чи надад хэлээч! Би ачийг чинь мартахгүй шүү. 

	— Хэ хэ... Лю Юйин минь би түүнийг мэдээд орхиё, харин бид нэг газарт болзон уулзъя. 

	— Аа?

	— Хэ. Би илүү юм донгосчхов уу даа, чи чинь хаалганы сахиул бол оо шив дээ. Чи бид хоёрын бодлого адилгүй юм аа, тийм биз?

	— За тийм л бол түргэн хэлээч дээ!

	Лю Юйин нүдээ жирвэгэнүүлэн тун эрхлэнгүй янзаар инээмсэглэв. Хань Мэнсян аажуухан дээш харахад бөөн бөөн цагаан үүлс огторгуйд хөвж байлаа. Тэр, биеэ эгц болгож ямар нэг шийдвэр гаргасан шиг Лю Юйиний чихэнд нэг юм аяархан хэлсэнд Лю Юйиний царай барсхийн, нүд нь гялалзаж хажуудах хүнээ хазчихмаар цагаан шүдээ яралзуулан хүйтнээр инээмсэглэв. Хань Мэнсян аргагүй санаа алдлаа. Цэлцгэр өөх шиг цагаан энэ эмэгтэй уурлах үедээ ийм байх юм гэж тэр огт санасангүй бил ээ. Гэвч Лю Юйиний царай гэнэт улайж Хань Мэнсян руу хандан инээмсэглэв. Салхи дахин ширүүсэхэд тэр эмэгтэй тогтож ядсан янзтайгаар Хань Мэнсянд ойртож түүнийг сугадаад, 

	— Чамд баярлалаа. Гэсэн ч би түүнийг олмоор л байна даа гэв. 

	— Санаа сэтгэлээ гамнаасай гэж танд зөвлөе. Яаралгүй байж түүнд чи хэрэгтэй болсон үед түүнийг эрж ол! Чжао Байтаогийн муу санаатайг би мэднэ. Хэрэв хүн түүнд сонирхолгүй санагдсан бол түүнийг тэр харахыг ч хүсэхгүй. Ганцхан Шүй Маньли л түүнийг хөдөлгөж чаддаг бөгөөд Чжао Байтао түүнийг хүндэтгэхгүй байж чаддаггүй шүү дээ гэж Хань Мэнсян үнэний нь хэлээд Лю Юйинтэй хөтлөлцөн цааш одлоо. 

	Салхины хүнгэнэх исгэрэлт их хотыг хучлаа. Огторгуйд цагаан саарал үүлнүүд хурдан морь шиг сүлжилдэнэ. Салхи мөчөөс мөчид улам чийгтэй болж хүйтрэх боловч Лю Юйинд энэ нь тийм ч хүйтэн биш санагдаж, түүний сэтгэл огторгуйд хөвж байгаа үүлнээс илүү хурдан догдлох ажээ. 

	Гуравдугаар гудамжинд хүрэх үед Лю Юйин гэнэт зогсоод баруун гараа сугалан авч гэдрэг ухарснаа Хань Мэнсян руу харж аальгүйгээр инээмсэглэн хошуугаа цорвойлгож, үнсэх дүр үзүүлээд эргэж хүн чирдэг гурван дугуйт дээр үсрэн гарч одоход Хань Мэнсян түүний хойноос атаархан харж хоцорлоо. 

	— Би чамд утасдана гэж Лю Юйиний хөхрөн хэлж байгаа нь салхины аясаар дөнгөж сонсогдов. Хагас цагийн дараа Лю Юйин Сяфэй гудамжинд байдаг таван давхар байшинд ирж өөрийнхөө аймшигт ажлаа үргэлжлүүлэв. Тэр “Шүй Маньли” гэсэн үсэг бичээстэй цааснуудтай орооцолдон хаалганы дэргэд хаяа очиж сэтгэлдээ Чжао Байтаод хэлэх гурван янзын хариултаа дахин дахин давтана. 

	Хаалга онгойлгож Лю Юйин ороод их гайхлаа. Чжао Байтаогийн дэргэд ямар нэг эмэгтэй хүн байсангүй, зөвхөн өвгөн Шан Жунли сууж байсанд Лю Юйиний бодож байсан гурван хариулт тохиромжгүй юм шиг санагдлаа. Чжао Байтаогийн царай хувьсхийж ухасхийн босоод

	— Чи байсан юм уу? Хэн чамайг ир гэсэн юм бэ? гэж хашхирав. Юйин зөвхөн, 

	— Шүй Маньли ир гэсэн юм гэж үгээ олж ядан хэлэв. Лю Юйин, өнөөдрийн хэрэг маань бүтэхгүй боллоо гэж бодонгуутаа эмэгтэйчүүдийн хэрэглэдэг аргаа санаж баяртай инээмсэглэн Шан Жунлитэй мэндлээд цонхны хажуугийн сандал дээр суужээ. 

	Цонхны завсраар салхилан түүний толгойг үлээх боловч тэр анзааралгүй, харин Чжао Байтаогийн хэлснийг санаж юу гэж түүнд хэлэхээ бодно. 

	— Жигтэйхэн юм. Шүй Маньли бүгдийг сонсож байдаг гэсэн ч намайг энд байгааг ийм хурдан яаж мэдээ вэ? Хань Мэнсян л чамайг дөнгөж дээ гэж Чжао Байтао мөрөө хавчиж Лю Юйиний нууцыг задаллаа. Лю Юйиний зүрх өөрийн эрхгүй цохилсон боловч хэрэв Чжао Байтао сүүлийн хэдэн өдөр Шүй Маньлитэй уулзаагүй юм бол үүнийг мэхэлж болно гэж бодов. Лю Юйин хүнийг мэхлэхдээ авьяастай бөгөөд Чжао Байтао, Шүй Маньли хоёрын харилцаа, Шүй Маньлигийн тухай Хань Мэнсяны ярьж байсан гэнэт санагдахад Чжао Байтаог мэхлэх үгээ оллоо. Лю Юйин инээхээ больж уурласан янзтай;

	— Үнэхээр, Люй Дүнбинийг нохой зууж гэгч болох нь шив. Энд, би өөрөө ирсэн боловч таны байгаа энэ газрыг би Шүй Маньлигээс сонслоо шүү. Өчигдөр орой “Их хятад” зочид буудалд би таныг чилтлээ хүлээгээд, бүжгийн танхимд ороход тэр, нэг эрэгтэй хүнтэй яриад сууж байна бил ээ. Би Шүй Маньлиг танина. Харин тэр намайг таньдаггүй байна бил ээ. Өөр хүн бол тэд хэний тухай ярьж байгааг ойлгохгүй байсан, харин надад бүгд тодорхой байлаа. Тэд нэг эмэгтэйн тухай ярьсан гэж хэлээд түр чимээгүй болон цааш нь юу гэж хэлэхээ шийдээгүй байтал салхивчаар орж ирсэн салхи түүний гэзгийг хийсгэн нүүрийг нь бүрхэхэд, энэ завшааныг ашиглан салхивчийг хаах далимаар босож түр амсхийв. 

	— Шүй Маньли намайг энд гэж хэлэв үү? гэж Чжао Байтао тэсэж ядан асуулаа. 

	— Аа, тэр чамайг энд суудаг гэж нөгөө хүндээ хэлж байна бил ээ. 

	— Хэ, хэ. Чи тэр эрэгтэй хүнийг таних уу? Ямар янзын хүн байна вэ? гэж Чжао Байтао түүний үгийг таслан нүдээ бүлтийлгэн харлаа. Чжао Байтао, тэр эрэгтэй хүн хэн болохыг мэдэхийг хүсэж тэр хүн чухам хэн болохыг тааварлаж байна гэдгийг Лю Юйин түүний харцаас нь мэдлээ. Лю Юйин, ингэнэ гэж огт бодоогүй учир зүрх нь дахин цохилж амьсгаа нь буусан авч, толгойгоо эргүүлэн гэнэт инээнгүүтээ;

	— Та заавал түүнийг таних ёстой, төдий л өндөр биш нуруутай, тийм ч аятайхан царайтай биш ээ, би ч түүнтэй дайралдаж байсан байх гэж хэлэв. 

	Чжао Байтаогийн царай хувирч өвгөн Шан Жунли рүү хандаж нүдээ ирмэхэд цаадах нь сахлаа илээд инээмсэглэв. Лю Юйин халууцаж цонхоо онгойлгон гадагшаа харан зогсов. Салхи түүний өөдөөс сэвэлзэж, хааяа модны навч хийсэн ирнэ. Замын хажуугийн моднууд согтуу юм шиг найгаж салхи бас л хүчтэй хэвээр ажээ. 

	— Зайлшгүй Ү Сүньфү дээ. Шүй Маньли түүнтэй холбоотой болж үнэхээр баларчээ гэж Чжао Байтао, өвгөнийг харж шивнээд диван дээр нударгаараа цохив. 

	— Ү Сүньфү гэнэ ээ? гэж урьд өмнө зүс үзсэн боловч нэр үл мэдэх тэр хүн хэн болохыг Лю Юйин сая мэдлээ. Лү Куаньши нэг удаа түүнд, Ү Сүньфүг ямар нэг намд харьяалагддагийг ярьсан ба Хань Мэнсян ч Чжао Байтао. Ү Сүньфү хоёрын таарамжгүй байдаг тухай ярьж байсныг Лю Юйин санаж баярлахдаа бараг инээд алдах шахав. Түүний санамсаргүй мэхлэлт нь амжилт олсонд яриагаа цааш нь улам хөгжөөх зориг оржээ. 

	— Би үүнийг бүр эрт гадарласан юм аа. Ийм ч учраас Шүй Маньлиг болгоомжлоорой гэж чамд хэлсэн шүү дээ гэж Шан Жунли шивнэн сахлаа илээд Лю Юйин рүү харав. Чжао Байтао эргэж хараад

	— Тэд өөр юү ярьж байна вэ? гэж хүйтнээр асуулаа. 

	— Зарим яриаг нь би сайн ойлгоогүй, заримыг нь ч мартчихаж, ер нь л худалдаа солилцооны тухай ярьж байсан даг. Бас “зэвсэг” ч гэх шиг, ямар нэгэн хүнийг буудна ч гэх шиг. Нөгөө эрэгтэй нь хилэгнэсэн царай гарган гараа хөдөлгөж байхыг нь би ажсан гэж Лю Юйин мэхлэх гэж бодож байсан зарим үгээ хэлж сэтгэл нь ханамжтай болов. Харин Чжао Байтао, санаандгүй байтал гэнэт хөхрөхөд Шан Жунли нүдээ ирмэн Лю Юйин рүү харж толгойгоо дохилоо. “Энэ чинь итгэсэнгүй юү?” гэж бодон Лю Юйиний дотор пал хийв. 

	Чжао Байтао хөхрөхөө больж ширүүн дүр үзүүлж, түргэн гэгчийн босож Лю Юйиний мөрөн дээр гараа тавиад

	— Чи мөн сайхан сэтгэлтэй хүн юм аа! Одоо боллоо. Харин тэнд чиний таньдаг нэг хүн бий. Чи түүнийг дагуулаад жаахан яв! гэж хэлээд зүүн талын нэг үүдийг зааж мөрөн дээрээс нь түлхсээр түүнийг тэр тасалгаанд оруулаад үүдээ хаалаа. Тэр нь шаландаа хүрсэн цонхтой, гаднаа сэрүүвч тавцан бүхий уудам сайхан тасалгаа байв. Тасалгааны яг голд толгойг нь цонх руу харуулж тавьсан өргөн орон дээр амралтын цагаан торгон хувцастай эмэгтэй хэвтэж байгаа нь үзэгдэнэ. Лю Юйин гайхан зогсоод, Чжао Байтао гэнэт хөхрөн түүнийг энэ тасалгаанд хүчээр түлхэн оруулсан жигтэй явдал нь ямар учиртай юм бол, сайн явдал болов уу гэж бодно. Нөгөө тасалгаанд тэр хоёрын ярилцахыг сонсох гэж оролдовч юу ч эс дуулдана. Дэмий л түлхүүрийн нүхээр сэмхэн харахад Жан Жунли сахлаа илж, Чжао Байтао янжуур татаж байв. 

	Сэрүүвч тавцангийн наадах шаландаа хүрсэн урт цонх онгорхой бөгөөд түүгээр орж ирсэн салхи нэг үе хүчтэй, нэг үе зөөлөн болно. Орон дээр хэвтэж байгаа эмэгтэйн өргөн халхгар хувцас нь салхинд үлээгдэн пөмбийх нь том гэгчийн дун хорхой шиг болж шинэхэн буржийлгасан урт үсийг нь салхи хийсгэнэ. Тэр эмэгтэй бөх унтжээ. Лю Юйин өөрийгөө эзэмдэн өлмийгөөр гишгэж орны дэргэд очоод унтаж байгаа эмэгтэйг хармагцаа цочсоноос болж арай л хашхирсангүй. Тэр нь түүний сайн найз А-мэй байжээ. 16—17 настай энэ охин “Их хятад” зочид буудалд Чжао Байтаог бүхэл шөнөжингөө дэмий хүлээх вий гэж эмээж байж бил ээ. 

	Лю Юйин түүнийг сэрээж түүнээс бүх учрыг асуухыг хүсжээ. Яг энэ үед тэр сэрж нүдээ арчаад залхуурсан маягтай өндийхөд нь өрөөсөн хөл нь дээр өргөгдөн, нүцгэн гуя нь ил гарч үзэгдэх нь ичмээр ч юм шиг. Лю Юйин дотроо инээмсэглэж, цонхны гадна талын сэрүүвч тавцан дээр нуугдав. Лю Юйин уг нь А-мэйг шоолон, ямар нэг үл ялих өшөө авъя гэж бодсон авч гэнэт Чжао Байтаогийн яриа түүнд сонсогдсон нь:

	— Чиний хэлдэг зөв. Тэдний ярианд байдаг буу гэдэг нь нөгөө зэр зэвсэг байх. Баларчихсан ч эрээ дээ! Тэр өдөр арга нь олдоогүй байх л даа, Шүй— Мань-ли миний дэргэдээс холдоогүй байтал нэг хүн хүрээд ирсэн юм. Шүй— Мань-лиг англиар хэдэн үг ойлгодог гэж хэн санах юм бэ... 

	— Эмэгтэйчүүд гэдэг чинь уурын туламнууд байгаа юм. Чи дурлалаар дэндүү тоглоом хийх юм, одоо бас энд хоёр байна шүү гэж Шан Жунли хэлэв. Лю Юйин эдгээр яриаг сонсож “үхэж байгууштай муйхар зөнөг! Мянган хутгаар сийчүүлбэл таарсан новш” гэж дотроо уур нь хүрч байтал Чжао Байтао, тас тас хийтэл чанга инээх сонсогдов. Өвгөн цааш яриагаа үргэлжлүүлэн;

	— Тэр хүрч ирсэн хүнд итгэхийн аргагүй, тэр хоёр эвлэрэхээ байж магадгүй. Биднээс таван зуун мянган юанийн хахууль авчхаад эргээд Ү Сүньфү рүүгээ яваад өгөхөөс ч буцахгүй... 

	— Тийм ч юм уу? Гэвч Шан Жунли гуай минь, таван зуун мянган юань ч гайгүй, бидэнд эргүүлээд авчих арга олдоно. Бидний нэр хүнд л гол нь юм шүү. Энэ явдал дээр бид хожлоо алдвал хожим бусад явдал дээр хүмүүс биднийг итгэхээ болино. Тэгэхлээр цэргийн тэр зэвсгийг тэдний гар оруулахгүй арга хэмжээ авах хэрэгтэй. 

	— Тэгвэл хэлэлцээ хийх зууч хүн хэрэгтэй, тийм үү? Сэрүүвч тавцангийн дэргэд ургасан францын утун мод шажигнан шуугьж, тэр хоёрын яриа сонсогдохоо болилоо. Салхи дорно зүгээс исгэрэн шуугьж, нүд нээхэд ч хэцүү болж сэрүүвч тавцангийн дээрх цонх өөрөө онгойно. Лю Юйин цочиж цонх дахиад онгойход А-мэй өндийгөөд гайхсан янзтай түүнийг ажиглаж байгааг ажлаа. Тэр хоёрын харц яг мөргөлдөж А-мэйгийн царай улайж, Лю Юйин инээмсэглэнгүүт уруулаа хазлаа. 

	— Юйин минь! Чи бас яагаад энд ирэв? гэж А-мэй ичсэн байдалтай асуугаад орноос бууж хувцсаа сэгсэрч сэрүүвч тавцан дээр хүрч ирлээ. Салхи түүний амралтын хэлхгэр хувцсыг хийсгэж цагаан биеийг нь ил гаргана. Лю Юйин инээж

	— А-мэй! Гудамжаар явсан хүн чамайг харж байна шүү гэж хэлэв. 

	— Чөтгөрийн Чжао Байтао хаана байна? Ай, энэ золигийн салхийг! Удахгүй бороо орох байхаа, Юйин чи манайхаар очив уу? Чи яагаад энд ирэв ээ? гэж А-мэй гараараа хувцсаа дарж хэлээд Лю Юйинийг ширтэнэ. Түүний харцанд үзэн ядах, айх, ичих, жөтөөрхөх цөм хуржээ. Гэвч Лю Юйин түүний ярихыг үл анхааран, зөвхөн зэргэлдээ тасалгаанд явагдаж байгаа нөгөө хоёрын яриаг сэм чагнана. Саяхан тэр санамсаргүй хэдэн үг сонссон нь түүний сонирхлыг өрнүүлж, Чжао Байтао яагаад Шүй Маньлиг анхаарахгүй байж болохгүй болоов гэдгийн шалтгааныг тааварлах хэрэгтэй болжээ. 

	— Үнэхээр хэцүү салхи гэж Лю Юйин хөмсгөө атируулан түүний хэлсэнд хариулсан биш, өөртөө хэлж байгаа юм шиг хэлээд чих тавин дахин хэдэн бүдэг үг сонссон авч эвлүүлж ойлгож чадсангүй. Салхи түүнд саад болсон ч юм уу, нөгөөдүүл ч яриагаа өөр юманд шилжүүлсэн байж болох юм. Лю Юйин урам хугарч

	— Юйин минь чи хэнд уурлав аа? Би чамд буруутай болов уу? гэж А-мэй тэссэнгүй асууж царай нь барайн, нүд нь хүнийг ч болов нэвт ширтмээр хурцаар гялалзана. 

	Лю Юйин ингэнэ гэж зүүдлээгүй бөгөөд зүрхнээс нь халуу шатан чихний угт нь хүртэл гал оволзох шиг болсон авч гэнэт сэхээ орж биеэ бариад А-мэйгийн гарыг энхрийлэн атгаж инээмсэглэнгүүтээ. 

	— За за! Би чамайг хэд хоног харсангүй, Харин чи өөр хүнтэй болчхоод урьдынхаас ондоо болсон нь харахад ч илхэн байна. Би өнөөдөр чамтай мэндлэх гэж ирсэн юм. Би уурласан байна гэж үү гэж хэлэв. Сүүлчийн өгүүлбэр нь А-мэйгийн царайг улайлгаж, гараа угз татан аваад нэг ч үг хэлэлгүй эргэж тасалгаа руу гүйж ороод орон дээр сунан уналаа. Лю Юйин инээмсэглэн түүний хойноос тасалгаа руу орохоор завдсан боловч Чжао Байтаогийн догдлонгуй бөгөөд чангаар, итгэл төгс, цовоолог ярьж байх нь сонсогдсон нь:

	— Үзэж байна уу? Ү Сүньфү өөрийнхөө үйл ажиллагааг хэчнээн их болгох тусам түүний замд төдий чинээ бэрхшээл бий болно. Хятад хүн гадаадынхны тусламжгүй үйлдвэр байгуулахаараа барын толгой шиг сүртэй эхэлж, могойн сүүл шиг унжин төгсдөг. Ү Сүньфү, саяхан сандраад л байсан, гэтэл Чаншад хэвийн байдалтай байгаа гэдгийг сонсоод өндийж эхэллээ. Одоо түүнд 6—7 саяын мөнгөн хонжвор бий. Дараа сарын сүүлчээр ихэнхийг нь захиалгад өгчихнө байх гэж би итгэж байгаа юм. Шаньсигийн цэрэг дараа сарын арваны орчим хөдөлж Тяньжинь-Пукоүгийн төмөр замын дагуу шийдвэрлэх тулалдаанаа хийнэ гэж тэр бодож байна. Ха, ха Ү Сүньфү тооцоогоо хийнэ гэж бодож байгаа байх даа. Гэтэл Чжао Байтао байгаа цагт түүнийг зориуд дамшиглан замын дунд мөлхөж явахад нь хөлийг нь тас татна даа гээд баахан чимээгүй болсноо дахиад нэг асууж, нөгөө хариулсан хурдан хурдан яриа үргэлжлээд тэр хоёрын яриа хутгалдаж ойлгогдохын аргагүй боллоо. 

	Лю Юйиний бие чилж Чжао Байтао, Ү Сүньфүгийн хөлийг тас татна гэснийг ч ойлгосонгүй, ийм яриа нь түүний сонирхлыг бууруулж, зөвхөн Шүй Маньлигийн тухай юм сонсохыг хүсэж байв. А-мэй нөгөө орон дээрээ хэвтээд түүнийг хортойгоор харж нусны алчуураар хамраа ууртай арчина. Лю Юйин инээснээ, уурласан дүр үзүүлэн буруу харав. Энэ үед Шан Жунли, 

	— Чи тэдэнтэй үзэлцэхээр шийдээ шив дээ? Хэчнээн мөнгөн хонжворыг чи гаргах гэж бодож байна? гэж асуув. 

	— Одоогоор тодорхойгүй байна. Хэрэв ханш нэмэгдвэл Ү Сүньфүгийн унах хүртэл, түүний “Ижун” нийгэмлэгийг хаагдах хүртэл гаргах болно. Түүнээс гадна Тяньжинь-Пукоүгийн төмөр замын хойд хэсгийг эрт орой боловч тавьж өгнө. Өнөөдөр арван долоон, хонжвор тасалтал аравхан хоног байна. Хэрэв энэ хугацаанд бид амжуулахгүй бол Ү Сүньфү ялагч болно шүү. Бид түрүүчийн сарын хуучаар хэрэглэсэн хуучин аргаа дахин нэг хэрэглээд үзье, тэх үү?

	Түүний дараа чанга инээх сонсогдон, тэр инээлт улам ойртон гэнэт Чжао Байтаогийн толгой нөгөө тасалгааны цонхоор цухуйж азаар тэр доошоо гудамж руу харсанд Лю Юйиний бүх бие чичрэн, тасалгаа руу гүйн орж А-мэйгийн дэргэд очоод гараа цээжин дээр нь тавилаа. А-мэй ууртайгаар хөлөө жийж цаашаа эргэж, Лю Юйиний гарт зүү байгаа юм шиг нэг тохой хэртэй холдов. 

	— Чиний хүүхдэрхэг зан чинь бас хэвээрээ байна. Аяа, ер нь юу болоов дээ? Бид сайн найзууд биш бил үү? Юу бодож санана, түүнийгээ л хэлэх хэрэгтэй гэж Лю Юйин, инээмсэглэн хэлээд гараа татаж авлаа. Түүний нүдэнд А-мэйгийн нуруу харагдавч саяхан сэм сонссон өнөөх яриа бодогдоно. Лю Юйин найзынхаа уурласны шалтгааныг сайн мэдэж байгаа боловч түүнд ямар ч жөтөөрхөг санаа төрсөнгүй. Түүний өнөөдрийн ажил нь санамсаргүй амжилт олж, яаж “2-р Шүй Маньли” болж Чжао Байтаогийн дотоод сэтгэлийг эзэлье дээ гэж бодонгуут гараа сунган А-мэйг өөр лүүгээ эргүүлэн элэгсгээр, 

	— Дүү минь, өнөөдөр би чамайг өдөөн уурлуулахаар ирсэн юм биш, Чжао Байтаотой ярилцахаар ч биш, харин явдлын дашрамд чамтай уулзаад явъя гэж ирснийг А-мэй минь чи итгэ. Нөхрийнхөө нас барсны дараа надад юу ч хэрэггүй болж завшаанаар ганц өдөр баясаж болох байх гэсэн найдлагаар амьдарч байгааг чи мэдэх байх. Би одоо хэнтэй ч маргахаа больсон. Би чиний сайн найзын хувьд чамд туслахад хэзээд бэлхэн байна. Чиний түшиг тулгуурыг чинь ухаж унагаахаар ирсэн гэж чи надыг яагаад сэжиглэнэм бэ? гэв. 

	— Тийм юм бол чи надад үнэнээ хэл. Чжао Байтао чамайг энд авчрав уу?

	— Яалаа гэж! Надад өөр жаахан хэрэг байна гэж Лю Юйин инээмсэглэн хариулж, би ер нь явах уу? эсвэл Чжао Байтаотой дахин үргэлжлүүлэн ярих уу? гэж бодож байв. 

	— Чжао Байтао гаднах тасалгаанд байна уу? гэж А-мэй мөн инээн Лю Юйиний царай өөд харан, хариултыг хүлээж инээхгүй байхын аргагүй нүдээ эргэлдүүлэн асуув. 

	— Нэг зочин тэнд байна, чи мэдээгүй гэж үү? гэж Лю Юйин А-мэйгийн мөрөн дээр налаад шивнэв. Тэр өөртөө бас л шийдвэр гаргаж чадаагүй ажээ. А-мэй толгой сэгсэрч юү ч хэлэлгүй зөвхөн нүдээр инээв. Тэр, өнгөрсөн шөнө үнэхээр хэтрүүлсэн учир толгой нь эргэн бие нь сулджээ. 

	Түр чимээгүй болж зөвхөн цонхоор салхи хүүгнэ. 

	— А-мэй, би явъя, Чжао Байтао зочинтойгоо ярилцаг! Харин маргааш хоёулаа кино үзье гэж Лю Юйин хэлээд гарч одлоо. Тэр одоо нэгэнт шийдвэр гаргажээ. Гэвч ганцхан өвгөн Шан Жунли тамхи татан бодол болон сууж байв. Хоёулаа бие бие рүүгээ харж Шан Жунли сахлаа илэн хөнгөмсгөөр инээмсэглэхэд Лю Юйиний царай хувьсхийж өвгөнийг зэвүүцэн хараад гараараа дотоод тасалгааны үүдийг зааж хүйтнээр инээгээд гүйж гарав. Лю Юйин гудамжинд гарч нэг пүүст ороод утсаар хөлсний тэрэг дуудав. Тэр нь Хань Мэнсянтай уулзаж түүнтэй ярилцах ёстой байв. Салхи урьдын адил догшрон шуугьж тэрэг нь салхи сөрөн довтолно. Лю Юйин түүн дотор суугаад сэтгэл нь их л яаран явав. Лю Юйин шүдээ зууж “Чжао Байтао! Хэрэв чи миний хэлснээр болохгүй бол бай л даа! Ингээд бид хагацъя! Чиний энэ өчүүхэн нууцыг чинь Ү Сүньфү мөнгөөр зодож дөнгөнө бий. Хэн их мөнгөтэй вэ? Би түүнд “эх болно” гэж бодож явав. 

	 

	* * *

	 

	Лю Юйин бол ухаалаг бүсгүй бил ээ. 17 нас хүртлээ сургуульд суралцаж, хятад бичгийн хувьд өөрийн найз А-мэйгээс их давуу болжээ. Худалдаа хийхийн хувьд өөрийн гэр орныхоосоо туршлагыг уламжлан хүлээн авсан юм. Арав гаруй жилийн урьд түүний эцэг худалдааны талаар уналтад орж амиа хорлож, ах нь мөн мөнгө хүүлэгчийн хувьд баяжиж ч явсан хүн, харин өрнөөс зугтаахын замыг туулж яваад ноднин жил алт цуглуулах ажил хийж ихээхэн алдагдал гараад шүүхэд шилжиж одоо шоронд байгаа ажээ. Түүний нас барсан нөхөр, хадам эцэг Лү Куаньши хоёр нь үргэлж алт цуглуулах тухай ярилцаж эхлээд зээллэгийн тухай хүүрнэлдэн яриагаа төгсгөдөг байжээ. Лю Юйин, сүүлийн үед худалдааны ажилд шилжсэн бөгөөд өдөр нь хонжворын зээлээр гэрээ хийж, 10 мянга буюу таван мянган хонжвор гаргаж эцэг, ах, нөхрийнхөө уйтгарт туршлагыг амтлан үзэж, хэрэв 10 мянгаар зээллэг гаргаж түүнээс 50—60 юанийн хонжоо гарвал сэтгэл нь их ханамжтай байдаг болжээ. Лю Юйин бол ерийн нэг эмэгтэй бөгөөд эмэгтэйчүүдийн баяжих зам эрэгтэйчүүдийнхээс өөр болохыг сайн мэднэ. Хэрэв эрэгтэйчүүд жинхэнэ капиталыг оролцуулж баяждаг бол эмэгтэйчүүд өөрийн биеийг хэрэглэнэ. Ийм ч учраас Лю Юйин, зээллэг гарахдаа их болгоомжилж, энэ талаар Чжао Байтаод их найддаг байж. Нэг сарын өмнө Хань Мэнсянаас Чжао Байтаогийн байдлыг мэдэхдээ энэ ажлыг нэг төрлийн мөнгө хүүлэлт юм гэж ойлгосон юм. 

	Одоо Лю Юйиний “хураалтын” үе болжээ. Түүний хамаг бие толгой тархи нь донслон чичирч, толгойд нь түүнээ биелүүлэх тоо томшгүй төлөвлөгөө бий болсон байв. Худалдааны газрын дэргэд ирэхдээ, “миний бараа жижиглэн худалдаалж болно шүү дээ. Энэ нэг сарын хугацаанд зээллэг гаргаж байгаа хүмүүс тэнд нэвтрэн орж Чжао Байтаогийн аргыг сонсоогүй байх нь хол бий” гэж бодно. Ухаалаг тэр эмэгтэй өөрийн саяын сэм сонссон зүйлийг нарийвчлан хянаж “Ямар нэг цэргийн зэвсэг, нэг хүн эдгээр чинь Ү Сүньфүгээс өөр хүн сонсох гэсний ч хэрэггүй юм. Зээллэгийн хувьд Чжао Байтао доройтуулахыг хүсэж байгаагаар барахгүй бас хуучин аргаа хэрэглэн хожно гэх, юу, нь хуучин арга байдаг юм бол” гэж дүгнэн бодовч Чжао Байтао нь худалдааны талаар хэлж ч чаддаг, хийж ч чаддаг арга мэхтэйд нь Лю Юйин бүрэн итгэж байв. Худалдааны газар нь ногооны захаас илүү шуугиан үймээнтэй, орохын аргагүй хүн олонтой, хөлсний үнэр ханхалж байв. Үсээ гялалзтал тосолсон Хань Мэнсяныг хүмүүсийн толгой дээгүүр харсан боловч хэтэрхий хол байсан тул түүнийг дуудсан ч дуулдахааргүй байжээ. 

	Индэр дээр худалдаачин ба зарлагч нар зогсож царай нь час улайгаад гараа дохин ам нь ангалзах боловч. тэдний хэлсэн нь огт үл дуулдана. 70—80 орчим худалдаачид, тэдний зуу гаруй туслагчид болон тоо томшгүй олон мөнгө хүүлэгчдийн тоо хэлж хашхиралдах нь хэний ч сонсголыг болов дүйрүүлнэ. Индэр дээр энэ сарын зээллэгийн таблицыг гаргаж ирэхэд тоо хэлж хашхиралдагчдын шуугиан, хүмүүсийн түрэлт улам ихсэж дайралт хийж байгаа мэт бие биеэ түлхэлцэнэ. Лю Юйин зогсож байсан газартаа тогтон байхын аргагүй болж үүдний зүг ухарснаа амьсгалаа ихээр татан аваад зүтгэн тэмүүлэн байж орох гарах хоёр хаалганы хооронд худалдаачдын тавьсан дугаар ба худалдааны газрын зарлал өлгөгдсөн газарт модон хайсны дэргэд нэг байр олов. Энэ байр нь “ар талын шархтны байр»-ыг санагдуулах бөгөөд тоглоомд хожигдогсод тэнд ирж амарч байв. Эндээс индэр дээрх нөгөө худалдаачин ч харагдахгүй, зөвхөн гар нь гозолзож байгаа нь холоос үзэгдэнэ. 

	Лю Юйин нимгэн цагаан торгон хувцсаа хөлсөнд нэвтэрч, биетэй нь наалдаж, хоёр хөх нь товойн харагдсанд аргагүй инээд нь хүрчээ. Хүмүүс энд ийм наймаанд галзууран чихэлдэж байхад, үүнийг үүсгэсэн Чжао Байтао, Ү Сүньфү зэргийн хүмүүс нам гүм тасалгаандаа зөөлөн сандал дээр суугаад тамхи татаж байх нь тун инээдэмтэй бөгөөд худалдааны тэр хоёр эзний бүх нууц түүний гарт орсон юм шиг, түүний өмнө хашхиралдаж байгаа хүмүүс цөм сүүдэр дотор, ганц Лю Юйин өөрөө л гэрэл гэгээнд байгаа юм шиг санагдах нь ямар их инээдэмтэй юм бэ гэж Лю Юйин бодлоо. Лю Юйин бөхийгөөд, шүдээрээ сийгүүлэн инээв. Түүнтэй хамт суугаа хүмүүсийн хэн нь ч гэсэн түүний үнэт барааг үл анзаарна. Тэдний царай нь улайгаад, нүдээ улаанаар эргэлдүүлэн хоорондоо маргалдана. Зарим нь царайгаа барайлган толгойгоо унжуулж чимээгүй суухыг үзвэл энэ өрсөлдөөнд зайлшгүй ялагдагсад ажээ. Тэдний нүдэнд эзэмшлийн газраа худалдан өөрсдийн эрх тушаалаас зайлах гаслант ирээдүй нь үзэгдэж байгаа бий. Урд талын нь сандал дээр тачирхан сахалтай хоёр хүн толгойгоо нийлүүлээд шуналтай ярилцах бөгөөд тал сарны хэлбэртэй сахал бүхий нэгийг нь А-мэйгийн эцэг Фэн Юньчин байхыг Лю Юйин танилаа. Тэр өвгөн санаашрангуй байдлаар царайгаа барайлган хажуу дахь нөхрийнхөө шивнэхийг чимээгүй чагнана. Гэнэт 40 гаруй насны нэг хүн, мөнгө хүүлэгчдийн дундаас гараад “ар талын шархтны байранд” ирж, Фэн Юньчинд хандан

	— Юньчин! Юньчин! Ханш дээшиллээ, арван мөнгө, арван мөнгө хагас, хорин мөнгө гээд л алхам алхмаар дээшлээд байна. Чи юу бодож байна? дахиад арван мянгаар авах уу? гэж хашхирав. 

	— Ха, ха, худалдаж авъя гэнэ ээ! Би ч хорь, гучин мянгаар нь худалдах санаатай байна шүү гэж Фэн Юньчиний дэргэд сууж байсан дугариг царайтай хүн гэнэт босон харайж түргэн зүтгэсээр хамгийн урд талд гарахад түүнийг гучаас хэтрээгүй настай хүн юм байна гэж Лю Юйин таасан бөгөөд тачирхан сахлаа сүүлийн үеийн маягаар зассаныг үзвэл таних ч хүн шиг ажээ. Фэн Юньчин урьдын адил шийдвэргүйгээр дуугүй сууна. Харин нөгөө дугариг царайт шахалдан явсаар тасралтгүй солигдох таблиц өөд толгойгоо өргөн ширтэнэ. 

	— Яах вэ? Хоёр зуун мянгыг худалдах уу? Хоёр гурав хоногийн турш ханш дээшилсэн учир одоо буурна даа гэж нөгөө 40 гаруй насны хүн, Фэн Юньчинд шаардангуй хэлэв. 

	— Чи буурах нь гэнэ, Шэньань, бас дээшилж байна гэх, миний бодоход дахиад нэг өдөр хараад шийдье гэж өвгөн царайгаа улаан болгож хэлэв. Гэтэл нөгөө дугариг царайт амыг нь тосон авч:

	— Буурч байна, буурч байна. Одоогийн цугларалт эхлэхэд ямар байлаа, яг түүн шиг л буурах нь гэж бархирав. 40 гаруй насны нөгөө хүн хилэнтэйгээр сүүрс алдаж ухасхийн босоод урагшаа зүтгэхэд Фэн Юньчин дуу алдав. Дугариг царайт, Фэн, Юньчиний хажууд ирж

	— Энэ зээллэг их хачин болж байна! Ханшны өсөлт бууралт хоёр хоорондоо сүрхий өрсөлдөж байгаа бололтой гэж чанга дуугаар хэлэв. 

	— Ийм ч учраас би дахиад нэг өдөр харъя гэж байна. Шэньань минь! Ли Чжуанфэйгийн замаар орж энэ сарын дөрвөнд намайг мөнгөн хонжвор гаргах зориг дутсан гэж чи зүхэж байна. Одоо би тэднийг дэмжиж байхад тэдний ажлыг би саатуулсан юм шиг тэр бодож байгаа бололтой, манай нийгэмлэг гурван хүнээр толгойлуулж байхад би олонхыг дагах ёстой. Хэрэв чи Ли Чжуанфэйтэй санал нэгтэй байвал би юү боллоо гэж эсэргүүцэх вэ?

	— Юү, юү гэнэ ээ! Өнөөдөр ийм хөдөлгөөнтэй байхад бид дахиад нэг өдөр хүлээнэ гэсэн чинь юү гэсэн үг вэ? гэж Шэньань хөмсөг атируулан хэлээд Фэн Юньчиний хажуугийн суудалд суув. Эд бүхнийг сонсож суусан Лю Юйинд бүх зүйл цөм тодорхой болсонд аргагүй инээмсэглэж гарын алгаа харахад энэ гурван хүний хувь заяа тус тусдаа адилгүй, тэхдээ тэдний хувь заяа Лю Юйиний атгад байгаа шиг санагдана. Зөвхөн тэр гурван хүнийх гэж үү? Зээллэгийн төлөө хөлсөө цувуулан тэмүүлж байгаа энэ олон хүний хувь заяа зөвхөн энэ эмэгтэйн атгад байгаа хэрэг шүү дээ! Лю Юйин босож хажуугийн хүмүүсийг түрэмгийгээр түлхэн Фэн Юньчиний дэргэд очоод

	— Фэн өвгөн гуай! Уулзаагүй хэчнээн удав даа! Ажил чинь амжилттай байна уу? гэж жингэнэсэн дуугаар асуулаа. 

	— Лю авхай, сая л танилаа шүү. А-мэйг үзээгүй биз? Уржигдар тэр... 

	О! Түүнийг дараа ярилцъя. Өнөөдөр энд бүр ер бишийн байдалтай байна. Фэн гуай баяжихын тул завшааныг алдсаны хэрэггүй шүү гэж Лю Юйин аальгүйгээр инээмсэглэн хэлээд Хэ Шэньанийг харав. Урд эгнээнд гэнэт нир хийсэн нь тоо дуудаж байсан хүмүүсийн шуугианаас илүү нижигнэж урд эгнээнд хүмүүс усны үер шиг түрэн орж үймэлдэн “ар талын шархтны байраас” хүн урагшаа гүйлдэн, зарим нь сандал дээр гарцгаахад тэд айснаас царай нь зэвхийрлээ. 

	Таблиц байгаа хоёр давхраас нэг хүн хоёр гараа хавсран амандаа бариад их дуугаар, 

	— Хайс эвдэрлээ, ямар ч явдал болоогүй байна. Битгий үймэлд! Хайс эвдэрлээ! гэж: хашхирна. 

	Лю Юйин сүүрс алдан гараараа цээжээ цохин

	— Амь тэмцэн үзэлцэж байгааг нь гэв. Түүний хатаж байсан хувцас нь хөлсөнд дахин норж эхэллээ. Үймээн аажимдаа намдаж өрсөлдөөн үргэлжлэн, хүмүүс сүүлчийн хүчээ хожлын төлөө зориулж байлаа. Хэ Шэньань эргэж Лю Юйинийг хараад инээмсэглэнгүүт

	— Лю авхай! Би таныг үзсэн шиг санагдах юм, та энд мөн л байн байн ирдэг үү? Та ханшийг өснө гэж бодож байна уу? буурна гэж бодож байна уу? Би ч өснө гэж бодож байна гэв. 

	— Зарим хүн буурахыг нь хүлээж байгаа бололтой. Фэн гуай хэдий хэрийн тоотой болсон бэ? Амжилттай байна уу?

	— Цөөхөн, цөөхөн, гурвуулаа дөнгөж арван мянга гараад байна. Одоохондоо ч хожигдоо ч үгүй, хожоо ч үгүй. Сүүлийн арав хоногт юу болохыг харъя. 

	— Ханш өсвөл оролцох уу?

	— Яалаа гэж! Юньчин өвгөн зургаан сарын турш бууралтад оролцоод ямар ч ашиг олоогүй байна, би ч мөн тийм. Түрүүн сарын 15-наас өмнө хэний ч санаанд орохооргүй их буурсан. Гэтэл сарын хуучаар гэнэт өслөө. Лю авхай та Чжао Байтаогийн тухай юм сонсоогүй биз? Тэр хожигдсон явдал гараагүй биз? Сонсвол хожиж л байгаа сурагтай гэж Хэ Шэньань хэлэхдээ сүүлийн хэдэн үгээ аяархнаар хэлээд уруулаа Лю Юйиний чихэнд хүртэл хүзүүгээ сунгасан нь тэр хэдэн үгийн нууцыг задруулахгүйн төлөө ч юм уу, эсвэл Лю Юйиний аальгүйтэл түүний дурыг булаасан ч байж магадгүй. Харин нөгөө эмэгтэй санаандгүй нүдээ эргэлдүүлэн инээмсэглэж байсан боловч тэр эмэгтэй “жижиглэн худалдаалах” өөрийн төлөвлөгөөгөө санасан бил ээ. Ийм завшаан тохиолдож байхад яагаад түүнээ туршиж үзэхгүй байх бил ээ. Танил Фэн Юньчин байхад шүү гэж тэр бодоод

	— А, юу бил ээ! Миний сонссоноор... гэж хэлэнгүүт

	— Лю авхай! А-мэйг ярих гэж байна уу? гэж Фэн Юньчин түүний үгийг тасалж асуугаад үрчлээтэй бараан царай нь улайв. Лю Юйинд бүх зүйл тодорхой болж юу хийх ёстойгоо мэдэн өвгөний ханцуйнаас татаж чихэнд нь шивнэсэн нь:

	— Фэн гуай та мэдэж байна уу? А-мэйд ямар нэг явдал тохиолдсон байх. Би өнөөдөр Чжао Байтаогийнд харсан. Бодвол Чжао Байтао энэ сард хэдэн зуун мянга хожих вий. Би түүнийг мэдсэн... Тэр... Гэвч та сүүлийн үед амжилттай байна уу? Энэ... гэж гэнэт яриагаа таслаад Фэн Юньчин рүү эргэж харан инээмсэглэв. Дуустал ярих нь илүү юм, цөм тодорхой боллоо гэж тэр боджээ. Фэн Юньчиний царай улайж юу ч дуугарсангүй, нүдний харц нь юу ч ярихыг хүсэхгүй байгаа нь илхэн байв. А-мэйг Чжао Байтаогийнд байгааг сонсохдоо өвгөн жигтэйхэн үймэрч энэ ичгүүрийг цааш нь үргэлжлүүлэхийг ч хүссэнгүй, харин уур хилэн нь буцалж, Лю Юйиний үргэлжлүүлэн хэлсэн үгийг сонслоо ч гэсэн ойлгосонгүй. 

	— Фэн гуай минь би хэзээ ч юм булаахгүйг та мэднэ. Их ч юм хэрэггүй, өчүүхэн бэлэг л бол болох нь тэр! гэж өвгөний чихэнд шивнэв. Фэн Юньчин эдгээр үгийг тод сонссон авч түрүүчийн ярьсантай авцалдаагүй учир огт ойлгосонгүй нүдээ бүлтийлгэж тэдний яриа ийнхүү төгслөө. 

	Энэ үед танхим дотор өөрчлөлт гарч таван мянга, 10 мянга, 50 мянга, 100 мянга, 200 мянга гэх ба арван мөнгө, арван мөнгө хагас, нэг юань гэж тоо дуудсан олон хүний хашхиралдах сонсогдож гэнэт шийний газар шиг хөхрөлдөн бас сүүрс алдах сонсогдов. Урд эгнээний хүмүүс ухралдан, зарим нь танхимаас ч гарч явцгаалаа. Эцэст нь зээллэгийн хонжворыг худалдаачин хагас юанийн үнэтэй болгов. 

	«Долоон жилийн турш үргэлжилсэн зээллэгийн энэ сарын хонжворын хугацаа” болсон тухай самбар дээр зарлажээ. Энэ зээллэг нь хуучирсан зээллэг бөгөөд дараагаар нь Бээжингийн засгийн газрын гаргасан зээллэгүүд залгаж мөнгө хүүлэх зорилгогүй байснаар худалдааныханд урьдын адил үхэн хатан тоо хашхиралдах сонирхлыг төрүүлсэнгүй учир танхимын хүмүүсийн ихэнх нь гарч одлоо. Энэ үед Ли Чжуаньфэй хөлсөө гоожуулсаар гүйн ирж Хэ Шэньанийг хараад мөн Фэн Юньчиний мөрийг алгадан, 

	— Сүүлийн даваан дээр гарч хагас юань хүртэл ханш нэмэгдлээ. Та нар юу гэж бодлоо ч гэсэн би 10 мянгыг гаргалаа шүү гэж хашхирав. 

	— Ээ хөөрхий, хөөрхий Чжуанфэй! чи юү!. гэж Хэ Шэньань арьс махнаас нь тасран унасан юм шиг хашхирав. Фэн Юньчин мөн л үл дуугаран, нүдээ бүлтийлгэнэ.

	— Яагаад хөөрхий байх вэ дээ Шэньань минь. Ли Чжуан С-фэй гэдэг чинь буцалтгүй хүн байгаа юм. Хэрэв дахиад ханш нэмэгдвэл би чамд төлье. Харин буурвал чи надад төлөөрэй. 

	— Тэгье л дээ. Харин маргаашийн нормыг яах вэ? Ли Чжуанфэйгийн үгийг Хэ Шэньань сөргөн маргаж эхэлсэн бөгөөд Фэн Юньчин урьдын адил алмайран зогсов. Харин тэр өөртөө тохирсон бодолтой байжээ. Охин нь Чжао Байтаогийн нууцыг мэдсэн эсэхийг асууж дараа нь арга сүвэгчлэхээр өвгөн шийджээ. Тэр үед, түүний өмнө өнөөх хоёр зуун мянгаас гадна хоёр нөхрөөсөө тусдаа бас жаахан үзэлцмээр санагдлаа. 

	Лю Юйин нөгөө хоёрыг харж инээд нь хүрээд

	— Ли Чжуанфэй! Чи, сонины мэдээнд итгэж байна уу? Тэр чинь цуурхал! Чамайг дагаж буудалд сууж байгаа хэлтсийн чинь дарга, түүний туслахууд тэнд бичигдээгүй байна гэж үү? Тэдгээр мэдээний алийг нь тэдний санаанаас зохиогдоогүй вэ гэж тэднээс асуу л даа! Бууралт гэж чи юү яриад байна? гэж хэлэв. 

	— Тантай би маргахаа больё хожмын байдлыг харж байгаад яахаа эцэст нь ярилцвал дээр биз гэж үгээ зөөлрүүлэн хэлэв. Хэ Шэньань үүнийг ашиглан довтлох гэсэн боловч нэг хүн түүний дэргэд ирж, 

	— Сяны шинэ хуучин ноёд та нар хамтын шүүхийн хурал хийж байна уу? гэж хэлсэн нь Лю Юйиний хүсэж ирсэн Хань Мэнсян байв. Хань Мэнсян ч Юйинийг холоос харангуут ирсэн байж магадгүй юм. 

	Самбарт 9-р сарын 6-ны зээллэг үзэгдэж, тэр нь зөвхөн эрээн цаас болсон авч хүмүүс азаа туршин үргэлжлүүлсэн бөгөөд танхим доторх шуугиан хэдийн намджээ. 

	— Аа! Лю Юйин чи яагаад энд ир ээ вэ? Чжао Байтаог эрж ирэв үү? Чи чинь... гэж Хань Мэнсян эргэж Лю Юйинд хэлээд ойртон очив. Лю Юйин нүдээ ирмээд уруулаа цорволзуулан Фэн Юньчин, тэдний нөхөд рүү сэмхэн дохиод Хань Мэнсян инээмсэглэнэ. Лю Юйин дурамжханаар урагшаа гарч ирэв. 

	— Сүүлчийнхэд хэчнээн олзтой болж чадна гэж чи бодож байна? гэж Ли Чжуанфэй, Хань Мэнсяны дэргэд очиж аяархнаар асуугаад тэр хоёр хажуу тийшээ 2, 3 алхам зайлж зогсонгуут шивнэн ярилцав. Бас Фэн Юньчин, Хэ Шэньань хоёр толгойгоо нийлүүлэн удаанаар шивнэн ярилцлаа. Гэнэт Ли Чжуанфэй их дуугаар хөхрөн, Хань Мэнсяны дэргэдээс буцаж ирээд самбар тавьсан газар луу шууд очиж өөр нэг хүнтэй хүзүү толгой холбон ярилцаж гарлаа. 

	Мөнгөн хонжворын өглөөний цуглаан дуусаж, танхимд зөвхөн арваад хүн үлдэж хонжвор гаргагч ба түүнд оролцогч эдгээр хүмүүс хоёр гурваараа дэмий ярилцах ажээ. Цэвэрлэгч, тамхины ишийг шүүрдэн, шалан дээгүүр нэлийтэл ус цацна. Хонжвор гаргагч 2 хүн нэг тасалгаанд сууж тэнд ярьдаг утасны хонх тасралтгүй дуугарна. Зарим хүн жижиг дэвтэр, харандаа гаргаж шанаагаа тулан мөнгөн хонжворын мэдээг самбар дээрээс тэмдэглэн авна. Цэрдээр том том үсэг бичсэн хар өнгөтэй тэр самбар дээд давхар дунд давхар хоёрыг заагласан дөрвөлжин хэлбэрийн хайсанд нямбайгаар өлгөгджээ. Танхимд нам гүм тайван авч хүмүүсийн зүрх сэтгэл сүрхий догдлох ажээ. Хатуу ширүүн өрсөлдөөний дараах энэ богино хугацаанд хүмүүс сүүлчийн хэцүү бэрх өрсөлдөөнд хүчээ хуримтлуулан бэлтгэж байгаа нь энэ бил ээ. 

	— Хэ! Саяхан Лү Куаньши ярихдаа Ү Сүньфүг их олзтой гэж байна. Энэ чинь ямар жигтэйхэн юм бэ? Яагаад тэр вэ? гэж Ли Чжуанфэй гэнэт Фэн Юньчин болон бусад хүмүүст хандаж аяархнаар хэлээд хангалуун байсан хүрэн улаан царай нь зэвхийрэн цайв. 

	Фэн Юньчин, Хэ Шэньань нар түүнийг харсан боловч юу ч гэж хариулсангүй, харин тэр гурав хоорондоо хэсэг ярилцсаны дараа ширүүн маргаан үүсэж эхлээд Ли Чжуанфэй, хойноос нь Хэ Шэньань, Фэн Юньчин нар цувран гарч одлоо. Фэн Юньчин, хаалганы дэргэд Хань Мэнсянтай ярилцаж байгаа Лю Юйинийг хараад охиныхоо хөөрхөн дүрийг санав. А-мэй бол түүний “хүсэл эрмэлзлийн оргил” бөгөөд өвгөнийг ийм мананд төөрөлдөж явааг гийгүүлэх ганц “од” шүү дээ гэж бодохдоо өөрийн эрхгүй инээмсэглэв. Холдож яваа өвгөний хойноос Лю Юйин харангуут үзэн ядах дүрээр. хөмгийгөө зуув. 

	 

	* * *

	 

	Фэн Юньчин салхи сөрөн гэртээ буцав. Хүн чирдэг хөлсний гурван дугуйт дээр сууж яваа түүний нүдийг салхи нээлгэхгүй тийм ширүүн байсан бүлгээ. Замын дагуух мод хилэнтэйеэ шуугьж дугуй дээр сууж яваа өвгөний чихэнд мөнгөн хонжворын газрын тоо хэлэн хашхиралдаж байгаа нүргээнт дуу шиг сонсогдном. Гэр нь хэдийгээр ойртсон ч гэсэн өвгөний сэтгэл, ердөө тайтгарахгүй ажээ. Хэрэв А-мэй яасан нь мэдэгдэхгүй байвал яах бил ээ? Хэрэв тэр буруу сонсвол юу болох бил ээ? Энэ чинь миний бүх гэр бүлийн хувь заяатай холбоотой асуудал биш гэж үү? гэж ямагт өөрөөсөө асууна. 

	Өвгөн гэртээ ирээд сая сэтгэл нь тайтгарлаа. Тэр охиндоо, бас өчигдөр орой өөрийн өвөг дээдэст хандаж мөргөл хийсэндээ итгэж байв. Хаалгаараа оронгуут хамгийн түрүүнд:

	— Өнөөх чинь эргэж ирсэн үү? гэж асуужээ. Хэрэв эргэж ирсэн сэн бол түүний хүсэл эрмэлзлийн арваны ёс нь биелэгдэх юм гэж өвгөн тааварлаж байсан бил ээ. Үнэхээр бурхан тэнгэр нь энэ өвгөнийг гомдоосонгүй. Охин нь дөнгөж саяхан эргэж ирээд өөрийн тасалгаанд унтсан байхад нь өвгөний зэвхий царайд баярт инээмсэглэл тодорч, өлсөж ядарснаа ч мартаж охиныхоо унтаж байгаа 2-р давхар өөд бүх хүчээрээ гүйв. 

	Охины тасалгаа хаалттай байсанд Фэн Юньчин хаалгыг нь тогшоод орох уу? Эсвэл: А-мэйг өөрөө гарч иртэл нь хүлээх үү? гэж эргэлзэнэ. Үнэхээр алт шиг үнэтэй тэр мэдээг түргэхэн сонсож бэлтгэх юм сан гэсэн хүсэл түүнийг онц их догдолгож байсан юм. Гэвч саяхан буцаж ирсэн охин нь өмд хувцсаа солих, биеэ ариутган угаах зэрэг эмэгтэйчүүдийн нууц ажлыг хийхээр хаалга зориуд хаасан ч байж болох юм даа. Цаадах нь үүнд хүчээр халдаж ариун ёс журмыг нь зөрчин хувь заяандаа бузар оруулаагүй байгаа даа гэж өвгөн бодно. Өвгөнийг ийнхүү шийдэнгүй биш зогсож байхад зарц эмэгтэй Лао Жөү гартаа дүүрэн юм бүхий цүнх барьж өмнүүр нь гарахдаа, 

	— Аа! Тан ирсэн чинь сайн болж. Би танаас нэг юм асуух гэсэн юм гэж сулхнаар хэлээд тасалгаанд орчхов. Хагас сарын өмнөх будааны, нүүрсний, хувцас оёулсны, машин хэрэглэсний болон мөн жимсний чихрийн дэлгүүрээс ирүүлсэн олон тооцоо өвгөний гарт бий болжээ. Түүний дотор “Дяньли” гэдэг нийгэмлэгээс цахилгаан энергийн хөлс төлөх тухай, өнгөрсөн сарын байшингийн хөлс нэхэмжилсэн хоёр шинэ тооцоо байв. Фэн Юньчин нүдээ бүлтийлгэж эдгээр тооцоог эргүүлж тойруулж үзээд дотроо 400 орчим юань гэж бодов. 

	— Лао Жөү! Будааны, нүүрсний болоод машин хэрэглэсний хөлсийг найман сарын арван таванд төлнө гэж тэдэнтэй яриагүй юм уу?

	— Хэрэв надад хэлсэн сэн бол би яалаа гэж тэр хүмүүст хэлэхгүй байх бил ээ. Үнэнээр нь хэлэхэд 431 юань болжээ. Та өнөөдөр намайг явуул л даа.”

	— Ая, Лао Жөү! Дахиад хэдэн өдөр болбол болох уу? Хэрэв надад ганц зуун юань байгаа сан бол би мэлхий болъё гэж Фэн Юньчин хэлээд өнөөх билетүүдээ эмхлэв. 

	— Хэрэв мөнгө байхгүй бол яах вэ. Харин “Юаньфэн” банкны хадгаламжийн кассаас арван мянган юанийг зээлдүүлэхээр намайг явуулбал болох нь тэр. 

	Яалаа гэж, болохгүй. Зөвхөн дөрвөн зуун юанийн төлөө бүтэн арван мянган юань зээлдэнэ гэсэн чинь юү гэсэн үг вэ? 

	— Хэ. Дөрвөн зуухан гэнэ ээ! Та чинь солиоров уу? Танай 5-р эгчид өгсөн таван мянган юанийг би авчраагүй гэж үү? Та зөвхөн дөрвөн зуу гэх, хүн надад итгээд ямар ч хүүгүй зээлдүүлж байх хоёр таарч дээ. Одоо төлөх хугацаа удахгүй дуусах гэж байхад яана? гэж Лао Жөү нарийхан хөмсгөө атируулан хэлээд улам уурлаж эхлэв. 

	Фэн Юньчин зөвхөн инээмсэглэнэ. Таван мянган юанийн түүх нь түүнд тодорхой юм. Лао Жөү-гээр зээлүүлсэн тэр мөнгийг 5-р эгчдээ өгөөгүй бөгөөд энэ тухайгаа Фэн Юньчин зарцдаа хэлээгүй ажээ. Зарц нь үглэж үглэж цаг нэгэнт орой болсон тул явав. Фэн Юньчин улсын өршөөлийг хүлээсэнтэй адил санагдан шууд босож баахан эргэлзсэнээ охиныхоо тасалгааны үүдэнд очвол хаалга нь цоожгүй ажээ. Фэн Юньчин урьдчилан ханиаж дохио өгөөд хаалгыг түлхэж орлоо. А-мэй цонхны дэргэдэх ариун цэврийн ширээний дэргэд толь руу хараад юм бодсон янзтай сууж байснаа эргэж эцгээ хараад жуумалзсанаа, бөхийж ширээний цаагуур царайгаа далдлав. 

	Цонхны цаагуур салхи хүүгж, цонхонд унжуулсан хулсан хаалтыг хийсгэн хавируулна. 

	Фэн Юньчин охиныхоо хажууд зогсон түүний хар үс, булбарай цагаан хүзүү, хэвлүүн нарийн бэлхүүс, ширээний доогуур тас жийсэн эгц шулуун шилбийг хараад хангалуун байдлаар хий сорон амьсгалаад

	— А-мэй, нөгөөхийгөө тодруулж мэдэв үү гэж аяархнаар асуулаа. 

	— Юү бил ээ? гэж охин цочсон янзтайгаар тэргүүнээ өргөн аймхай байдлаар асуув. Охин үнэхээр цочсон бөгөөд эцэг нь тэр нууцыг мэдэх бололцоо олох тухай олонтоо сануулж байсныг ор сураггүй мартсанаа эцгийн саяын хэлснээс гэнэт санав. 

	— Ая! А-мэй минь, нөгөө зээллэгийн тухай! Чжао Байтао одоо ханш нэмэгдэх, буурахын алин дээр ажиллаж байна. 

	— Ах! Тэр чинь... Үгүй ааваа таны хэлж байгааг би сайн ойлгохгүй байна гэж эцгийнхээ царай өөд харж асуув. Охин үнэхээр тийнхүү мэдэх гэсэн явдлаа мартсанаа шууд хэлэх үү? Эсвэл үгийг нь дагуулж өнгөрөөх үү? Үгийн далимаар худал хэлж хуурах уу гэж самгардсанаа үгийг нь дагуулж өнгөрөөе гэж шийджээ. 

	— Миний хэлсэн үү? Миний хэлснийг ойлгохгүй байна уу?

	— Чухам саяын таны хэлсэн ханш нэмэгдэх, буурах гэдэг чинь юү бил ээ? Хүмүүсийн ярьж байхыг сонссоноос биш би өөрөө сайн ойлгохгүй л байна. 

	— Ха, ха, тэгвэл чи чинь мэдсэн шив дээ. Тэнэг ч охин бол доо! Ханш нэмэгдэнэ гэдэг нь мөнгөн хонжвор худалдаж авахыг хэлнэ. Доошлолт гэдэг нь мөнгөн хонжвор худалдахыг хэлнэ. 

	— Өө тэгвэл Чжао Байтао ханш нэмэгдэх дээр байна гэж А-мэй хэлээд инээв. Чжао Байтао их баян болохоор худалдаж авалгүй яах вэ, харин ядуучууд л худалдана гэж бодож байсан учир саяны хэлсэн нь худал хэлэлт биш гэж А-мэй бодож байв. А-мэйгийн бодож байснаар хэрэв худалдан авч байгаа бол тэр Чжао Байтао биш, эмэгтэйчүүдийн шохоорхдог Чжао Байтао бүр биш болох байжээ. 

	— Тэгвэл тэр ханш нэмэгдэх дээр байгаа юм биз дээ? гэж өвгөн Фэн Юньчин андуурч сонсоогүй байгаа гэсэн янзтай дахин лавлаж асуугаад түүний хижээлдүү бараан царайд нь аятай байдал тодрон инээмсэглэв. Зүрх нь их догдолжээ. 

	— Тэгэлгүй яах вэ гэж А-мэй бодосхийж хэлээд жуумалзан инээж хоёр гараараа нүүрээ таглаад ичсэндээ ширээний цаагуур бөхийв. Энэ үед салхи цонхны цаадах хулсан хаалтыг сэгсчин улмаар дээвэр дээр шиддээ. Салхи цонхны шилийг доргиулан догшноор хүүгнэ. Фэн Юньчин баахан айсан боловч гэнэт хувь заяанд нь эргэлт гарсан мэт болж “хулсан хаалт байшин дээр гарч, эзэн хүн баяжих болжээ” гэж бодоод ханш нэмэгдэх дээр тоглох юм байна шүү гэж шийджээ. Өвгөн бас “Юаньфэн” банкнаас өнөөх арван мянган “ариун” юанийг А-мэйгийн нэр дээр авч зарцуулахаар шийдээд охиныхоо тасалгаанаас гүйн гарч одлоо. 

	
АРВАН ХОЁР

	Ү Сүньфүгийн царайнаас түүний сайхан инээмсэглэл нь аажмаар арилж гүн бодлын дүрээр солигдоход хар хүрэн батганууд нь улам тодорч, духны нь хөлс бурзайж байв. Түүний гүйнгэ харц Лю Юйиний харцтай мөргөлдөөд цонхны шил рүү шилжин баруун гарынхаа дунд хуруугаар ширээн дээр чагт зурна. Цонхны цаагуур хүмүүс явж цонхны будагтай шилэн дээр хэн нэгэн хүний толгойн сүүдэр тусаад өнгөрөнгүүт дахиад шинэ сүүдэр тусна. 

	— Уншаарай! Генерал Ян Сишань их цэргийн хамт давшилтад орлоо. Дэчжоугийн дэргэд их дайн болж байна. Жинань хот аюулд оржээ! Уншицгаагаарай! Манжуурын цахилгаан мэдээ! гэж мэдээ сонины худалдагчийн хашхирах дуун цонхны цаагуур сонсогдон өнгөрөөд, дараагийн худалдагч мөн адил хашхиран өнгөрлөө. 

	Ү Сүньфүгийн хөмсөг хөдөлж түргэн гэгчийн босоод тасалгаа дотуур нааш цааш явснаа Лю Юйиний өмнө очиж ойртон зогсоод Лю Юйиний шингэн цагаан царай, цэнхэр нүдийг ширтэж, тэр эмэгтэй бүх зүрх сэтгэлийг нэвт шувт дурандах гэсэн шиг ширтлээ. Лю Юйин инээсэн ч үгүй, дуугарсан ч үгүй харин Ү Сүньфүгийн юү хэлэхийг тэсвэртэйгээр хүлээж байв. 

	— Юйин! Чи миний шаардахыг сонсох ёстой гэж Ү Сүньфү аажмаар хэлээд ямар ч эргэлзсэн байдалгүйгээр мөн л Лю Юйинийг ширтэн чухам эхлээд юү гэж шаардах вэ гэж бодсон маягтай үгээ дуусган хэлсэнгүй зогсов. 

	Лю Юйин уруулаа жимийн инээмсэглээд Ү Сүньфүгийн хэлэх гэж байгааг тааварлан, зүрх нь цээжин дотроо булгилан эхэлж тэссэнгүйгээр асуусан нь:

	— Гэвч ах гуай минь миний бэрхшээлийг мэдэж байна уу?

	— Бүгдийг нь мэдэж байна, Чжао Байтао чиний ажиллагаанд саад болно гэж бодоод урьдчилан аргалъя гэж байна уу? О! Тэрий чинь би мэдье. Уг нь бид хамаатан болохоороо бие биедээ туслалцах ёстой. Юйин минь миний хэлэхийг сонсож бай. Чи юуны урьд Хань Мэнсяныг чадах хэрэгтэй. Энэ талаар чамайг чадамгай болохыг би мэднэ. Чи харин... Лю Юйин дахин инээж царай нь улайлаа. 

	— Чи харин энд тэндгүй намайг утсаар сурагласны хэрэггүй, “Ижун” нийгэмлэг рүү эрж очсоны ч хэрэггүй. Тэгвэл Чжао Байтао гэдэг чөтгөр чинь бидний хоорондын холбоог дорхноо мэдэж чиний ажилд саад болно. 

	— Энийг ч би мэдэж байна. Өнөөдөр анх удаагаа таныг сураглаж нэлээд хэдэн газарт утасдсан юм. Цаашдаа болгоомжлох болно. 

	— О! чи ухаантай хүн юм. Цаашилбал: Чи байнга уулзаж байхын тул чимээ аниргүй буудлын нэг тасалгаа олох болно. Хэрэв бид ярилцахаар бол тэнд уулзаж байя. Харин би чамайг эрж очиж байх болно. Өдөр бүр 6 цагийн орчим тэнд намайг хүлээж байх болно. Болно биз?

	— Өдөр бүр таныг хүлээнэ гэдэг ч горьгүй л байхаа. Гэнэт ямар нэг явдал гарч болзошгүй. 

	— За тэр ч яах вэ. Чи бололцоог нь олж “Ижун” нийгэмлэгт утасдвал болох нь тэр. 

	— Хэрэв та “Ижун” нийгэмлэг дээр байхгүй байвал яана?

	— Дөрвөөс таван цагийн хооронд би заавал байна. Хэрэв би байхгүй бол Ван овогт Хэфү, Хэфү юм шүү, түүнд хэлэхэд болно. Тэр чинь хойд нутгийн хүн, түүний дуу нь их царгиа учир чи магад андуурахгүй биз. 

	Лю Юйин толгой дохиод инээлээ. Шилийг нь будсан цонхны цаагуур ямар нэг хүний толгойн сүүдэр өнгөрч, дараа нь толгойгоороо цонхны жаазыг мөргөсөн нь цонхыг бараг онгойлгочих шахлаа. Ү Сүньфү юү болсныг мэдэхээр түргэн гэгчийн эргэж харахад царай нь барайсан байв. Энэ үеэр цонхны шилэн дээр намхан, өндөр хоёр хүний дүрс тодорсонд Ү Сүньфү сэжиглэн цонхны дэргэд очоод цонхыг онгойлгож харвал аймаар нүдтэй хилэгнэсэн хүмүүсийн царай харагдаж, тулгаран учрагсад хэн нь хэнээс үг асуусангүй. Уг нь тэр хоёр хулигаанууд байжээ. Ү Сүньфү дал мөрөө хавчаад цонхыг хааж ширээний дэргэд буцаж ирээд мөнгөний баримт бичиж Лю Юйинд өгөөд

	— Ийм шуугиантай тасалгаа эрэхийн хэрэггүй шүү. Дээд давхарт, цонх нь гудамж руу хараагүй тасалгаа л хэрэгтэй шүү дээ гэж шивнэлээ. 

	— Санаа зовсны хэрэггүй. Би бүгдийг бодолцоно. Харин ах гуай минь болох нь энэ үү? Надад яримаар... 

	— Яримаар юу байна? гэж Ү Сүньфү толгойгоо бөхийлгөн хөмсгөө өргөж асуув. 

	— Чжао Байтао, Шүй Маньлиг сэжиглэн улмаар хооронд нь холдуулахын тул Шүй Маньлитэй улам ойртмоор юм. Тэгвэл миний урьд өмнийн тараасан цуу үг маань ашигтай болж би тэдний рүү байн байн очиж байх болно. Хэрэв та Шүй Маньлиг сайн мэдэхгүй бол түргэхэн шиг түүнтэй танилц л даа. 

	Ү Сүньфү хөмсгөө атируулсан боловч толгой дохилоо. Цонхны цаана хулигаанууд мөнгөнөөс болж хэрэлдэн хараалцаж, 

	— Чи намайг матахад би төдий л айхгүй шүү. Яахыг чинь би чамд үзүүлээд орхиё гэлцэх нь сонсогдоно. Ү Сүньфү хөмсгөө улам их атируулж Лю Юйинийг хараад биеэ ганхуулсаар босоход Лю Юйин дараагийн зүйлээ хэлэв. 

	— Бас ах минь Хань Мэнсяныг чадах арга надад байна. Харин ганцхан хүн оролдох нь хангалттай биш, иймээс түүнийг ямар нэг юмаар хүндэтгэх хэрэгтэй байна. Ах минь Чжао Байтао мөнгө гаргахаасаа огт тэвчихгүй. Тэгэхдээ та Хань Мэнсянд туслахаа амлахгүй юу? Та түүнийгээ надад хэлбэл би ашиглаж болмоор юм. 

	— Энийг чинь одоо би хэлэхийн аргагүй. Маргааш, нөгөөдрөөс дахин ярилцъя л даа. 

	— За тэгвэл бас нэг хэлэх юм... гэж Лю Юйин жуумалзаж царай нь улайгаад Ү Сүньфүгийн царайг харж хэллээ. 

	— Чи юү хэлэх гээв? Хэл л дээ гэж Ү Сүньфү сэжиглэнгүй хэлээд Лю Юйиний саяны жуумалзалт болон харц нь тун жигтэй санагдан энэ мэдэмхий хүүхэн дэндүү олон үгтэй юм, үүнийг сайн эзэмдээгүй цагт бүрэн итгэж болохгүй гэж бодлоо. 

	— Бид тэр болзоотой тасалгаанд уулзахдаа бие биеэ юү гэж дуудах бил ээ? гэж Лю Юйин аяархнаар асуугаад нүдний сормуусанд нь аальгүйтлийн шинж тодорлоо. 

	Уг санааг нь мэдэж Ү Сүньфү инээд нь хүрсэн авч энэ эмэгтэйн аальгүйтэл нь түүнд юү ч бодуулсангүй, Ү Сүньфү гүнээр сорон амьсгалаад босож ердийн байдлаар, 

	— Бид угаасаа төрөл садан! хуучнаараа л би чиний ах чинь байхгүй юу! гэж хэлээд гараараа дохиж цааш явлаа. Гэвч буудлаас гарч машинд орж суух үедээ Лю Юйиний саяны харц, жуумалзалт, түүний царай хэрхэн улайж аальгүйтсэнийг санаад зүрх нь өөрийн эрхгүй цохилсон боловч түүний энэ сэтгэгдэл нь хоромхон зуур арилж Чжао Байтао, зээллэг гэж бодохын хамт юу гэж хэлэхийг хүлээж байсан жолооч руу хандан, 

	— Мөнгөн хонжворын газар луу! түргэлээрэй гэж хэлжээ.

	 

	* * *

	 

	Гурван цаг болжээ. Гудамжны тосон замыг нар хайр найргүй халаан зөөлрүүлж машины дугуйнууд түүн дээр олон янзын хэв мөрийг үлдээн, нүүрэн дээгүүр нь хөлс урсан, харшсан зайгуулууд, хүүхдүүд олон төрлийн мэдээ сонинуудыг худалдахаар өндөр нам холилдсон дуугаар янз бүрийн мэдээнүүдийг хашхиралдах ажээ. 

	Мөнгөн хонжворын газар луу машинд суугаад довтолж явсан Ү Сүньфү одоо “Ижун” нийгэмлэг рүү эргэн явж байхдаа өөрийн хэргээ бодож явсан боловч гэнэт түүний сэтгэлд сүрхий зөрчил байгааг мэдэв. Ү Сүньфү бол үндэсний үйлдвэрийг хөгжүүлэх их хүсэлтэй үйлдвэрийн эзэн бөгөөд Дү Тү-зай мэтийн мөнгөн хонжвор, газрын түрээс, мөнгө хүүлэх мэт ажлыг эрхэлдэг санхүүгийн хөрөнгөтнүүдийг угаас эсэргүүцэн үздэг атал одоо өөрөө мөнгөн хонжворын газар луу тэмүүлж яваа ажээ. Ү Сүньфү бол ардчилсан байгуулал жинхэнэ байгуулагдахыг хүсэж байсан учраас “умардын өргөтгөсөн хуралдааны” цэрэг зэвсгийн явууллага түргэн хугацаанд их амжилт олж Тяньжинь-Пүкеүгийн төмөр замын чиглэлээс Жинань, Сюйтоуд хүртэл түргэн давшаасай гэж хүсэж байжээ. 

	Лю Юйиний хэлснээс Чжао Байтао нь мөнгөн хонжворын доошлолт дээр байгаа бөгөөд “хуучин аргаа” хэрэглэн ялагчаар үлдэхийг оролдож умардын цэрэг зэвсгийн явууллага түргэн өрнөх явдалд түгшиж байгаа хийгээд энэ сарын дотор тав зургаахан хоногт Шаньдүнгийн байдал өөрчлөгдөн хувирахыг хүсэхгүй байгаа зэргийг мэджээ. Мөн өөр нэгэн бодол орж ирсэн нь “Ижун” нийгэмлэгийн өчүүхэн хөрөнгө зээллэг дээр цаашдаа шинэ худалдан авсан найман үйлдвэрийн дайтай өргөтгөж, чадна гэж үү? Ү Сүньфү өөрөө нэг сарын өмнө Жү Иньчиүгээс хүр хорхойн үр, ээрдэг шинэ машиныг авах гэж тэмүүлж байсан. Одоо харин түүний хүсэл биелэгдсэнээр түүний төмөр гарт бас нэг шинэ үйлдвэр орсон боловч түүнийгээ бодоход цээжийг нь хүйтэн чийгтэй цамцаар хайрах шиг болж хөмсгөө өөрийн эрхгүй атируулжээ. 

	Эдгээр бодол Ү Сүньфү эзлэгдтэл тийм хурднаар бий болжээ. Одоо хэдийгээр бүгдийг мэдэж байгаа авч түүнээс чөлөөлөгдөж чадахгүй болжээ. Ү Сүньфү хөмсгөө улам хүчтэй атируулсан авч сэтгэлээр бас ч унаагүй ажээ. Түүнийг өөртөө итгэх итгэл хажуугаас нь тулна. Одоогийн энэ байдлууд нь ялалтад хүртлээ зайлшгүй даван туулах олон саад тотгоруудтай учрах юм даа гэж бодогдоно. Чжао Байтаогийн нийгэмлэгийн нууц явууллагатай тэмцэж мөнгөн хонжворын газарт Чжао Байтаог хөмрүүлэн унагаахыг тэр хичээнэ. Энэ нь хүнд зорилго, Ү Сүньфү шийдвэрлэж чадах уу? “Ижун” нийгэмлэгийн эдийн засгийн зөрчилтэй байдал, зээллэг, найман үйлдвэрийг өргөтгөх зэрэг асуудлыг харгалзах хэрэгтэй. Дү Жүзай, “Ижун” нийгэмлэгээс буцалтгүй гарсан гэлээ ч санхүүгийн баячуудын туслалцаа тэдэнд заавал тусах ёстой. Энэ бол одоогийн хамгийн их бэрхшээл бөгөөд үүнийг заавал аргалан давж цаашаа ахих хэрэгтэй байв. 

	Машин зогсож Ү Сүньфүгийн бодол тасалдлаа. Ү Сүньфү санаа сэтгэлээр унаагүй ч гэсэн нэлээд болгоомжтойгоор “Ижун” нийгэмлэгийн байшин руу хурдан алхалсаар оров. Доод давхарт худалдааны хэлтсийн нэг хүн өөр нэг хүнээс ямар нэг юмыг сүрхий шалгааж байгаа үзэгдлээ. Юу болоо юм бол? Тооны хувьд алдаж бодоо юу? Нүүр, чихээ улайтал ингэж шалгаах гэж байдгаа гэж бодоод хөмсгөө атируулан тэдэн рүү харангуут хоёрдугаар давхарт гарч хуралдааны танхим гэмээр уудам, захирлын тасалгаанд орлоо. Зэргэлдээ нь ханаар тусгаарлагдсан өөр нэг тасалгаатай ажээ. Ү Сүньфү маш их яарснаас түүний байдал догдлонгуй байжээ. Бие биеэ харж суугаад их л нууцархан ярилцаж суусан Ван Хэфү. Сүнь Жижэнь хоёр Ү Сүньфүг хармагцаа цочин сандарч гайхсанаас нүд нь их болцгоосон байв. Ү Сүньфү юү ч болоогүйг мэдэгдэн инээлээ. 

	— Сүньфү! Их ч биш, бага ч биш тааламжтай биш явдал гараад таныг эрж дөрвөн зүг найман зовхист утасдсан боловч олсонгүй, харин сайн хүн санаагаар гэгчээр хүрээд ирэв шив гэж Ван Хэфүгийн хэлснийг сонсоод зүрх нь сүрхий догдоллоо. 

	— Би Хэфүгийн хамт нэлээд утасдлаа шүү. Одоо бид энд ярилцацгаая. Бидэнд бэрхшээлтэй байгаа үед тааламжгүй явдал тохиолдсон авч уул явдал, үнэндээ онцын юм биш. Өнөөх “Юаньда” дэлгүүрийнхэнтэй бид түрүүчийн долоо хоногт, манай нийгэмлэгт зуун мянган юанийг нэмэрлэх тухай тохиролцсон атал одоо гэнэт татгалзав. Ийм л юм болоод байна гэж Сүнь Жижэнь яаралгүй тайван ярьсан боловч түүний нүүрэнд тэвдсэний шинж үзэгдэнэ. Ү Сүньфүгийн зүрх пал хийж, уул хэрэг хэдийн болж өнгөрсөн боловч санамсаргүй тохиолдож “Юаньда” дэлгүүрийн оруулах нэмрийг Дү Жүзай даагаад тэр нь “Ижун” нийгэмлэгээс гарсан учир тэдний татгалзсан нь зүйн хэрэг гэж боджээ. Ү Сүньфү мөнгөн хонжворын тухай бодлоо орхихыг хичээж юуны өмнө одоо дутаж байгаа зуун мянган юанийг хэрхэн аргалахаа ярилцах явдал тулгарчээ. Түүнийг өнөөх найман үйлдвэрийн хоёр мянга тав, зургаан зуун ажилчдын хөлснөөс болон олон төрлийн түүхий эдийн үнэнээс олж болох байжээ. Ванфү өдий төдий хүснэгт зэргийг Ү Сүньфү, Сүнь Жижэнь хоёрт үзүүлээд, 

	— Ажилчдын цалингийн тавин мянгаад юанийг сарын эцсээр олгох хүртэл тав, зургаан өдөр үлджээ. Энэ ч тийм сүрхий юм биш. Чухал нь шинэ худалдаж авсан каучук, нарны халхавчны яс мод, цахилгаан хэрэглэл, нарсны шилмүүс болоод хүхрийн хүчил зэрэгт хоёр өдрийн дотор далан мянган юанийг төлье гэж товчхоноор хэлэв.

	Ү Сүньфү сүүрс алдан эрүүгээ шувтраад Сүнь Жижэнийг харав. Сарын эцэс ойртож байна. Ү Сүньфү өөрийн үйлдвэр, шинээр эзэмших болсон Жү Иньчиүгийн үйлдвэрт ажилчдын цалинг олгох ёстой болжээ. Ү Сүньфүгийн үйлдвэр хэдийгээр өргөжиж байсан ч мөнгөний төлөө одоогийнх шиг тээнэгэлзэж байгаагүй сэн. Түүний хөрөнгө, сүүлийн хоёр сард гайхмаар хурдан өссөн нь багаар ярихад хоёр зуун мянга орчим юань болсон авч агуулахад хадгалагдаж байгаа зуун мянган юанийн үнэтэй хүр хорхойн үр ямар ч үр ашиггүй байлаа. Түүнээс гадна торгон нэхмэлийн үнэ сүүлийн үед эрс буурсан учир Ү Сүньфү түүнийг худалдахдаа сэтгэл нь өвдөх болжээ. Гэтэл хадгалагдаж байгаа торго нь бас л зуу гаруй мянган юанийн үхмэл капитал болж байлаа. Хөдөө нутагт мөн л тэр хэмжээний мөнгө бий гэж бодоход Ү Сүньфү хэчнээн бодлоо ч гэсэн одоо дутагдаж байгаа зуун мянган юанийг хаанаас олохоо огт мэдэхгүй байжээ. 

	— Тэгвэл далан мянгыг нь маргааш юм уу, нөгөөдөр олохыг бодъё гэж Сүнь Жижэнь, Ү Сүньфү рүү харж хэлэв. Сүнь Жижэнь, Ү Сүньфүгийн бэрхшээлийг сайн мэдэж байв. Тэгээд хэсэг чимээгүй болсноо хүснэгтүүдээ эргүүлэн толгойд халтай ийм хэрэг болоход хойд хормойноосоо авч урд хормойгоо нөхнө гэдэг чинь арга биш ээ. Бид найман үйлдвэр гартаа оруулж, бас Чэнь Жүньигийн торгоны үйлдвэрээс түрээс авах болж хэлэлцээ хийгээд нэг жил болов. Бидний ажиллагааны хүрээ гайхуулмаар их биш ч гэсэн бага гэж хэлэхийн аргагүй юм. Хэзээ ч гэсэн бид нэг төлөвлөгөөтэй байгууштай. Нийгэмлэгийг байгуулах үед бид найман зуун мянган юанийн капиталыг цуглуулж найман шинэ үйлдвэр худалдан авсаар Дү Жүзай нийгэмлэгээс гарсан ч бидэнд дөрвөн зуугаад мянган юанийн капитал байна. Одоо бид бас мөнгөн хонжворт оролцож байна. Харин үйлдвэрүүдийг ажиллуулж байхын зэрэгцээгээр мөнгөн хонжворт оролцоход бидний энэ мөнгө хүрэлцэхгүй л байхаа. Хоёрын хооронд болсноос нэгийг нь шилж авбал дээргүй сэн болов уу? гэж би бодож байсан юм. Бэрхшээлийн гол нь хоёр ажлыг бид зэрэг явуулж байгаагаас болж байна. “Барын нуруун дээр үсрэн гарсан ч бууж чадахаа байлаа” гэж болохгүй биз гэж ярилаа. 

	— Зөвхөн үйлдвэрүүдийг ажиллуулахад дөрвөн зуун мянган юань хүрэх нь ч хүрнэ. Харин бид түүнийг өргөтгөх болжээ. Тэгэхэд Чэнь Жүньигийн үйлдвэр л илүүдээд, дөрвөн зуун мянга маань хүрэхгүй нь. Одоо бас дайны хөлд харилцаа тасраад бидний бараа бараг тээгдэхгүй болох нь. Энэ сарын зарлага маань капиталын нөөцдөө хүргэх шахлаа. Ингэхээр нийгэмлэгийнхээ бүх ажиллагааг бодолцсон төлөвлөгөө хиймээр юм гэж найман үйлдвэрийг захирч байгаагийнхаа хувьд Ван Хэфү үйлдвэрийн талыг баримталж ярив. 

	Ү Сүньфү чагнаж бодонгуутаа царайд нь итгэлтэй шийдэмгий байдал илэрч Сүнь Жижэнь, Ван Хэфү хоёрыг харахад, түүний харцанд зоримог, сайхан санаа тодорно. Түүний энэ харцад, хоёр нөхрөө зоригжуулан сэтгэл санааг нь шуудруулах далдын хүчин хуржээ. Түүний ийм харц тээнэгэлзлийг арилган их төлөвлөгөөг бодоход хүргэдэг нь их бууны бэлтгэлийн үеийн их гал шиг санагдмаар ажээ. Гэвч ямар нэг хүн хоёр удаа хаалгыг нь тогшсоноос Ү Сүньфү үгээ эхэлж амжсангүй. 

	— Хэн бэ? Орогтун! гэж Ван Хэфү хаалга руу харж хашхираад тэссэнгүй бослоо. Худалдааны хэлтсийн эрхлэгч орж ирээд өлмий дээрээ зөөлөн алхалсаар хурдан гэгчийн явж Ван Хэфүгийн өмнө очингуут нам дуугаар:

	— Хугацаа дусаагүй байхад бас нэг эр мөнгөний хүүгээс татгалзаад байна. Бид түүнд шинэ дүрмүүдээ үзүүлсэн боловч тэр харахыг ч хүсэхгүй юм. Дөрвөн сар гаруй мөнгөний хүүг арилгахыг шаардаад мөнгөний шимтгэлийг зөвшөөрөхгүй байна. Доогуур бөөн бужигнаан, яавал зохихыг та хэлж өгөх сөн болов уу? гэж хэлэв. 

	Ван Хэфү хамраа шуухитнуулаад эргэж нөхөд рүүгээ харлаа. Цаадуул нь ч үүнийг сонсож байжээ. Ү Сүньфүг хөмсгөө зангидахад, Сүнь Жижэнь хий л инээмсэглэнэ. Ван Хэфү худалдааны хэлтсийн эрхлэгч рүү хандаж

	— Нийтдээ хэд болж байна? гэж асуулаа. 

	— Арван мянга. 

	— О! Арван мянга, яах вэ шимтгэлгүй болгочихоос биш дээ. Худалдааны хэлтсийн эрхлэгч инээмсэглэн толгой дохиод өлмий дээрээ зөөлөн алхалсаар гарч одов. Өөрөө онгойж хаагддаг оньстой хаалга өөрөө хаагдаад шажигнасны дараа тасалгаанд нам гүн болов. 

	— Үнэхээр зовлонтой юм, өдөр бүр ийм хэрэг! гэж Ван Хэфү өөртөө хэлээд түшлэгтэй зөөлөн сандал дээр сууж тамхи асаагаад утааг нь хомхойгоор сорон, 

	— Энэ өчүүхэн амьтад хуучин “Ижун” нийгэмлэгээс үлдэж ирээд тэдний жараад хувь нь ингэх болжээ гэж хэлэв. 

	— Манайхны шинэ хүмүүс ямар байна. 

	— Тэд ч гүйцээж л байна. Тан Юньшань олон хүнээс зуугаад мянган хугацаатай, хугацаагүй олон янзын мөнгө хүүлж авчхаад байна. Шинэ капитал оруулах ч болох л байхаа гээд Ван Хэфү хүснэгтүүдээ эргүүлэв. Ү Сүньфү инээмсэглэж байснаа харц нь гэнэт ширүүсэж нөгөөдүүлээ хараад ихэмсгээр хэлсэн нь:

	— Тэр хуучин хүмүүст хагас сарын дотор өөрсдийн хадгалуулсан капиталаа авцгаа гэдгийг маргааш зарлах хэрэгтэй. Харин мөнгөний хүүг нь хуучин хугацаанд нь бодно гэдгийг онцлон зарлах хэрэгтэй. Сүнь Жижэнь чи юү гэж бодож байна. Тэр жижиг юмны хойноос хөөцөлдөж байхын хэрэг алга. Хуучин хүмүүсийн ингэж гүйлдэх болсон нь лав нэг учир бий. Ядахдаа бидний эсрэг чиглэсэн цуурхлыг тэд сонсоод байх шиг бололтой. Чжао Байтао л тийм цуурхлыг тарааж байгаа юм. Чжао Байтао чинь тэр талаараа гарамгай авьяастай хүн юм шүү. Тэр чинь бидэн рүү хутгаа яаж далайх вэ? гэж бодож суугаа даа. Санхүүгийн талаар хавччихвал биднийг яаж ч чадахгүй гэж тэр чинь хэлж байсан юм шүү. Энэ нь хоосон үг биш. Одоо тэр үнэхээр л биднийг төнхөх аргаа хийж байгаа даа. 

	— Тийм ээ. Одоо “Юаньда” дэлгүүрийнхэн хэлснээсээ буцаж байгаа чинь Чжао Байтаогийн явууллагатай холбоотой байх шүү. Тийм болов уу? гэдгийг би дэлгүүрийн эрхлэгчийн ярианаас мэдсэн юм гэж Ван Хэфү яаран хэлэв. 

	— Дү Жүзай хэдийгээр найман үйлдвэр худалдаж авахаас татгалзаж, манай нийгэмлэгээс гарч байгаа юм шиг царай гаргах боловч үнэн чанартаа Чжао Байтаогийн дэгдээсэн цуурхлаас болсон юм. Дү Жүзай надад хэлээгүй ч гэсэн гаднаас нь харахад андаш юу байх вэ? Тэр чинь Тан Юньшанийг Хонконг руу явахыг мэдмэгц өвгөн Шан Жунлиг бидэнтэй нийлүүлэх гэж нэг биш удаа оролдоод, намайг зөвшөөрөхгүй болохоор өөрөө гарсан юм гэж Ү Сүньфү хэлэв. 

	— Ха, ха. Дү Жүзай ёстой аймхай амьтан юм аа. Тэр чинь үйлдвэр гэхээр үстэй толгойгоо барьдаг хүн гэж Ван Хэфү баталж хэлээд Сунь Жижэнь өөд харлаа. Сүнь Жижэнь толгой дохисон боловч дотор нь харанхуйлан эхэлжээ. Тэр нь Дү Жүзай үйлдвэрийг сонирхдоггүйн адил мөнгөн хонжворт огт дургүй байлаа. Гэхдээ мөнгө хүүлэх ажлыг үндсээрээ үзэн яддаг ч биш, харин түүнд хүрэлцэхүйц хүч байжээ. Энэ хэргийн төлөө явсаар байгаад халшран ядарч байна гэж тэр өөрөө боддог л байж. Одоо мөнгөн хонжворт оролцоод бас үйлдвэр ажиллуулах нь “барын нуруун дээр үсрэн гарсан ч бууж чадахгүй” болж алхам тутамд аюул занал, Чжао Байтаогийн явуулж байгаа эдийн засгийн бүслэлт улам тодорч, дөрвөн зүг найман зовхисоос бүслэгдсэний шинж мэдэгдэж байхад түүнээс аврагдах арга тун ч олдохгүй байв. Гэсэн ч эсрэг довтлохоос өөр ямар арга байх вэ?

	Сүнь Жижэнь ийнхүү бодлогод учран дуу шуу ч үгүй сууж байв. Ү Сүньфү энэ талаар саналаа хэлнэ, Ван Хэфүд ямар ч санал байхгүй гэдгийг тэр гадарлаж байснаас Ү Сүньфүгийн баргар хүрэн царайг хүйтнээр ажиглаад яриагаа аажуухнаар эхэлсэн нь:

	— Бид өөрсдийн хөл дээр тулгуурлан айлтгүй зогсох хэрэгтэй болжээ. Итгэл маань ч итгэл хэвээрээ. Цуурхал ч цуурхал хэвээрээ. Үймэлдсэний ч хэрэггүй. Аар саар юмаар хөөцөлдсөний ч хэрэггүй гэж Ү Сүньфүгийн хэлдэг үнэхээр зөв. Цуурхалд итгэж, гуйвж байгаа тэр хүмүүс рүү бид нэг удаа их буу тавьж сонсгох арга байна. Гэвч бид хөл дээрээ хатуу зогсож найман үйлдвэрээ бэхжүүлэх хэрэгтэй. Аль үйлдвэрийг эмхэлж хэчнээн хөрөнгө хэмнэж болох, өргөжүүлэх нэгийг нь өргөжүүлэхэд хэчнээн хөрөнгө гарахыг бодоцгооё. Ван Хэфү, өнөөх дөрвөн зуун тавин мянгыг хүрэхгүй гэж байгаа бол мөнгөн хонжвороос капиталаа буцааж авчирлаа гэсэн ч хүрэхгүй. Өөр арга бодоцгооё. Эцсийн эцэст үйлдвэрийг өргөжүүлэхэд хэчнээн мөнгө хэрэгтэй, зарлага дундаас хэчнээнийг хэмнэж болох, ойрын 2—3 сард бараагаа худалдсаар байхад алдагдал нь юу болж байгаа зэргийг бодолцож тодорхой тоо гаргамаар байна. 

	— Үйлдвэрийн өргөтгөлд гарах мөнгийг нарийн бодсон, найман үйлдвэрт нийтдээ гурван зуун мянга хэрэгтэй болж байгаа юм гэж Ван Хэфү өөрийн санаснаа хэлэв. Гэвч тэр нь мөнгөн хонжворт шидэгдээд байгаа гурван зуун мянгаас ашиг гарах уу? үгүй юү? гэдэг нь тодорхойгүй юм даа гэж бодонгуут эргэж Ү Сүньфү рүү хараад мөнгөн хонжворын байдлыг асуух гэсэн боловч Ү Сүньфү шууд, 

	— Нийгэмлэгийнхээ бүх хөрөнгийг энэ удаад бид мөнгөн хонжворт чулуудаж түүнийг ашиглахгүй бол болохгүй. Энэ сарын 13-нд бид нэг саяын мөнгөөр хонжвор худалдсан. Уг нь бололцоотой бол бага шиг хийе гэж бодсон боловч байдал гэнэт өөрчлөгдөж үргэлжлүүлэхээс өөр аргагүй болоод байна. Одоо бидний гарт арван саяын облигац байна. Өнөө өглөө мөнгөн хонжворын газрын байдлаар үзэхэд бидний цэвэр ашиг их биш боловч мянга гурван зууд хүрсэн. Сая би энд ирэхийн өмнө өнөөдөр тарах үеэр нь таван саяын облигацыг худалдаарай гэж өөрсдийнхөндөө хэлсэн гэж яриад царайгаа ялагчийн дүр үзүүлэн гараа арчив. 

	— Гэвч Ү Сүньфү минь мөнгөн хонжворын ханшны өсөлт маань цаашаа үргэлжлэх юм биш үү? 15-наас эхлээд өнөөдөр хүртэл ханш өссөөр байгаа биш үү? Өдөр бүр хорь, гучин мөнгөөр өсөж байна гэж Ван Хэфү хэлээд Ү Сүньфүгийн адил царайд нь баяр баясгалан тодров. 

	— Заавал ч тийм байх юм биш ээ гэж Ү Сүньфү инээмсэглэн хариулсан боловч ярианы өнгө нь сүрхий чамбай байв. Тэр эргэж Сүнь Жижэнь рүү харахад түүний харц дахь шийдэмгий, итгэмтгий байдал нь итгэлгүй хүмүүсийг хүртэл дагуулан авах хүч хурсан ажээ. Төмөр жингэнэхийн адил хурдан бөгөөд тодоор, 

	— Юуны өмнө бид өөрсдийн хөл дээр зогсох явдал хэрэгтэй. Гэвч бид тулалдаан хийж байгаагийн адил эргэн тойрон дайсны дунд байна. Шанхайд, япончуудын байгуулсан тэр жижиг үйлдвэрүүд бидний одоогийн дайсан юм. Чжао Байтао бол бидний ар талын дайсан. Ер нь өмнөө буюу хойноо байгаа дайснуудыг дарж авсны дараа бид хөл дээрээ тэнцэн зогсож чадах юм. Бид найман үйлдвэрээ түргэн гэгчийн эмхэлж, гартаа сайн атгаж, хүч чадал, авьяастай хүмүүсийг аваад, түүхий эдийг гэмтээх явдлыг зогсоон, илүүдсэн зарим ажилчныг цөөтгөж, найдваргүй ажилчдыг халах хэрэгтэй байна. Миний бодлоор бол үйлдвэр бүрийн тооцоог хорин хувиар хорогдуулмаар юм гэж хэлэв. 

	— Тэгвэл дараа сараас эхэлж тооцоог хорин хувиар хямдруулъя л даа. Хуучин албан хаагчид миний санаанд огт таарахгүй л байгаа юм. Гэтэл хүмүүсийг олно гэдэг ч хэцүү дээ. Ялангуяа нэгмөсөн олно гэдэг ч бүр давахгүй. Харин өдөр өдрөөр л ахиуштай. Ван Хэфү минь, чи өдөр бүр тэр найман үйлдвэрээр явж хэний нь урьдаар халууштай болохыг мэдэхгүй юү? гэж Сүнь Жижэнь хүйтнээр хэлэв. Гэвч Ү Сүньфүгийн хэлсний түрүүчийн чухал хэсгийг хайхрахгүй янзтай байв. Гэвч Ү Сүньфүгийн нүдэнд итгэл төгс оч, Чжао Байтаотой эр бяраа үзэлцэн тэмцэлдэхийн оч гялалзаж, тэр нь Сүнь Жижэний нүдэнд дамжжээ. Ү Сүньфү үүнийг сайн мэдэж цагийг нь тааруулан гэнэт давшилтаа эхэллээ. 

	— Саяны миний хэлсэн арван саяын облигацын бараг хагас нь худалдагдсан юм шүү. Бид их аюул дунд ороод байна. Чжао Байтао өндөр ханш дээр биднийг цохихоор сайнаас сайн бэлтгэжээ. Золоор түүний нууц нь тодорхой болов. Түүний хамгийн дотнын нэг эмэгтэй тэр нууцыг надад хоёр мянган юаниар худалдсан юм. Тэгээд бас бидний тагнагч болж мэдээ өгч байхаа амлалаа. Чжао Байтаогийн бэлтгэж байгаагаар сарын эцсээр мөнгөн хонжвороо доошлуулах гэнэ. Тэгэхлээр бид өнөөдөр облигацынхаа хагасыг худалдсан хэргээ. Чжао Байтао ч яах вэ, маргаашаас бид гараа чөлөөлөн авахад түүний зальт төлөвлөгөө нурна гэж Ү Сүньфү хэлэнгүүт гэнэт боссон нь их дайныг туулан гарсан цэргийн жанжин шиг харагдаж баярлахдаа нүдэнд нь нулимс гүйлгэнэн хоёр нөхрөө харж инээмсэглээд, 

	— Чжао Байтао руу довтлоход бидэнд илүү их итгэл бий болжээ гэж нэмж хэлэв. Ийнхүү үйлдвэрийг өргөтгөх асуудал түр орхигдож, Чжао Байтао, мөнгөн хонжворын тухай баахан ярилцжээ. Ү Сүньфү ялалтдаа баярлана. Тэр, мөнгөн хонжворт оролцох, үйлдвэрүүдийг гаргах нь хоорондоо зөрчилтэй биш, харин ч амжилтаа бэхжүүлэхэд чухал алхам болно гэж хоёр нөхрөө харна. Идэвхгүй бөгөөд амиа бодсон явцуу бодлого нь санхүүгийн хэрэгт түшиг болох нь байтугай суусаар байгаад үхлээ хүлээхтэй адил юм. Юуны өмнө Чжао Байтаог ялж байж, түүний зохиож байгаа эдийн засгийн бүслэлтийг зад цохиж байж хөл дээрээ сая зогсож чадах юм гэдгийг хоёр нөхөртөө мэдүүлжээ. Ү Сүньфү хоёр нөхрөө, Чжао Байтаог үзэн ядах санааг нь гүнзгийрүүлж, “Ижун” нийгэмлэгээ Чжао Байтаог эсэргүүцэх тэмцлийн төв болгон хувиргав. Хамгийн эцэст тэд үйлдвэрүүдээ эмхлэх асуудалд дахин орлоо. Энэ талаар тэд үнэхээр чармайх ёстой байжээ. Хүмүүсийг цөөтгөн, цалинг багасгах, ажлын цагийг нэмэгдүүлэх, шинэ хатуу дүрмийг тогтоон явуулах зэрэг асуудлыг дэвшүүлэн гаргаж арав гаруйхан мөчийн дараа үндсэнд нь шийдвэрлэжээ. 

	— Гурван зуугаас таван зуун ажилчныг халж, сайн өдрийн ажлын хөлсийг хасах, ажлын цагийг нэг цагаар нэмэгдүүлэх, ажилчдыг үйлдвэрт ирэхэд нь хатуу шалгаж байх, сар бүр ажилчдын цалингийн арван хувийг татварын журмаар жаран таваас доошгүй юанийг үйлдвэр хурааж аваад ажилчдыг халах үед хэрэглэж байх зэргийг ойрын хугацаанд гүйцэтгэн явуулж болох байна. Ганцхан ажилчдыг цалингийн арван хувийг хураахад ажилчид үймэлдэх болов уу гэж айж байна. Харин сайн өдрийн ажлын хөлсийг хасахад ажилчдын цалин арван хувиар хорогдож байгаа юм. Үүнээс цааш арван хувиар хорогдуулахад арай л хэтрэх болов уу. Ажилчид ажил хаяж үймэлдэх болуузай гэж эмээж байгаа хэрэг. Ингэхээр миний бодлоор бол хамгийн сүүлчийнхийг түр хүлээвэл яах вэ? Та нар юу гэж бодож байна гэж Ван Хэфү шилээ маажин хэлээд Ү Сүньфүгийн догдлонгуй царайг итгэлгүйхэн харав. 

	Ү Сүньфү инээмсэглэн амаа нээх гэтэл Сүнь Жижэнь гэнэт ер бишийн яаруугаар, 

	— Үгүй, үгүй. Бид чангалах үед чангалах л хэрэгтэй. Бололцоогүй үед бусдаас илүү ялдамхан байх хэрэгтэйг чи яагаад бодолцохгүй байгаа юм бэ? Бидний боловсруулсан шагналын журмыг бодох хэрэгтэй. Ажилдаа маш сайн бөгөөд бидний тогтоосон хэмжээнээс хэтрүүлэн хийж байгаа хүмүүсийг онцлон шагнах ёстой. Цахилгаан дэнгийн үйлдвэрээр жишээлж хэлэхэд бидний одоогийн түр тогтоосноор нэг ажилчин нэг өдөрт хоёр зуун ширхэг цахилгаан дэнг хийх ёстой, энэ тоо чинь үнэхээр хүнд хэрэг шүү. Ажилчдын ажиллагааны арга нь сайн бөгөөд залхуурахгүй бол өдөрт хоёр зуун тавийг хийх чинь хялбархан л хэрэг, тэгэхэд бид түүнд 15 мөнгө шагнахад сарын эцэст түүний авах цалин нь ердийнхөөс их байх биш үү? гэж хэлэв. 

	— Зөв, зөв. Сүнь Жижэний хэлдэг яах аргагүй зөв. Бид их найрсаг улс шүү дээ. Харамсалтай нь ажилчин, бидний ийм энэрэнгүйг ойлгож үнэлдэггүй юм. Хорогдуулж байхыг сайн харахаас биш, шагнаж байхыг мэддэггүй хүмүүс тэд чинь. Ү Сүньфү минь би аймхайдаа үүнийг хэлж байгаа хэрэг биш, харин нарийн бодууштай гэсэндээ хэлж байна шүү гэж Ван Хэфү урьдынхаа янзаар хэлэв. Ван Хэфү тэр найман үйлдвэрийг захирдгаараа тэдгээрийн хоёр мянга гаруй ажилчид сүүлийн үед нэлээд үймэлдэх болсныг сайн мэдэж байлаа. Нөгөөдүүл нь юү ч хэлсэнгүй, ерөнхий захирлын энэ тасалгаа нэг хэсэг нам гүм болов. 

	Гадаа гудамжаар цахилгаан тэрэгний зөрөлдөх чимээ нижигнэн, цусан толбо шиг харагдах жаргаж байгаа нарны эцсийн туяа тасалгаа доторх ширээний цагаан бүтээлэг, зөөлөн сандлын түшлэг дээр тусжээ. 

	Ү Сүньфү юм бодон сууна. Тэр ямар нэг ажил хаялт, үймээний тухай бодоогүй байв. Түүний хувийн үйлдвэр дээр тэр мэтчилэн явдал олонтоо гарч тэдгээрийг нэг биш удаа амжилттай шийдвэрлэж байжээ. Гэвч өөрийн энэ туршлагыг хэлж өгөхийн тул үнэнч итгэлтэй ажилтнууд шаардагдана. Гэтэл түүний удирдлагын доорх найман үйлдвэрт тийм итгэмжтэй сайн ажилтан байсангүйгээс гадна цөм хувь хувиа харсан байдал нь бэрхшээлийг төрүүлнэ. Иймээс Ван Хэфү яаж ч чадахгүй байв. Энэ үед Сүнь Жижэнь, Ү Сүньфүтэй ойролцоо санаагаа илэрхийлэв. 

	— Дараагийн сараас эхлээд ажилчдын цалинг арван хувиар хорогдуулна гэдэг чинь ч болно. Харин бүх үйлдвэрийн удирдлагыг түргэн хугацаанд эмхлэн журамлах хэрэгтэй болоод байна. Ажил багатай, ажлын чадвараар дорой хүмүүсийг цөмийг нь халж сайн хүмүүс олж тавих болоод байна. Миний бодоход Ү Сүньфүгийн үйлдвэрээс ч хэдэн хүмүүсийг авчирч болох байна. Тэгэхдээ нэг сарын дотор бүх үйлдвэрийг эмхэтгэж, дараагийн сараас нь эхэлж ажилчдын цалингийн арван хувийг хасах тухай ажилд орох хэрэгтэй. Бид онцгой шагналын зарчмыг амьдралд хэрэгжүүлэн биелүүлэх хэрэгтэй. Ажилчид биднийг энэрэнгүй хүмүүс гэж мэдэг. Хэн залхуурахгүй, сайн ажиллана, тэр их хөлс авах болно гэж тэр хэлэв. 

	Ү Сүньфү толгой дохилоо. Гэнэт хаалганы цаана бөмбөр цохиж байгаа юм шиг хөлийн хүнд чимээ сонсогдож, 

	— Хэнтэй уулзах гэсэн юм? Хамаагүй битгий гүйгээд байгаач гэх дуу сонсогдоход тэд цөм цочив. Ийнхүү дүүрэн номтой ширэн сав сугандаа хавчуулсан, хөлөрсөн хүн орж ирээд хаалгаа хөлөөрөө өшиглөж хаангуут явдал дундаа:

	— Ян Сишаний цэрэг хөдөлж Дэчжоу их үймээнтэй болжээ. Хонконгт Тан Юньшаний хэрэг юү болоо бол? Та нар тэндээс цахилгаан авсангүй юу? гэж асуусан нь “Үхэр буу” гэдэг хочтой Хуан Фэнь байв. 

	Ү Сүньфүгийн царай хувьсхийж Ван Хэфү рүү хандаж хөхрөнгүүт босож яаралтайгаар

	— Юү гэнэ ээ? Хэзээний мэдээ вэ?

	— Хагас цагийн өмнө сонссон юм. Үнэн байлгүй яах вэ. Харин Тан Юньшаниас чимээ алга уу? гэж Хуан Фэнь гүнээр амьсгаадан хэлээд энэ дотор тэр мэдээ байна гэсэн шиг суга дахь номын ширэн сав руугаа заажээ. 

	— Жинаньд юу болж байгаа бол? Жинаньд гол тулалдаан болж байгаа хэрэг? гэж Ү Сүньфү асуугаад өтгөн хөмсгөө зангидав. 

	— Дөрөв, таван хоногт Жинань хот авагдах нь. Шийдвэрлэх цохилт нь Жинанийн дэргэд биш, харин Тяньжинь Пүкөүгийн төмөр замын чиглэлд явагдаж байна. 

	— Дөрөв, таван хоногт гэнэ ээ? Жинанийн дэргэд шийдвэрлэх цохилт болохгүй нь үү? а? гэж өөртөө хэлж хөхрөөд зөөлөн сандал хүртэл ухарч царай нь бүр барайжээ. Царайд нь догшин дүр тодрон, Тяньжинь-Пүкөүгийн төмөр замын чиглэлд, дайны байдал ингэж түргэн хувирах гэж! Ү Сүньфү мэт арга зальт хүний явууллага бүтэхгүй болжээ гэж бодно. Сүнь Жижэнь ч үймэрч гүнзгийгээр сүүрс алдан Ү Сүньфү рүү харж ханан дахь том цаг руу харахад яг дөрвөн цаг болж байжээ. Тэгэхэд нь түүний сэтгэлд мөнгөн хонжворын газарт нижигнэсэн шуугиан дэгдэж эцсийн хязгаартаа хүртэл буурч байгаадаа гэдэг бодол үүсэж зүрх нь цохилоход түүн тухай бодохоо ч больё гэж санав. 

	— Цахилгаан ирээгүй гэнэ ээ? Ямар жигтэйхэн юм бэ! Ван Хэфү минь хэрэв цахилгаан хүлээж авсан бол надад түргэн хэлээч! гэж Хуан Фэнь хэлээд ирсэн шигээ хурдан алхсаар гарч одлоо. Ү Сүньфү босон харайж шүдээ зуун, нүдээ их болгож бүлтийлгээд тасалгаа дотуур нааш цааш хурдан алхалж байснаа айсан царайтай Ван Хэфү, хүнд бодолд автагдсан Сүнь Жижэнь хоёрын өмнө зогсоод баяртай боловч замбараагүйгээр:

	— Би ганц арга бодож оллоо. Мөнгөн хонжворыг хугацаанаас хоёр хоногийн өмнө дуусгахаар оролцогсдыг ятгая. Жинань хотод дөрөв, тав хоногоос орно гээгүй бил үү? Дөрвөн хоног, тэгвэл хоёр хоногийн өмнө дуусгана гэдэг чинь Жинанийг унахаас хоёр хоногийн өмнө болох юм. Тэгвэл, хэчнээн цуурхал явагдлаа ч гэсэн мөнгөн хонжвор тийм хурдан буурахгүй.. Хоёр хоногийн өмнө дуусгана гэдэг чинь нөгөөдрийн маргааш дуусна гэсэн хэрэг. Тэгэхлээр бууралтад байгаа хүмүүс маргааш облигацаа худалдаж амжихгүй. Бид үлдсэн таван саяын облигацыг маргааш худалдъя, ингээд л тэнцчих хэрэг шүү дээ. Тэд юү л хийж амжина аж гэж хэлэв. 

	— Золоор эрт мэдээ дууллаа. Үүний урьд Чжан Күэгийн цэрэг Чанша хотыг орхих үед бид мөн л урьдчилан мэдээ сонссоноос аврагдсан шүү дээ гэж Сүнь Жижэнь, түүний саяын яриаг дэмжин сайшаагаад, өөрсдийгөө зоригжуулах байртай:

	— Ү Сүньфү! Таны бодсоноор хийе, харин түргэлмээр байна гэж Ван Хэфү учрыг нь бодож олонгуут, урам орсон байртай баяртай хэлэв. 

	— Юуны өмнө Лү Куаньшиг утсаар дуудаж энэ талаар сайн төлөвлөе. Бид эртхэн амжуулбал хоёр хоногоос ч өмнө дуусгаж болно гэж тайтгарсан байдлаар хэлээд хөмсгөө атируулан ханын том цагийг харлаа. Одоо ийм үед нэг минут гэдэг чинь нэг цэн алтнаас ч үнэтэй гэж Ү Сүньфү бодоод утсаар ярихаар хурдан гэгчийн алхалж нууц тасалгаанд орлоо. Ван Хэфү, Сүнь Жижэнь хоёр юү ч ярилцсангүй. Сүнь Жижэнь өөрийнхөө өмнөх хоолны ширээн дээр байгаа цэцгийн савыг харж, тэргүүнээ өргөн хананд өлгөөстэй байгаа үйлдвэр хөгжүүлэх зургийг ширтсэн авч мөн л дуугүй, хааяа, хааяа эрүүгээ илнэ. Харин Ван Хэфүгийн сэтгэл их л хөдөлсөн янзтай цонхны дэргэд очиж гудамж руу жаахан харснаа буцаж ирээд цахилгаан хонхны товчлуурыг дарахад, залуу хар хүү хаалгаар толгойгоо цухуйлган, Ван Хэфү ямар тушаал өгөхийг хүлээн зогсов. Тэр хар хүү бол захирлын туслагч, бичээч байжээ. Ван Хэфү түүнийг орж ир гэж гараараа дохиод цонхны дэргэд байгаа хятад үсгийн машин руу зааж залууг суулгаад, тушаасан нь:

	— Би хэлээд байя, чи бичээрэй гээд “Тус үйлдвэрийн шагналын шинэ систем. Тус үйлдвэрт шинжлэх ухааны удирдлагын арга... нэвтэрч... үйлдвэр өргөжиж байгаатай... холбогдуулан” гэж хэлснээ. 

	— Тохирохгүй нь, түргэлээрэй гээд “үйлдвэр өргөжиж байгаатай... холбогдуулан... ажилчдыг урамшуулах зорилгоор... шагналын шинэ системийг тогтоох нь»... 

	— Хурдлаарай! ойлгож байна. “нэгдүгээрт», шинэ цаас аваарай гэж хэлнэ. 

	— Яав? Ү Сүньфү! гэж гэнэт Сүнь Жижэнь хэлэв. 

	Ван Хэфү эргэж гараа элгэндээ бариад хоолны ширээний дэргэд зогсож байгаа зэвхий царайтай Ү Сүньфүгийн дэргэд очлоо. Хэсэг чимээгүй болсноо эргэж бичээч рүү хандан, 

	— Бичихээ болилоо! Чи явж бай! гэж хашхирав. Тасалгаанд зөвхөн тэр гурав үлдэхэд Ү Сүньфү хөмхийгөө зууж аяархнаар, 

	— Хагас юань хүртэл буурчээ гэж хэлэв. 

	Ван Хэфүгийн хамаг биеийн цус шавхагдсан шиг болж, Сүнь Жижэнь санаа алдав. Ү Сүньфү толгойгоо унжуулан урагш нэг алхсанаа нүдээ эргэлдүүлэн аяархнаар, 

	— Мөнгөн хонжворын сүүлчийн цуглаанаар хагас юань хүртэл буурчээ. Манайхан таван саяын облигацыг гаргажээ. Өглөө 5 мөнгө хүртэл ханш нэмэгдэхээр тэд ингэж зоригтой гаргасан боловч дараагаар нь бууралтад оржээ. Бидний таван саяас зуун хорь, зуун гучин мянга хожиж болох байх. Харин үлдсэн таван сая нь итгэл алга. Бидний аз харьж бурхан буруу харжээ гэж хэлэв. 

	— Маргааш гэж нэг өдөр бий. Лай ч байна, зай ч байна, Харин ярилцсанаараа хийцгээе, хэрэг явдал бидний толгойноос давжээ гэж Сүнь Жижэнь зориуд инээж хэлсэн нь түүний дууны өнгөнд ямар нэгэн чичирхийлэл нуугдсан байв. 

	— Тийм тийм. Хэрэг явдал бидний толгойноос давж. маргааш гэж нэг өдөр байна гэж Ван Хэфү инээсэн ч үгүй давтан хэлээд эргэж хятад үсгийн машины дэргэд очиж дуусгаагүй орхисон “шагналын шинэ тодорхойлолтыг” машинаас сугалан авч гар дээрээ ганхуулж байснаа их дуугаар:

	— Маргаашаас эхэлж үйлдвэрийн ажлаа эхэлье. Найман үйлдвэр дээр гурван зуугаас таван зуун хүнийг халах болно. Сайн өдрийн ажлын хөлсийг хасаж, ажлын цагийг нэг цагаар нэмэгдүүлэн цалингаас арван хувийг хорогдуулах ба суутгах ажлаа эхэлье. Маргааш зарлал гаргая. Ажилчид үймэлдэхгүй байгаа? Тэгвэл чөтгөр аваг! Үйлдвэрээ хагас сараар хаачихна. Бас бидэнд түрээс өгч байгаа Чэнь Жүньигийн торгон нэхмэлийн үйлдвэрт ажилчдыг цөөтгөж, ажлын цагийг уртатгая гэж хэлэв. 

	— Зөв, зөв. Тэгж ажиллая гэж Сүнь Жижэнь, Ү Сүньфү хоёр сайшаав. Тэр гурвын царайд эрс шийдвэрийн гал бадарч бүх боломжтой аргыг хэрэглэн мөнгөн хонжворт алдаж болох алдагдлаа есөн үйлдвэрээс олж авахаар шийдэцгээсэн нь тэдний ганц арга болжээ. 

	 

	* * *

	 

	Тэр өдрийн оройн есөн цагт Ү Сүньфү тун их ядарсан, тэртээ буцаж иржээ. Их бүгчим үдэш ажээ. Тэнгэрт үй түмэн од жирвэгэнэж, сар дөнгөж харагдахын төдий ёлтойно. Линь Пэйяо болон бусад хүмүүс цөм цэцэрлэг дотор сэрүүцэн сууна. Тэд зочлох тасалгааны бүх гэрлийг унтрааж гуравдугаар давхрын хоёр цонх л гэрэлтэй ажээ. 

	Европ хэлбэрийн энэ гурван давхар барилгыг ингээд харахад гүн шөнийн харанхуйд хүн рүү дайрах гээд нүдээ гялалзуулан гэтэж байгаа аварга том араатныг санагдуулах аж. 

	Линь Пэйяо тэд, хиймэл цөөрмийн дэргэд сууцгаана. Модонд өлгөсөн цахилгаан дэнгээс зөвхөн хоёр нь асаж харанхуй модон дунд тэр дөрвийн цагаан даашинз нь гялалзаж байв. Тэд юү ч ярилцахгүй боловч хааяа шивнэлдэнэ. 

	Линь Пэйшань сайхан хоолойгоор гунигт дуу дуулах авч гэнэт болиход А Сюань аяархнаар инээх нь бас л их уйтгартай ажээ. Хиймэл цөөрөмд улаан сүүлт-загасны сэлэх хааяа сонсогдоно. Линь Пэйшаний дуулсан тэр дуу Хүйфанд маш сайхан санагдаж, өөрийн нь зүрхнээс гарсан юм шиг санагдана. Ер нь дуулж чаддаг хүн жаргалтай юм. Дуу гэдэг чинь бас нэг төрлийн яриа, хүмүүс дуунд өөрийн санааг илэрхийлэх нь хамгийн дотнын хүмүүстэй өөрийн сэтгэл санааг хуваалцаж байгаа хэрэг гэж тэр эмэгтэй боддог аж. Фан Бовэний өнөөдөр хэлсэн үгийг тэр санаж зүрх нь сүрхий догдлов. Хиймэл цөөрмийг нам гүм байдал хүрээлж, энэ анир чимээгүйн дунд тэр дөрөв тус тусдаа бодол болон байтал алсаас ирж байгаа салхи цөөрмийн усыг долгилуулан, Ү Сүньфүгийн хилэнт дуу энэ дөрвийг цочоолоо. 

	— Гэрлээ асаагаач! Чөтгөрийн агуй шиг яасан харанхуй юм гэж амралтын хувцас өмссөн Ү Сүньфү дэнгийн хурц гэрэлд үзэгдлээ. Тэр, зочдын тасалгаа руу орсон гудамд зогсоод хилэнтэйгээр ийш тийшээ харна. Саяхан усанд ороход түүний ядрааг нэлээд тайлсан ч гэсэн зүрхэн дэх уур нь галт уулын адил оргилно. Цөөрмийн дэргэд суугаа цагаан хувцастай дөрвөн хүнийг харахад нүдэнд нь дөрвөн чөтгөр шиг харагдахад, түүний уур улам их оргилжээ. Яг энэ үед түүний дэргэдүүр зарц эмэгтэй Ван, цайны тосгуур дээр цай тавиад цөөрөм рүү чиглэхийг харж түүн тийш хандаж, 

	— Ван эмгээн! Та тийшээ хаачих нь вэ? гэж асуув. 

	— Авгай нар цөөрмийн хажууд сэрүүцэж байгаа... Ван эмгэнийг хэлж дуусаагүй байхад Ү Сүньфү тэссэнгүй гараараа зангаад зочлох тасалгаа руу гүйж орохдоо урьд өмнө огт тохиолдож байгаагүй, өөрийн ингэж галзуурсан юм шиг байдалтай байгаагаа сая анзаарлаа. Гэвч зочлох тасалгааны хурц гэрэл түүнийг улам догшруулав. Тасалгааны тэр том гэрлүүд галтай зуух шиг түүний бүх биеийг нэвт төөнөх ажээ. Тасалгаанд нэг ч зарц байсангүй учир Ү Сүньфүгийн уур улам ч хүрч, залхуу шавжууд хаана нуугдаад байна гэж зочлох тасалгааны урд талын чулуун шатан дээр үсэрч очингуут:

	— Нэг нь ирээч! Тэнэгүүдээ гэж хашхирав. 

	— Байна. Эзэн минь! гэж хоёр хүний дуу шатны 5-р гишгүүр дээрээс сонсогдлоо. Тэр үед Гао Шэн, Ли Гүй хоёр доод давхарт байжээ. Ү Сүньфү цочиж тэдэн рүү ширүүнээр хараад юу гэж хэлэхээ мэдэхгүй байснаа, 

	— Гао Шэн! Чамайг би үйлдвэр лүү утасдаж эрхэм Түг ирэхийг хүссэн юм сан. Чи утасдав уу? Үгүй юү? Яагаад одоо болтол ирэхгүй байна? гэж асуулаа. 

	— Утасдсан эзэн минь, харин арван цагт ирүүл гэж хэлүүлээгүй сэн бил үү? Тү гуай бас нэг ажилтай болчхоод арав хагаст ирнэ гэсэн. 

	— Худал битгий хэлээд бай! Арав хагас гэнэ шүү. Арав хагаст гэж чи зөвшөөрөө юү? гэж улам уурлан, Гао Шэнийг харлаа. Линь Пэйшань мөн л өнөөх уйтгарт дуугаа дуулж байсан тул Ү Сүньфүгийн уурыг улам өдөөж, тэр хөлөө дэвслэн хөмхийгөө зуугаад галзуурсан юм шигээр, 

	— Тэнэг! Дахиад утаст! Одоо түүнийг ирүүлж надтай уулзуул! гэж үгээ дуусгаагүй цаашаа эргэж цөөрөм рүү чиглэн явахад нь Гао Шэн, Ли Гүй хоёр хойноос нь хэлээ гаргажээ. Цөөрмийн дэргэдэх хөгжил нам гүм байдлаар солигдлоо. Тэр дөрөв, хилэнгийн үзүүр тэдэн рүү чиглэж цохих хараах хоёрын нэг иржээ гэж ойлгож байв. Линь Пэйшань зальтайгаараа модны цаагуур орж нуугдаад инээдээ барьж ядан, толгойгоо цухалзуулж, нүдээ бүлтийлгэн чагнаж зогсоно. А Сюань яахаа ч мэдэхгүй самгардан гартаа барьж байсан шиддэг илдээ шидэх гэж байгаа дүр гарган зогсоно. Хүйфан толгойгоо унжуулан усан дотор сэлж яваа улаан сүүлт-загасыг ширтэн зогсох бөгөөд нөхрийнхөө занг сайн мэдэх залуу авгай Пэйяо залхуурсан маягтай түшлэгтэй сандлаа налан сууна. Ү Сүньфү ирээд шууд хилэгнэсэнгүй, зөвхөн хөмсгөө атируулан хэний нь эхлээд хазах вэ гэсэн шиг тэдэн рүү харан зогсоно. Гэртээ буцаж ирснээс хойш нэгийг нь хазсан бол түүний догшин уур хилэн хэдийн дарагдах байжээ. Үнэн хазъя гэсэн санаа биш ч гэсэн түүнтэй ойролцоогоор харилцахыг тэр хүснэ. Тэр, А Сюаний гарт байгаа зүйл рүү харж, муур хулганыг барих гэж бэлтгэж байхдаа ямар байдаг вэ, түүн шиг ойртоод, 

	— А Сюань! Чиний гарт байгаа юу вэ? гэж асуув. Цаадах нь айсан байртай юу ч хариулалгүй, гарт байгаа илдээ Ү Сүньфүд өгөхгүй юм шүү гэсэн шиг зогсоно. 

	— Чөтгөрт алгадуулмар! Ийм тоглоомд чамайг хэн сургаа вэ? гэж Ү Сүньфүгийн царай улам ширүүсэж асуусан боловч А Сюаний байдал Ү Сүньфүгийн инээдийг аргагүй хүргэжээ. 

	— Лао Гуанийг зааж өгөөч гэж би гуйсан юм гэж тэр хариулаад илдээ чанга гэгчийн барьсаар цаашаа эргэн явах гэхэд нь Ү Сүньфү сүрдмээр дуугаар:

	— Явж болохгүй, бас тэгээд илдтэй шүү. Наадхыгаа хая! Одоо наад ус руу хая! 17-8 настай хүүхэд, тэгээд бас ийм юмаар тоглож байх! Нас барсан хөгшин, чамайг дэндүү толгой дээрээ гаргаж. Зуны амралт удахгүй дуусах гэж байна. Дараагийн хагас жилд сургуульд очиж суралцахаа бодохгүй байна гэж үү? Тэр илдээ ус руу хая!

	Ус цалгилах сонсогдож, А Сюань илдээ хаясан тул усны түвшин дээр цагариг гарах нь харагдав. Ү Сүньфүгийн хөмсөгний атираа арилж, зүрх нь жаахан зөөлрөх шиг боллоо. Түүний ширүүн харц одоо Хүйфан дээр туслаа. Сүүлийн үед Хүйфан, Фан Бовэньтэй хүзүү сээрээ холбон үерхэх болсон нь Ү Сүньфүд илэрхий байв. Энэ явдлыг хүлцэж болшгүй байснаар Ү Сүньфүгийн уур дахин бадармагц эхнэр лүүгээ эргэж харжээ. Түшлэгтэй сандал дээр гэдийж суугаад од руу уйтгартай ширтэж суусан эхнэр нь сүүлийн үед нэлээд тураад үг хэлж чаддаг шиг санагддаг нүд нь их тогтуун боловч их баясгалантай гялалзана. Залуу эхнэрийн зүрхийг юү базалнам бэ! Гэвч энэ өөрчлөлт Ү Сүньфүд ажиглагдахааргүй аажим болжээ. Заримдаа ажиглах боловч тэр даруйд мартдаг байжээ. Ингээд эхнэрээ анх удаа харж байгаа юм шиг уур нь оволзон, Хүйфаныг орхиж эхнэр лүүгээ хандаж ширүүнээр, 

	— Линь Пэйяо минь! Төрсөн эгч дүү нарынхаа дэргэд зовсны хэрэггүй. Тэд юү хийсэн ч чи дуурайхын хэрэггүй. Надаас ямар нэг юм нуухыг би үзэн ядна гэж. хэлэхэд Линь Пэйяо нөхөр лүүгээ сэжиглэнгүй харж юу ч хэлсэнгүй, Ү Сүньфү улам их уурлаж хэсэг чимээгүй болсноо үргэлжлүүлэн, 

	— Хүйфаныг дуурайж гэж үзье. Би тийм хуучин үзэлтэй хүн биш болохоор гэрлэх мэтийн том явдлуудад тэр хүний өөрийн санаж түшиглэх ёстой гэдгийг би зөвшөөрдөг. Гэвч юуны өмнө хоёр тал тохиромжтой юу гэдгийг надаар үзүүлэх ёстой, нуусны хэрэггүй. Би энэ явдлыг бас зүрхэндээ санаж явдаг юм. Зарим хүн миний өмнө хувь заяагаа ч холбож байсан. Харин та нар л надаас нуух юм. Сүүлдээ инээдэм доог болох юм биш биз? гэж асуув. 

	— Аяа! Сонсоход ч хачин байна. Нууна гэсэн чинь юү вэ? Чи тийм нууж байгаа хүнийг мэдэх үү? Хэн тийм байгааг чи хэлмээр байна гэж Үгийн хэлэхэд Ү Сүньфү юү ч гэж хариулсангүй түргэн эргэж дүү лүүгээ хандан,

	— Хүйфан! Чи юү гэж бодож байна? Би мэдэж ажил болгохын тул түргэн хэлүүштэй байна гэж хэлэв. Дүү нь толгойгоо унжуулаад юу ч хэлсэнгүй. Тэр, нэг үе ахаасаа айж, нэг үе түүнийг үзэн ядах ажээ. 

	— Тэгвэл юү ч үгүй байж. Харин би чиний төлөө л бодож явахаас биш дээ гэж Ү Сүньфү дайсны зүрхэнд хүйтэн сум шигтгэсэн шиг хангалуунаар хэлээд хөхөрсөөр явж одлоо. Ийнхүү явсаар номын тасалгаанд ороход түүний хангалуун сэтгэлээс ор мөр ч үлдсэнгүй. Тэр, ямар нэг хүнийг, тэгэхдээ бүр жинхэнэ дайснаа хазах юм сан гэж бодно. Харин саяынх шиг ердийн уураа хэн нэгэн хүнд гаргах биш, алдагдлаа нөхөхийн тул дайснаа хазаж болох газраас нь сайн хазаад авах юм сан гэж бодогдоно. Түүний оволзон бадарч байсан уур хилэн одоо аажмаар арилж, харгис хүйтэн бодол ба зайлахын аргагүй бүрхэг санаа үлдэж зүрх нь заримдаа баяртайгаар цохилон, заримдаа үхсэн юм шиг зогсчих шиг болно. Түүний ийнхүү хувиран эргэлдэгч сэтгэлийн дугуй нь түүний өөрийн удирдамжийг хүлээж авахгүй байгаа юм шиг. Түүний санаанд саяхан “Ижун” нийгэмлэгийн ерөнхий захирлын тасалгаанд түүний зүрхийг донсолгон чичрүүлж байсан яриа, Лю Юйиний сэжиглэлтэй инээлт, түүний аальгүйтэн царайгаа улайлгаж “бие биеэ юү гэж дуудах вэ?” гэж шивнэж байсан хийгээд бас саяхан найман үйлдвэр лүү өргөн шугамаар довтлох тухай хамаг бодол нь сэтгэлд нь жирэлзэхийн хамт гэнэт тэр найман үйлдвэрийн хоёр мянга гаруй ажилчдын шийдвэрт эсэргүүцэл, эсрэг довтолгоо. .. түүний өмнүүр жирэлзлээ. Түүний санаа бодол нь бөөгнөрүүлэн цомтгохын аргагүй ажээ. Ялангуяа Лю Юйиний аальгүйтэн инээж байсан эрвэгэр нүд нь түүний бодлыг үймүүлнэ. Энэ ч хамаагүй. Тэр, хэзээнээс нааш эмэгтэйчүүдийн ганган дэгжинд автагдаж байгаагүй юм. 

	— Чөтгөр аваг! гэж гэнэт босож хашхираад нударгаараа өмнөх ширээгээ дэлдлээ. Номын тасалгааны хана ч тэр чимээг цуурайгаараа давтжээ. Цонхны цаадах модны навчис түүний сэтгэлийн үймээнийг шоолж байгаа юм шиг шажигнана. Түшлэгтэй сандал дээрээ лаг хийн сууж, хөмхийгөө чанга зуун өөрийн сэтгэлийн авьяас чадлыг цуглуулан авч, сэтгэлийг нь хамгийн их түгшүүлж байгаа айдас ба сандрал, уйтгар ба хоцрогдол бүхнийг хөөж зайлуулах гэж чармайв. Гэтэл энэ үед хаалга алгуураар нээгдэн Тү Вэйио үзэгдэж бөхөлзөн мэндлээд эргэж хаалгаа хааж бичгийн ширээний дэргэд ирж намуухан боловч шамдамгайгаар Ү Сүньфүг ширтэнэ. Хоёулаа хэдэн минут огт дуугарсангүй. 

	Ү Сүньфү номын ширээн дээр овоолоостой бичгийг зориуд онгичиж байгаа дүр үзүүлэн бөхийж харахын хамт нэг бийр авч гартаа бариад царайгаа төв болгож сэтгэлээ тайвшруулахын тул их хүч гаргаж байв. Нэлээд удсаны дараа, Тү Вэйиог гараараа дохиж суулгаад ердийн байдлаар инээмсэглэн, 

	— Таныг анхан утасдаад ирнэ үү гэхэд баахан ажилтай байна гэж дуулдсан, одоо гүйцээ юү? гэж асуув. 

	— Гүйцсэн гэж Тү Вэйио товчхон хариулсан авч түүний нүдний харц нь цаашдаа олон үг бий гэдгийг илтгэнэ. Тэгээд тэр, Ү Сүньфүгийн саяын амгалан биш байснаа хүчээр далдлахын тул өвгөн бүргэд идэш харан эргэлдэж байгааг санагдуулмаар зориуд оролдон сууж байгааг тэр ажлаа. Ү Сүньфү нүдний харцаа доош болгон энэ залууд өөрийн бодож байгаагаа мэдэгдэхгүйг хичээж бийрээ барьсаар, 

	— Сонсвол Хункөүгийн торгоны үйлдвэрүүд дээр байдал сайнгүй бололтой. Чи явдал гарна гэж бодож байна уу? Хэрэв ямар нэг явдал гарвал манайхны Чжабэйгийн үйлдвэрүүдэд нөлөөлнө гэж санаж байна уу? гэж асуув. 

	— Заавал ч биш ээ гэж Тү хариулаад зальтайгаар инээмсэглэлээ. Ү Сүньфү түүн рүү нүдээ шилжүүлэн зориуд гайхсан дүр гаргаад

	— Юү? Заавал ч биш гэнэ? Чи гараараа цээжээ цохиод бардан зан гаргаж байна. Заавал ч биш гэдгийг чинь би сонсох дургүй байна. Миний санаж байгаагаар бол заавал юм шүү гэж хэлэв. 

	— Уг нь би заавал гэдэг талд зогсож байсан хүн. Харин энд ирэнгүүт ямар нэг юм үнэртэж байгааг мэдсэн. Та нар ажилчдын цалингаас хасах тушаалыг надад өгсөн. Тийм учраас би заавал ч биш гэж байгаа юм. Хэрэв та нар заавал гэж хэлүүлэх гээд байвал тааллыг чинь дагуулъя л даа гэж Тү Вэйио тайвнаар инээмсэглэн хариулав. Ү Сүньфү ч бүх анхаарлаа дайчлан Тү Вэйио өөд харан сууна. 

	— Чи бүгдийг нь бэлтгэсэн үү? гэж Ү Сүньфү асуулаа. 

	— Бас л болоогүй. За тэр ч яах вэ. Биднийг хутгаа сугалахаар эсэргүүцэл ч зайлшгүй. Гэвч нэг, хоёр өдөр, их удахдаа л гурван өдөрт шийдвэрлэгдэнэ биз, магадгүй... 

	— Юү? Ажил хаялт гэж ярих нь уу? Гурав хонож байж шийдвэрлэнэ гэнэ ээ? Горьгүй! Ажилчид хэрэв будилаан гаргавал би тэр өдөр нь л шийдвэрлэнэ. Тэр өдөр нь шүү. Магадгүй гэдэг чинь юү гэсэн үг вэ? магадгүй гурван өдөрт ч гэх нь үү? гэж Тү Вэйиогийн үгийг таслан ширүүнээр хэлснээ тайвширлаа. 

	— Манай үйлдвэр дээр гарсан тэр гал чинь цаашаа дүрэлзээд Шанхайн торгоны үйлдвэрийн бүх ажилчдыг ажил хаяхад хүргэж болно шүү гэж Тү Вэйио хүйтнээр инээмсэглэн хариулав. Энэ нь түймрийн гал дээр цутгасан эцсийн ганц халбага тос байжээ. Ү Сүньфүгийн удаанаар тэсвэрлэж байсан уур хилэн дахин бадран оволзож, гартаа байсан бийрийг шидээд галзуурсан мэт Тү Вэйиог хэрцгийгээр ширтэн, 

	— Ямар нэг нийтийн ажил хаялт надад хамаагүй! Манай үйлдвэр дээр явдал болоход би шууд тэр өдөр нь шийдвэрлэх болно. 

	— Тийм үед зөвхөн зэвсгийн хүч л хэрэглэх болно доо. 

	— Тэгнэ. Зэвсгийн хүч хэрэглэнэ. 

	— Зүйтэй! Тэгвэл намайг одоо огцруулж аль! гэж Тү Вэйио хэлээд босож шийдвэр зориг төгс байдалтай Ү Сүньфүг харж чимээгүй болов. Ү Сүньфүгийн царайд байсан гайхсан байдал аажмаар арилж тэсвэртэйгээр асуусан нь, 

	— Чи зэвсгийн хүч хэрэглэхгүй гэж байгаа юм биз дээ? Айж байгаа хэрэг үү?

	— Үгүй! Харин та зөв ойлгууштай байна. Би юунаас ч айгаагүй. Шууд хэлэхэд сүүлийн сарын дотор гүйцэтгэснээ өөрийн гараар эвдэн бусниулахад хүнд бөгөөд харамсалтай байна. Та бүхэнд эрх байгаа учир намайг энэ үүрэгт ажлаас чөлөөлж өг! Нэмж хэлэхэд би юунаас ч айгаагүй юм шүү гэж Тү Вэйио бардмаар цээжээ түхийлгэж хурц харцаараа Ү Сүньфүг цоолох адил ширтэнэ. 

	— Чиний гүйцэтгэснийг мэдэж байна. Одоо харин энэ чинь хэр зэрэг болсон юм бэ? гэдгийг шалгаж үзье. 

	— Та нэгэнт мэдэж байгаа болохоор би хэдэн үг хэлье. Та нар надыг зэвсэг хэрэглэж нэг өдрийн дотор шийдвэрлэ гэж даалгаж байна. Үүнийг ч биелүүлж болно. Цагдаа, баригчид, хамгаалагчид цөм байна. Гэвч өнөөдөр шийдвэрлэхэд арав хоноогүй байтал, хоёр долоо хоног өнгөрөөгүй байтал хууч өвчин дахин дэлгэрэхэд та бүхэнд таалагдахгүй л байх. Та бүхнийг төлөөлөөд би хийхээр итгэгдэнэ. Би энэ итгэлийг чинь ч их хүндэтгэж байна. 

	Ү Сүньфү юү ч хэлсэнгүй, бийрээ дахин гартаа авч түүнийг нэлээд ширтлээ. Цаадах нь царайдаа ямар нэг сэтгэл үймсэн шинжгүй эгцхэн хараад эзэн хүн ийм шийдвэргүй байгаад эргэлзэн сууж байв. Ү Сүньфү санаашрангуй байдалтай нэлээд сууснаа. 

	— Чинийхээр бол яах ёстой болж байна гэж асуув. 

	— Зэвсгийн хүч хэрэглэх ёстой гэж бодож байна. Гэвч хамгийн сүүлд хэрэглүүштэй. Үйлдвэрийн ажилчид маань нэг хэвийн цутгамал улсууд биш шүү дээ. Коммунист болов уу? гэмээр зарим хэсэг нь хамгийн аюултай, зарим бүдүүлэг хорхойнууд тэдний хойноос дагалдана, олонх нь аймхайнууд юм. Та надад гурван өдрийн хугацаа өгөх юм бол ажил хаялтын үеэр тэр коммунистуудыг илрүүлэн олж торондоо хумхиж болох байна. Тэр үед зэвсгийн хүч хэрэглэж болох юм. Бид нэг ингэвэл хамгийн багадаа бүтэн жил хагас тайван байж болно гэж итгэж болох юм. Нэг сарын турш би зориуд үүнийг бодож байлаа шүү дээ гэж Тү Вэйио итгэлтэйгээр хэлээд инээмсэглэв. Ү Сүньфү бүгдийг их анхааралтай сонсож байснаа гэнэт нүдээ бүлтийлгэн эв хавгүй инээмсэглэснээ босонгуут өндөр дуугаар хэлсэн нь:

	— Тү Вэйио! Чи хэдийгээр авьяаслаг хүн гэлээ ч зарим зүйлийг нь бүрэн харахгүй байна. Тэднийг шууд баривчилж болохгүй. Тэгвэл лийрийн шарлах үед навч нахианд нь өт хорхой үржихтэй адил олширно шүү дээ. Өнөөдөр бариад дууслаа гэхэд маргааш дахиад л бий болно. Тэгэхлээр лийрийг шарлах гүйцэхийг хүлээх хэрэгтэй. Бид лийрийг шарлаж байхад нь үзээд эцсийг нь хүртэл сонжих хэрэгтэй... Боллоо. Чиний сайхан саналыг чинь дараа ярилцъя. Одоогийн нөхцөлд бид тэсвэртэй байх хэрэгтэй. Тү Вэйио бөхийсөн боловч юу ч хэлсэнгүй, зөвхөн энэ удаагийн гамшиг нь түүнтэй зууралдан хоцроод, хэрэв түүнийг ажлаас нь чөлөөлөхгүй юм бол үйлдвэр дээрх түүний эрх нь унаж, түүний оронд Чянь Баошэний бүлэг толгойгоо өндийлгөнө гэж тэр бодож байжээ. Гэнэт Ү Сүньфү догширсон ширүүнээр тушаасан нь:

	— Ажил хаясан ч, хаяагүй ч нийтийн ажил хаялт алин ч болов би дарах хэвээрээ л байна. Дараагийн сараас эхлэн ажилчдын цалингаас хорин хувь хорогдуул! Торгон нэхмэлийн үнэ есөн зуун юаньд хүрч үнэ нэмэгдсэн үед дахиж ярилцъя... гүйцлээ. Одоо чи яв! Би чиний огцрогдох гэсний чинь зөвшөөрөхгүй!

	— За тэгвэл та надад гурван өдрийн хугацаа өгөөч!

	— Үгүй, үгүй, нэг ч өдрийн хугацаа өгөхгүй! гэж Ү Сүньфү хэлэв. Тү Вэйиогийн нүүрний булчин нь татвалзаж, харц нь хүйтрэв. Ү Сүньфү гэнэт харьцаагаа өөрчлөв Тү Вэйиогийн зүг гараараа дохиж тэссэнгүй үргэлжлүүлэн, 

	— Тэнээг! Чи надтай гэрээ байгуулъя гэж хүсэж байна уу? Тэдний ажлаа хаяхыг нь ажиж байж дахин ярилцъя гэж хэлэхэд Тү Вэйио инээмсэглэн тонгойсон боловч юу ч хэлсэнгүй. Ү Сүньфү энэ удаа урьдынхтай адилгүй нэлээд ерийн боловч үймрүү байгаа нь түүнд тодорхой болж энэ удаа бас гай дайрсан боловч буцалтгүй хүн байснаараа эцсийг нь хүртэл өгөлцөнө дээ гэж бодож байжээ.

	 

	ҮНЭГЭН ХАРАНХУЙД - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

Заметки

		[←1]
	 Хунмен — Манжийн угсааны хаанчлалыг унагаах зорилготой “Гэлао” гэдэг нууц нийгэмлэгийн нэг салбар “Гэлао” нь цаашдаа дээрэм тонуул хийх, ажилчдыг зодож нүдэх, ажил хаялтыг дарах хэрцгий ажилд шилжжээ. (ред.)




	[←2]
	 1924—1925 оны заагт Жансү мужийг ерөнхийлөн захирагч Чи Сеюань (Ү Пэйфугийн талын) Жэжян мужийг ерөнхийлөн захирагч Лү Юнсян (Жан Золиний талын) хоёрын хооронд Шанхай хотын төлөө дэгдсэн дайныг хэлж байна, (ред.)




	[←3]
	 Сүнь Чуаньфан — Цэргийн эрхтэн. 1925—1927 оны үед Төв Хятадын хэд хэдэн мужийг захирч байсан, 1927 онд Шанхайн ажилчдын хувьсгалт хөдөлгөөнийг цус урсган хэрцгийгээр даржээ (ред.)




	[←4]
	 Жү Болү гэгч нь 17-р зууны үеийн хятадын философич (ред.)




	[←5]
	 Цагаан тагтаа тавих гэдэг нь охид, авгай нар бусдыг мэхлэх гэсэн утгатай үг (ред.)




	[←6]
	 Өгүүллийг (ЦБ)




	[←7]
	 Жан Сюэлян — Хятадын харгис цэргийн эрхтэн, Манжуурын ерөнхийлөн захирагч, 1928 онд Нанжины засгийн газрыг эзэлсэн (ред.)




	[←8]
	 Еэвэн сар — Эртний Хятадын заншлаар 8-р сарын 15-нд махны шүүс оролцуулж олон зүйлийн найрлагатай сар хэлбэртэй бин хийж анхныхыг нь саранд зориулж тавьдаг байжээ. Хятад хэлний Юэбин (сарны бин) гэсэн үг, монголчуудын дотор еэвэн гэж хэлэгдэж заншжээ (ред.)




	[←9]
	 Мурийтай (ЦБ)

